
ዓርብ 83ኛ ዓመት ቁጥር 011    መስከረም 11 ቀን  2016   ዓ.ም   ዋጋ 10:00 ብዕራችን ለኢትዮጵያ ህዳሴ ይተጋል!

በመጪዎቹ ሦስት... ወደ ገጽ4 ዞሯል

ኢትዮጵያ የወደብ... ወደ ገጽ 4 ዞሯል

ለዓባይ ግድብ ... ወደ ገጽ 4 ዞሯል

«ቀደምቶቻችንን ለዋሉት ውለታ አመስግነን 
ስንንከባከባቸው መጪው ትውልድ ይበረታል»

ሞገስ ጸጋዬ

አዲስ አበባ፡- ኢትዮጵያ የወደብ ጉዳዮች በሰላማዊ እና 
በዲፕሎማሲያዊ መንገድ  መፍትሔ እንዲያገኙ እየሠራች መሆኑን 
የውጭ ጉዳይ ኢንስቲትዩት የስልጠናና ማማከር ዘርፍ ምክትል ዋና 
ዳይሬክተር አቶ መሳፍንት ተፈራ አስታወቁ፡፡

የተለያዩ ሀገራት ተወካዮች በተገኙበት በቀይ ባህር ደህንነትና  
ተለዋዋጭ ጉዳዮች ዙሪያ ትኩረቱን ያደረገ የአሰላሳዮችና የምሁራን 
የምክክር መድረክ ተካሂዷል፡፡ 

በምክክር መድረኩ ምክትል ዋና ዳይሬክተሩ አቶ መሳፍንት 
እንደገለጹት፤ ኢትዮጵያ በሰላማዊ መንገድ ከጀቡቲ፣ ከሶማሌ ላንድና 
ከኬንያ የተለያዩ ወደቦችን እየተጠቀመች ነው፡፡ ከሀገራቱ ጋር በጋራ 
ለማልማት የተለያዩ ዲፕሎማሲያዊ ንግግሮች እየተደረጉ ነው፡፡ የወደብ 
ጉዳዩ በዲፕሎማሲያዊ መንገድ  መፍትሔ ያገኛሉ፡፡ 

ወደ ውጭ የምንልካቸውና ወደ ሀገር የምናስገባቸውን ምርቶች 
ወደብ የሚፈልጉ በመሆናቸው ከአካባቢው ሀገራት ጋር በመነጋገር 
በሰላማዊ  መንገድ  ተጠቃሚ  የምንሆንበት  አማራጭ  አለ  ያሉት 

ኢትዮጵያ የወደብ ጉዳዮች 
በዲፕሎማሲያዊ መንገድ  መፍትሔ 

እንዲያገኙ እየሠራች ነው

መዓዛ ማሞ

አዲስ አበባ፡- ለዓባይ ግድብ በአንድ ወር ውስጥ 
ከአምስት መቶ እስከ ሰባት መቶ ሚሊዮን ብር ለማሰባሰብ 
መታቀዱን የዓባይ ግድብ ማስተባበሪያ ጽህፈት ቤት 
አስታወቀ፡፡ ለግድቡ የሀብት ማስባሰቢያ ንቅናቄ ትናንት 
በይፋ ተጀምሯል፡፡ 

ንቅናቄው የተጀመረው “ግድቤን ለማጠናቀቅ ቃሌን 
አድሳለሁ” በሚል መሪ ሃሳብ ነው።

የዓባይ ግድብ ማስተባበሪያ ጽሕፈት ቤት ምክትል 
ዋና ዳይሬክተር ወይዘሮ ፍቅርተ ታምር ታላቁ የዓባይ 
ግድብ 4ኛ ዙር የውሃ ሙሌት በተሳካ ሁኔታ መጠናቀቁን 
አስመልክቶ ሀገር አቀፍ የሀብት ማሰባሰብ ሕዝባዊ 
ንቅናቄን በሚመለከት ትናንት ጋዜጣዊ መግለጫ 
ሰጥተዋል።

ወይዘሮ  ፍቅርተ  ታምር  ለአንድ  ወር  በሚቆየው

ለዓባይ ግድብ በአንድ ወር እስከ ሰባት መቶ ሚሊዮን 
ብር ለማሰባሰብ ታቅዷል

 - ግድቡን ለማጠናቀቅ ከ50 ቢሊዮን በላይ ብር ያስፈልጋል

ጌትነት ምህረቴ

አዲስ አበባ፡- በመጪዎቹ ሦስት ዓመታት 
የአዲስ አበባ ከተማን የአረንጓዴ ሽፋን 30 በመቶ 
ለማድረስ አቅደን እየሠራን ነው ሲሉ የከተማ 
አስተዳደሩ ከንቲባ አዳነች አቤቤ ገለጹ፡፡

ከንቲባ አዳነች አቤቤ ለኢትዮጵያ ፕሬስ 
ድርጅት እንደገለጹት፤ አዲስ አበባ ከተማ 
የአረንጓዴ ሽፋንን  ቀደም ሲል ከነበረበት ሁለት 
ነጥብ ስምንት በመቶ በለውጡ ዘመን ወደ 15 
በመቶ ማሳደግ ተችሏል፡፡ በሚቀጥሉት ሦስት

በመጪዎቹ ሦስት ዓመታት
 የአዲስ አበባ የአረንጓዴ ሽፋን 

30 በመቶ ይደርሳል

በባሌ ተራሮች ብሔራዊ ፓርክ አካባቢ አንድ 
የማይረሳ ስም አለ። ቢኒያም አድማሱ የሚባል። 
በዘመናት መካከል ላይረሳ ተከትቧል። ቢንያም እስከ ሞት 
የመታመን ምልክት ነው። የምድር ቆይታው 33 ዓመታት 

ስለ ተፈጥሮ ነፍሱን የሰዋው  ወጣት
ወይዘሮ ፍቅርተ ታምር

ብቻ ነው። በጅምር የቀረው የዕድሜው ዘመን በከንቱ ያለቀ 
አልነበረም። ከዚህች ጥቂት ዓመት ውስጥ ረጅሙን ዓመት 
ፓርኩን በማገልገል ያለፈ ነው። ይህ ሰው ብሔራዊ ጀግና 
ነው። ስለ ጀግንነቱም ሐውልት ተቀርፆለታል።

የመንዝ ጓሳን ፓርክ ከአቋቋሙት መካከል ነው። 

የአካባቢ ተቆርቋሪ ነበር፤ የኢኮ ቱሪዝም ባለሙያም ጭምር። 
የፓርክ ሥራው በባሌው ፓርክ ብቻ አልተገደበም። 
የሰሜን ተራሮች ብሔራዊ ፓርክንም ያስተዋውቅ ነበር።  
በፍራንክፈርት የእንስሳት ጥናት ማኅበር ውስጥ ሠርቷል።

ስለ ተፈጥሮ... ወደ ገጽ4 ዞሯል

ዳግማዊት ግርማ 

አቶ መሳፍንት ተፈራ



አዲስ ዘመን    ዓርብ መስከረም 11 ቀን 2016 ዓ.ምገጽ 2

ዜና

ዘላለም ግዛው  

አዲስ አበባ:- አዲስ አበባ ዩኒቨርሲቲ ወደ ራስ ገዝነት 
የሚያደርገው ሽግግር በአግባቡ እንዲመራ የሚያስችለውን 
እቅድ አዘጋጅቶ ወደ ትግበራ መግባቱን የዩኒቨርሲቲው 
ተጠባባቂ ፕሬዚዳንት ሳሙኤል ክፍሌ (ዶ/ር)  ገለጹ።   

ዶ/ር ሳሙኤል ዩኒቨርሲቲው ወደ ራስ ገዝነት 
በሚያደርገው ሽግግር ዙሪያ ትናንት ለጋዜጠኞች 
ማብራሪያ ሲሰጡ እንደገለጹት፤ አዲስ አበባ ዩኒቨርሲቲ 
ወደ ራስ ገዝነት የሚያደርገው ሽግግር በአግባቡ እንዲመራ 
የሚያስችለውን እቅድ አዘጋጅቶ ወደ ትግበራ ገብቷል፡፡ 
አስፈላጊ ሕጎችን የማዘጋጀት ሥራ ይሠራል።

የተማሪ ቅበላ፣ የሀብት እና የሠራተኞች አስተዳደር 
ለጊዜው የቀድሞውን ሕግና ሥርዓት በመከተል  
እንደሚቀጥል የጠቆሙት ተጠባባቂ ፕሬዚዳንቱ፤ ሕጎቹን 
የማርቀቅና በሚመለከተው አካል የማስፀደቅ ሥራው 
ሲጠናቀቅ በአዲሱ ሕግ እንደሚተካም ነው የተናገሩት።

መማር ማስተማር፣ ጥናትና ምርምር፣ ማኅበረሰብ 
ጉድኝት አገልግሎት የዩኒቨርሲቲው ዋና ተልእኮዎች 
መሆኑን ያስታወሱት ዶ/ር ሳሙኤል፤ ትግበራው በልዩ 
ትኩረት እንደሚቀጥል አመልክተዋል፡፡ ተልእኮውን 
በብቃት እና በልህቀት ለመስራት እንዲችል ሀብት 
የማመንጨት ሥራ እንደሚሠራም ነው የገለጹት። 

ሀብት የማሰባሰቡ ሥራ ከተማሪዎች ብቻ አይሆንም፤ 
ምርምርና ጥናት፣ ከኢንዱስትሪዎች ጋር ከሚፈጠር 
ጥምረት፣ ከቀድሞ ተማሪዎች ጋር ከሚሰራ ሥራ 
የሚሰበሰብ ገንዘብ ከፍተኛ ድርሻ እንዲይዝ ይደረጋል 
ብለዋል። ምቹ አስተዳደራዊና የአመራር ሥርዓት 
እንደሚዘረጋ ጠቁመው፤ ብቁ መምህራንና ተመራማሪዎች  
የሚመርጡት ተቋም ለማድረግ ትኩረት እንደሚደረግም 
አመልክተዋል።

አዲስ አበባ ዩኒቨርሲቲን ወደ ንግድ ተቋም 
የመቀየር ሥራ አይኖርም፤ የተማሪዎች ክፍያም ጥናት 
ተሰርቶ አሳማኝ ክፍያ የሚተገበር ይሆናል በማለትም 
ነው የተናገሩት። ዩኒቨርሲቲው ለሀገር ዘላቂ መፍትሄ 
የሚያመነጭ እንዲሆን ይደረጋልም ሲሉ ተናግረዋል። 

የራስ ገዝነቱ ሽግግር ሥራ አንጋፋ በሆነው በአዲስ 
አበባ ዩኒቨርሲቲ ይጀመር እንጂ፤ ተሞክሮ ተቀምሮ ወደ 

ዩኒቨርሲቲው ወደራስ ገዝነት ለሚያደርገው 
ሽግግር እቅድ አዘጋጅቶ ወደ ትግበራ ገባ

ሌሎቹ ዩኒቨርሲቲዎች እንደሚሰፋ አመልክተዋል። 
ለዚህም ብቁ መሰረተ ልማት መገንባት እንደሚያስፈልግ 
እና ለግንባታው ደግሞ ሀብት ወሳኝ መሆኑንም 
ጠቁመዋል።

ብቁ ተቋማትን መፍጠር ያስፈልጋል፤ ዩኒቨርሲቲውን 
ብቁ ተማሪዎች የሚማሩበት፣ መምህራን በብቃት 
የሚያስተምሩበት፣ ውጤታማ ምርምር የሚከናወንበት፣ 
ብቁ አመራሮች የሚመሩበት ማድረግ ያስፈልጋል ሲሉ 
አብራርተዋል፡፡ 

እንደርሳቸው ማብራሪያ፤ ይህንን አቅም ለመፍጠር 
ከዘመኑ ጋር የሚሄዱ የመማር ማስተማር መሰረተ ልማቶች 
መገንባት ያስፈልጋል፡፡ ለመምህራንና ሠራተኞች ጥሩ 
ለመክፈልና ከዘመኑ ጋር የሚሄድ ቴክኖሎጂ ለመጠቀም 
ሀብት አስፈላጊ ነው፡፡ 

በፊት መንግሥት በትምህርት ቤቶች ላይ ከፍተኛ 
መዋዕለ ንዋይ ሲያፈስስ ቆይቷል፡፡ አሁን በዩኒቨርሲቲዎች 
ያለው የሀብት መጠን አስተማማኝ እና ዓለም አቀፍ 
ተማሪዎችን ለመሳብ የሚያስችል አይደለም፡፡ በዚህ 
ምክንያት ከመሠረታዊ ተልዕኮ ጋር ሳይጋፋ ዩኒቨርሲቲዎች 
ከመንግሥት ከሚሰጣቸው ድጎማ በተጨማሪ ሀብት 
ማመንጨትና መጠቀም ይኖርባቸዋል፡፡ የመንግሥት 
በጀት ምደባም በሂደት እየቀነሰ ይሄዳል፡፡ 

አካዳሚ ነጻነትን ለማረጋገጥ፣ የሀብት ማመንጨትና 
መጠቀም ነጻነትን ለማረጋገጥ፣ የሰው ኃይልና የንብረት 
አስተዳደር ነጻነት ለማረጋገጥ፣ አመራሮችን በውድድር 
መርጦ የሚያሰመራበት ሥርዓት ለመዘርጋት ወደ 
ራስ ገዝነት የሚደረገው ሽግግር ጉልህ ሚና እንዳለው 
ጠቁመዋል፡፡ 

ቃልኪዳን አሳዬ

አዲስ አበባ፡- የኢሬቻ በዓልን ምክንያት በማድረግ 
የኦሮሚያ ቱሪዝም ሳምንት ከመስከረም 13 እስከ 15  ቀን 
2016 ዓ.ም እንደሚካሄድ የኦሮሚያ ቱሪዝም ኮሚሽን 
አስታወቀ፡፡ ኮሚሽኑ ባለፉት ሦስት ዓመታት  ከ15 
ቢሊዮን ብር በላይ ገቢ ማግኘቱን ገለጸ፡፡

የኦሮሚያ ቱሪዝም ኮሚሽን ምክትል ኮሚሽነር ነጋ 
ወዳጆ  በሰጡት መግለጫ እንደገለጹት፤ የኢሬቻ በዓልን 
ምክንያት በማድረግ የ2016 ዓ.ም የኦሮሚያ ቱሪዝም 
ሳምንት ከመስከረም 13 እስከ 15 በአዲስ አበባ በተለያዩ 
መርሀ-ግብሮች ይካሄዳል፡፡

እንደ ምክትል ኮሚሽነር ነጋ ገለጻ፤ የኢሬቻ በዓልን 
በደማቅ ሁኔታ ለማክበርና የቱሪዝም ሀብቶች በተሻለ 
ደረጃ ማስተዋወቅ እንዲቻል የኦሮሚያ ቱሪዝም ሳምንት 
ተዘጋጅቷል፡፡

የሀገር በቀል ኢኮኖሚውን ይረዳሉ ተብሎ ከተለዩት 
አምስት መሠረታዊ ጉዳዮች መካከል ቱሪዝም አንዱ ነው 
ያሉት አቶ ነጋ፤ የቱሪዝም ሳምንቱ ዘርፉን በማነቃቃት 
ረገድ የተሻለ ውጤት እንደሚገኝበት ይጠበቃል 
ብለዋል። 

የተለያዩ የሆቴል፣ የቱሪዝም፣ የጉዞና አስጎብኚ 
ድርጅቶች ምርትና አገልግሎታቸውን የሚያስተዋውቁበት 
የቱሪዝም ኤግዚቢሽን እንደሚካሄድ ገልጸው፤ ለሽልማት 
ዕጩ የሆኑ ተቋማት ምርጫ በበይነ-መረብ እየተካሄደ 
መሆኑንም ገልጸዋል። 

በመርሀ-ግብሩ በቱሪዝም ዘርፍ አስተዋጽኦ 

ያበረከቱ አካላት ለሦስተኛ ጊዜ ይሸለማሉ ያሉት አቶ 
ነጋ፤ በ”ቪዚት ኦሮሚያ” የቁንጅና ውድድር የኦሮሚያ 
ቱሪዝም አምባሳደር እንደምትመረጥ አስታውቀዋል። 

በተጨማሪም ቴክኖሎጂና ቱሪዝም ለማስተሳሰር 
የቱሪዝም ቴክኖሎጂ ውድድር (ቱሪዝም ሃክቶን) 
በማካሄድ ለአዳዲስ የቱሪዝም ቴክኖሎጂ ፈጠራዎች 
ዕውቅና ይሰጣል ሲሉ ተናግረዋል።

ኮሚሽኑ ከተቋቋመ የሦስት ዓመታት ዕድሜ 
ቢኖውም ከቅርብ ጊዜ ወዲህ መንግሥት ለቱሪዝም 
ዘርፉ የሰጠውን ትኩረት እንደምቹ አጋጣሚ በመጠቀም 

አመርቂ ውጤት እያስመዘገበ መሆኑን አንስተዋል።
ኮሚሽኑ የቱሪዝም ሳምንቱ በተሳካ ሁኔታ 

እንዲጠናቀቅ አስፈላጊውን ዝግጅት እያደረገ መሆኑን 
አንስተው፤ ኮሚሽኑ ባለፉት ሦስት ዓመታት ጉዞው 
የክልሉን የቱሪዝም ዘርፍ ለማዘመን በተሰሩ ሥራዎች 
ውጤት ማስመዝገብ መቻሉን  ተናግረዋል።

በተለይም ምቹ የቱሪዝም መዳረሻዎችን በመፍጠር፣ 
የቱሪስት ማረፊያዎችን በማሳደግ፣ ተገቢውን ጥቅም 
ለማግኘትና ዘርፉን ዲጂታላይዝ ለማድረግ የሚረዱ 
ክንውኖች ላይ በትኩረት ሲሠራ መቆየቱን አቶ ነጋ 
አመላክተዋል።

በክልሉ የሚገኙ የቱሪዝም መዳረሻ ስፍራዎችን 
በተለያዩ የመገናኛ ብዙኃን አማራጮችን በመጠቀም 
የማስተዋወቅ ሥራ ሲሠራ መቆየቱን የገለጹት ምክትል 
ኮሚሽነሩ፤ የክልሉን ከተሞች ለዘርፉ ምቹ እንዲሆኑ 
በማድረግ ረገድ መልካም ጅማሮዎች መኖራቸውን 
ጠቁመዋል። 

እንደ አቶ ነጋ ገለጻ፤ ባለፉት ሦስት ዓመታት 
በቱሪዝም ዘርፍ ከ15 ቢሊዮን ብር በላይ ገቢ ማግኘት 
ተችሏል።  ቱሪዝምን ለማስተዋወቅ በተሰራው ሥራ 
ዘጠኝ ነጥብ አምስት ሚሊዮን የሀገር ውስጥ ጎቢኚዎችና 
ከ235 ሺ በላይ የውጪ ሀገር ቱሪስቶች ኦሮሚያን 
ጎብኝተዋል።

የኦሮሚያን የቱሪዝም መስህቦች የያዘ የዲጂታል 
ሙዚየም ማዘጋጀት እንደተቻለ የገለጹት ምክትል 
ኮሚሽነሩ፤ የክልሉን ሕዝብ ባህላዊ አመጋገብ፣ አለባበስና 
የተለያዩ የአኗኗር ዘዴዎችን እንደሚያሳይ አንስተዋል፡፡

የኦሮሚያ ቱሪዝም ሳምንት ከመስከረም 13 ጀምሮ ይካሄዳል
-	 ኮሚሽኑ	ባለፉት	ሦስት	ዓመታት	ከ15	ቢሊዮን	ብር	በላይ	ገቢ	አግኝቷል

ምክትል ኮሚሽነር ነጋ ወዳጆ 

ማርቆስ በላይ

አዲስ አበባ፡- ወጣቶች ውስጣዊና ውጫዊ 
ፈተናዎችን በመቋቋም ለሀገሪቷ ሰላም የሚጠበቅባቸውን  
አስተዋጽኦ ማበርከት ይገባቸዋል ሲሉ የኢትዮጵያ 
ወጣቶች ምክር ቤት ፕሬዚዳንት ወጣት ፉአድ ገና ገለጸ፡፡

የዓለም የሰላም ቀን በሀገር አቀፍ ደረጃ ‹‹የወጣቶች 
ንቁ ተሳትፎ ለዘላቂ ልማትና ለዓለም አቀፍ ግቦች›› በሚል 
መሪ ሃሳብ ትናንት ተከብሯል።  

በወቅቱ የምክር ቤቱ ፕሬዚዳንት ወጣት ፉአድ 
እንደገለጸው፤ ወጣቶች ያጋጠሟቸውን ውስጣዊና ውጫዊ 
ፈተናዎችን በማለፍ ከራስ በዘለለ ለማኅበረሰብና ለሀገር 
የሚተርፍ የሰላም ትሩፋት ማበርከት ይኖርባቸዋል። 
በሰላም ዕጦት ሳቢያ መፈናቀል፣ ስደት፣ የሰብዓዊ መብት 
ጥሰትን ጨምሮ በርካታ እንግልቶች ስለሚደርሱ ችግሩን 
ለመከላከል የሰላም አምባሳደር ሆኖ ማገልገል ይገባል 
ብሏል። 

የሰላም ዕጦት በዋናነት ወጣቶችን፣ ሴቶችና ሕፃናትን 
እንዲሁም አረጋውያንና አካል ጉዳተኞችን ያጠቃል ያለው 
ፕሬዚዳንቱ፤ ማኅበራዊ እሴቶችን በመሸርሸር በሕዝቦች 
መካከል መተማመንን በማሳጣት ለጥላቻ በር ስለሚከፍት 
ሰላምን ለመፍጠር ጥረት ማድረግ ይገባል ብሏል፡፡

ወጣቶች ለሰላም የሚያበረክቱትን አስተዋጽኦ 
በማቀናጀት ለዘላቂ ሰላም ዘብ ሊቆሙ እንደሚገባ  
ጠቁሞ፤ የወጣቶችን የሰላም ሚና በማሳደግ ተጨባጭ 
ውጤት ለማምጣት እንደሚሠሩ ተናግሯል፡፡

ኢትዮጵያውያን የዳበረ የግጭት አፈታትና የእርቅ 
ባህል እንዳላቸው የገለጸው ፕሬዚዳንቱ፣ ለዘመናት የቆዩ 
የሰላም እሴቶችን በመጠበቅ ከትውልድ ወደ ትውልድ 
እንዲተላለፉ መሥራት እንደሚገባ አመላክቷል።  

ሰላምን የሚያውኩ እኩይ ተግባራት በተለያዩ 
የሀገሪቱ አካባቢዎች እየተስተዋሉ እንደሚገኝ ጠቁሞ፤ 
ሰላም ከግለሰቦች ውስጣዊ ስብዕና የሚመጣ እንጂ 
ከሌሎች በስጦታ የሚሰጥ ወይንም በኃይል የሚመጣ 
ባለመሆኑ በመግባባት መንፈስ በመመራት ሰላምን 
መፍጠር እንደሚገባ አስረድቷል፡፡

የማኅበሩ ፕሬዚዳንት እንዳስታወቀው፤ ሰላም 
የሀገሪቱ የልማት፣ የዕድገትና ብልጽግና መሠረት በመሆኑ 
ወጣቶች ከምን ጊዜውም በላይ ለሀገር ሰላም ሊሠሩ 
ይገባል። 

በሴቶችና ማህበራዊ ጉዳይ ሚኒስቴር የጽሕፈት ቤት 
ኃላፊ ወይዘሮ እታገኝ አሰፋ በበኩላቸው፤ ሰላም ለአንድ 
ሀገር የህልውና ዋስትና በመሆኑ ወጣቶች ለዘላቂ ሰላም 
ቅድሚያ ሊሰጡ ይገባል ብለዋል፡፡

ወጣቶች ማናቸውንም ችግሮች ለመፍታት ውይይትን 
አማራጭ ሊያደርጉ ይገባል ያሉት ወይዘሮ እታገኝ፤ 
ወጣቱ ትውልድ ልዩነቶችንና አለመግባባቶችን በውይይት 
የመፍታት ባህሉን ማዳበር እንዳለበት ተናግረዋል፡፡ 

ወጣቱ ትውልድ መልካም ስብዕና እንዲኖረውና ሀገር 
በጠንካራ መሠረት ላይ ማስቀጠል እንዲቻል መንግሥት 
እየሠራ መሆኑን የገለጹት የጽሕፈት ቤት ኃላፊዋ፤ 
አጋር አካላትም የድርሻቸውን እንዲወጡ ጥሪያቸውን 
አስተላልፈዋል፡፡

የኢትዮጵያ ወጣቶች ምክር ቤት ከሴቶችና ማኅበራዊ 
ጉዳይ ሚኒስቴር ጋር በመሆን ባዘጋጀው መርሀ-ግብር ላይ 
ከይረዲን ተዘራ (ዶ/ር)፣ አምባሳደር  ቶፊቅ አብዱላኪም 
(ዶ/ር) እንዲሁም ከተለያዩ አካባቢዎች የተውጣጡ 
ተጋባዥ ተሳትፈዋል፡፡

ወጣቶች ፈተናዎችን 
በመቋቋም ለሀገሪቷ 

ሰላም የሚጠበቅባቸውን  
ማበርከት ይገባቸዋል 

ወጣት ፉአድ ገና

ሳሙኤል ክፍሌ (ዶ/ር) 

ፎ
ቶ

፡አ
ጋ

ፔ
 ጊ

ዮ
ን

ዜና

ታደሠ ብናልፈው 

አዲስ አበባ፡- የሐመረ ኖህ እንጦጦ ኪዳነምህረት 
ድልድይና የጠጠር መንገድ ሳይጠናቀቅ  ተቋርጦ 
በመቅረቱ ለተለያዩ ችግሮች ተጋልጠናል ሲሉ የጉለሌ 
ክፍለ ከተማ ነዋሪዎች ገለጹ፡፡ ለድልድዩ እንጂ 
ለጠጠር መንገዱ የተያዘለት ምንም አይነት በጀት 
የለም ሲል የአዲስ አበባ መንገዶች ባለስልጣን ምላሽ 
ሰጥቷል፡፡  

በጉለሌ ክፍለ ከተማ ወረዳ አንድ ነዋሪና የመንገዱ 
አሠሪ ኮሚቴ የሆኑት አቶ ብሩክ ሲሳይ ለኢትጰዮጵያ 
ፕሬስ ድርጅት እንደገለጹት፤ በ2008 ተጀምሮ 
በ2010/11 ይጠናቀቃል ተብሎ የነበረው ከሐመር ኖህ  
እንጦጦ ኪዳነ ምህረት ቤተክርስቲያን እስከ ፈረንሳይ 
ገነተ እየሱስ የሚወስድ የአንድ ነጥብ አምስት ኪሎ 
ሜትር  የጠጠር መንገድና የሁለት ድልድይ  ግንባታ 
ተጀምሮ አልተጠናቀቀም፡፡ የመንገዱ እና የድልድዮቹ 
ግንባታ ተቋርጦ በመቅረቱ የአካባቢው ማኅበረሰብ 
ለስርቆት፣ ለዝርፊያ፣ ለጎርፍ አደጋና ለተለያዩ ችግሮች 
ተጋልጧል፡፡ 

መንገዱ በፕላን ኮሚሽን ፀድቆ በጀት ተበጅቶለት 
በ2008 ዓመተ ምህረት የተጀመረ ቢሆንም አንደኛው 
ድልድይ 80 በመቶ እንደደረሰና ለጠጠር መንገዱ  
የጥርጊያ  ሥራ እንደተሠራ ተቋርጧል፡፡ ለድልድዩም 
20 ሚሊዮን ብር ወጪ ተድርጓል፡፡ ወጪ ይደረግበት 
እንጂ የድጋፍ ግንባታ ያልተሰራለት በመሆኑ ምንም 
አይነት አገልግሎት ሳይሰጥ በጎርፍ እየፈረሰ ይገኛል 
ሲሉ አብራርተዋል፡፡ 

ሁለተኛው ድልድይ አንድ ነጥብ ስምንት ሚሊዮን 
ብር የተበጀተለት ቢሆንም በጅምር ቀርቶ እየተሸረሸረ 
ለማኅበረሰቡ የአደጋ ስጋት ሆኗል ብለዋል፡፡

ማኅበረሰቡና መንገዱን እንዲያሰሩ የተወከሉት 
ኮሚቴዎች ለአዲስ አበባ መንገዶች ባለስልጣን 
ቅሬታቸውን በተደጋጋሚ አቅርበው  የድልድዩ ፕላን 
ጠፍቷል፤ በጀት አልጸደቀለትም እና መሰል ሌሎች 

“ተጀምሮ የነበረው የድልድይና የጠጠር መንገድ 
ግንባታ በመቋረጡ ተቸግረናል”

- የአካባቢው ነዋሪዎች

“የድልድዩ እንጂ የጠጠር መንገዱ በጀት የለውም”
- የአዲስ አበባ መንገዶች ባለስልጣን

ምላሾች እየተሰጣቸው እልባት አለመገኘቱን አቶ ብሩክ 
ተናግረዋል፡፡

ሌላኛው የጉለሌ ክፍለ ከተማ የእንጦጦ ኪዳነ 
ምህረት አካባቢ ነዋሪ  የሆኑት አቶ ዘካሪያስ መንግስቴ 
በበኩላቸው፤ መንገዱንና ሁለቱ ድልድዮች ሙሉ 
በሙሉ ግንባታቸው ሳያልቅ  በመቋረጣቸው 
ማኅብረሰቡ ለዝርፊያ፣ ለስርቆትና ለጎርፍ አደጋ 
እየተዳረገ ነው  ብለዋል፡፡

አንደኛው ድልድይ 80 በመቶ የደረሰ ሲሆን፤ 
ሁለተኛው ቱቦ እንደተቀበረለት ቀርቶ እየፈራረሰ ነው 
ያሉት ነዋሪው፤ ማኅበረሰቡም የእንጨት ድልድይ 
ሰርቶ እየተጠቀመ በመሆኑ ለተለያዩ አደጋዎች 
እየተጋለጠ ነው ሲሉ ገልጸዋል፡፡

በ2014 በጀት ዓመት አንድ ነጥብ ስምንት ሚሊዮን 
ብር በጀት የፀደቀለት ቢሆንም መንገዱ የግንባታ ሥራ 

አልጀመረም ያሉት አቶ ዘካሪያስ፤ የሚመለከተው አካል 
አፋጣኝ ምላሽ ሊሰጠን ይገባል ሲሉ ጠይቀዋል፡፡

የአዲስ አበባ መንገዶች ባለስልጣን ዋና ዳሬክተር 
ኢንጅነር ሞገስ ጥበቡ በሰጡት ምላሽ፤ የግንባታ 
ማስተር ፕላን የፀደቀው ለድልድዩ ነው፡፡ በጀት 
የተያዘውም ለሁለቱ ድልድዮች እንጂ ለጠጠር መንገዱ 
አይደለም ብለዋል፡፡

2008 መንገዱ እንዲገነባ ጥያቄ የቀረበበት እንጂ 
ግንባታው የተጀመረበት አይደለም ያሉት ዳሬክተሩ፤ 
ቦታው ተራራማና አረንጓዴ በመሆኑ መንገዱ ከተሠራ 
ማኅበረሰቡ በአካባቢው በመስፈሩ ደኑ ይመናመናል 
የሚል ስጋት መኖሩን አመላክተዋል፡፡ 

ዳይሬክተሩ፣ ኢፕድ ላነሳቸው ሌሎች ተጨማሪ 
ጥያቄዎች ማብራሪያ እንዲሰጡ ያደረገው ጥረት 
አልተሳካም፡፡

መስከረም ሰይፉ
 
አዲስ አበባ፡- በኦሮሚያ ክልል የትምህርት ቤቶች 

ደረጃ ለማሻሻል በተደረገው ንቅናቄ ከሦስት ሺህ 900 
በላይ ትምህርት ቤቶችን ደረጃ የማሻሻል ሥራ እየተሠራ 
እንደሚገኝ የክልሉ ትምህርት ቢሮ ገለጸ፡፡ 

በምክትል ቢሮ ኃላፊ ደረጃ የኦሮሚያ ትምህርት 
ቢሮ አማካሪ ኤፍሬም ተሰማ ከኢትዮጵያ ፕሬስ ድርጅት 
ጋር ባደረጉት ቆይታ እንደገለጹት፣ በክልሉ በርካታ 
ትምህርት ቤቶች ከሚጠበቀው የጥራት ደረጃ አኳያ  
በዝቅተኛ ደረጃ ይገኛሉ፡፡ በክልሉ የትምህርት ቤቶችን 
ደረጃ ለማሻሻል በተደረገው ንቅናቄ ከሦስት ሺህ 900 
በላይ ትምህርት ቤቶችን ደረጃ የማሻሻል ሥራ እየተሠራ 
ነው፡፡  

 በ2016 የትምህርት ዘመን የትምህርት ቤቶችን 
ጥራት ለማሻሻል እንደሀገር በተጀመረው ንቅናቄ 
በኦሮሚያ ክልል የሦስት ሺህ 458 ትምህርት ቤቶችን 
ደረጃ ለማሻሻል ታቅዶ ሶስት ሺህ 934 ትምህርት 
ቤቶች በዚህ ፕሮግራም ተካትተው በማሻሻል ሂደት ላይ  
እንደሚገኙ ገልጸዋል፡፡

አቶ ኤፍሬም በክልሉ ትምህርት ቤቶችን ከማሻሻል 
በተጨማሪ በገጠራማ አካባቢ ባሉ ትምህርት ቤቶች 
የሚያስተምሩ መምህራን የሚከራይ ቤት የሚያጡበትና 
ወደ ከተማ እየተመላለሱ የሚያስተምሩበት ሁኔታ 
መኖሩን ጠቁመው፤ ይህም  በሥራቸው ላይ ውጤታማ 
እንዳይሆኑ አድርጓቸዋል ብለዋል፡፡ 

 ይህንን ችግር ለመቅረፍም ለአራት ሺህ መምህራን 
መኖሪያ ቤት ለመገንባት ታቅዶ አራት ሺህ 300 መኖሪያ 
ቤቶች በግንባታ ሂደት ላይ መሆናቸውን ገልጸዋል፡፡ 

የትምህርት ጥራት ጉዳይ የኅብረተሰቡን ርብርብ 
የሚጠይቅ ጉዳይ ነው ያሉት አማካሪው፤ ሁሉም 
የትምህርት ቤቶች ግንባታዎች ከማኅበረሰቡና ከተለያዩ 
ድርጅቶች በሚደረግ ድጋፍ የሚገነቡ ናቸው፡፡ 
ትምህርት ቤቶቹ በ2016 የትምህርት ዘመን ወደ መደበኛ 
አገልግሎታቸው እንዲገቡ ታልሞ እየተሰሩ መሆናቸውን 
ተናግረዋል፡፡

አቶ ኤፍሬም በ2016 የትምህርት ዘመን ቢሮው 
በቅድመ አንደኛ ደረጃ ትምህርት ቤቶች ተጨማሪ 
ለዘጠኝ ሺህ መምህራን አጫጭር ስልጠና ሰጥቶ 
ለመቅጠር ወስኖ በአሁኑ ጊዜ ስድስት ሺህ መምህራን 
መሰልጠናቸውን ተናግረዋል፡፡ 

ቀሪዎቹም በቅርቡ በአንድ ዙር ለአንድ ወር ከግማሽ  
በሚሆን ጊዜ ውስጥ ሰልጥነው ወደ ሥራ እንዲገቡ 
የሚደረግ መሆኑን አመልክተው፤ እነዚህ መምህራን 
በዲፕሎማ በመምህርነት ሙያ ሰልጥነው መመዘኛውን 
ያለፉና ሥራ ካላገኙት ውስጥ የተመለመሉ መሆናቸው 
አማካሪው አስገንዝበዋል፡፡

በኦሮሚያ ክልል የ2016 ትምህርት መርሀ ግብር 
መስከረም 4 ቀን 2016 ዓ.ም ለመጀመር ታቅዶ የነበረ 
ቢሆንም  የተመዘገበው የተማሪ ቁጥር ከሚጠበቀው 
አንጻር ዝቅተኛ በመሆኑ  በደጋውና በወይናደጋው አካባቢ 
መስከረም 14 እንዲጀመር  መወሰኑን አስታውቀዋል፡፡ 

ያልተመዘገቡ ተማሪዎች እስከ መስከረም 16 ድረስ 
ተመዝግበው ወደ ትምህርት ገበታቸው መመለስ ይችላሉ 
ብለዋል፡፡ 

በክልሉ ከሦስት ሺህ 900 
በላይ ትምህርት ቤቶችን 

ደረጃ የማሻሻል ሥራ 
እየተሠራ ነው 

አቶ ኤፍሬም ተሰማ 

ሄለን ወንድምነው

አዲስ አበባ፡- ሕፃናትን መለመኛ የሚያደርጉ 
አካላትን ተጠያቂ የሚያደርግ የሕግ ረቂቅ አዋጅ 
ለማጸደቅ እየተሠራ እንደሚገኝ የሴቶችና ማኅበራዊ 
ጉዳይ ሚኒስቴር አስታወቀ፡፡ 

በሚኒስቴሩ የሕገ ወጥ የሰዎች ዝውውር መከላከልና 
የተመላሽ ዜጎች ድጋፍና ክትትል መሪ ሥራ አስፈፃሚ 
አቶ ደረጀ ተግይበሉ ለኢትዮጵያ ፕሬስ ድርጅት 
እንደገለጹት፤ በሀገሪቱ ሕፃናትን ከተለያዩ አካባቢዎች 
ወስደው ለመለመኛ እና ለጉልበት ብዝበዛ የሚጠቀሙ 
በርካታ አካላት ይገኛሉ፡፡

እንደ አቶ ደረጀ ገለጻ፣ ሕፃናት ለጎዳና ሕይወት 
እና ለጉልበት ብዝበዛ እየተጋለጡ በመሆኑ ሚኒስቴር 
መስሪያ ቤቱ የሕፃናትን መብትና ደህንነት ለማስጠበቅ 
እየሠራ ነው፡፡ በዚህም ሕፃናትን መለመኛ የሚያደርጉ 
አካላትን ተጠያቂ ለማድረግ የህግ ረቂቅ አዋጅ 
ተዘጋጅቷል ብለዋል፡፡

በተያዘው ዓመት የተዘጋጀውን የሕግ ረቂቅ አዋጅ  
ለሕዝብ ተወካዮች ምክር ቤት አቅርቦ የማጸደቅ 
እና ኅብረተሰቡን የማወያየት ሥራ እንደሚከናወን 
አስታውቀዋል፡፡

ሕፃናትን ከጎዳና ሕይወትና ከጉልበት ብዝበዛ 
ለመታደግ የሚረዳውን ረቂቅ አዋጅ አጸድቆ 
በሚቀጥሉት ዓመታት ተግባራዊ የማድረግ ሥራ 

እንደሚከናወን አመላክተዋል፡፡ 
ከተለያዩ አካባቢዎች ለልመና እና ለጉልበት ብዝበዛ 

የሚወሰዱ ሕፃናትን የመከላከል ተግባር ከክልል 
መንግሥታትና ከሌሎች ባለድርሻ አካላት ጋር በቅንጅት 
እየተሠራ እንደሚገኝ ገልጸዋል፡፡ በተጨማሪም ሕፃናትን 

ከጎዳና ሕይወት ለማውጣትና በዘላቂነት ለማቋቋም 
ፕሮጀክት ቀርጾ የመተግበር እና በሴፍትኔት ፕሮግራም 
ተጠቃሚ የማድረግ ሥራ እየተሠራ ይገኛል ሲሉም 
ተናግረዋል፡፡  

ሕፃናት በደል ሲደርስባቸው የተመለከቱ አካላት 
በአካል፣ በጽሑፍ እና ለፖሊስ በሚያደርሱት ጥቆማ 
መሠረት ሕፃናትን ለጎዳና ሕይወትና ለጉልበት ብዝበዛ 
የተጠቀሙ አካላትን በሚመለከተው ባለድርሻ አካል 
የማስጠየቅ እና ሕፃናቱን ከቤተሰቦቻቸው ጋር የማገናኘት 
ሥራ እየተሠራ መሆኑን አስታውቀዋል፡፡

ሕፃናትን ከቤተሰብ ጋር ከማገናኘት በተጨማሪም 
ለችግሩ ተጋላጭ እንዳይሆኑ የግንዛቤ ፈጠራ፣ 
የሥነልቦና፣ የማኅበራዊ እና የሕክምና አገልግሎት 
እንዲያገኙም እየተደረገ ይገኛል ብለዋል፡፡

ወላጆች ሕፃናቱን ተቀበለው የማስተዳደር አቅም 
ከሌላቸው ድጋፍ የማድረግ ሥራ ከክልሎች ጋር 
በትብብር እየተሠራ ሲሆን፤ በቀጣይም ሕፃናትን 
ከቤተሰብ ጋር የማገናኘት፣ መብትና ደህንነታቸውን 
የማስጠበቅ፣ የሥነልቦና፣ የሕክምና አገልግሎት 
እንዲያገኙ የማድረግ እና ሌሎች ተግባራት ተጠናክረው 
እንደሚቀጥሉ አስረድረዋል፡፡   

ሕፃናት ላይ የሚደርሰውን ጫና ለመከላከል 
የመንግሥት አካላት፣ የልማት አጋሮች፣ ሁሉም  
የኅብረተሰብ ክፍል እና ሚዲያዎች በቋሚነት ሊሠሩ 
ይገባል ሲሉ መልዕክት አስተላልፈዋል፡፡  

ሕፃናት መለመኛ እንዳይሆኑ የሚከለክል ሕግ 
ለማጸደቅ እየተሠራ ነው

አቶ ደረጀ ተግይበሉ

ፎ
ቶ

፡ 
ገባ

ቦ 
ገብ

ሬ

ዜና

ከ1ኛው ገፅ የዞረ

ኢትዮጵያ የወደብ 
ጉዳዮች... 

አቶ  መሳፍንት፤ ኢትዮጵያ በቀጠናው አውንታዊ ለውጥ 
እንድታመጣ በዲፕሎማሲና በዓለም አቀፍ ግንኙነት 
ዙሪያ የተለያዩ ጥናቶችን እያካሄደች መሆኑን ጠቁመዋል። 

ከወደብ ጋር ግንኙነት ያላቸውን ጥናቶች በተዘዋዋሪ 
እናጠናለን ያሉት ምክትል ዳይሬክተሩ፤ ኢትዮጵያ ከቀይ 
ባህር የሚያገናኝ ወደብ ላይኖራት ይችላል፤ ነገር ግን 120 
ሚሊዮን ሕዝብ አላት፡፡ ይህ ሕዝብ  በጸጥታና በደህንነት፣ 
በንግድና ቀጠናዊ ጉዳዮች ዙሪያ ከቀይ ባህር ውጪ 
መንቀሳቀስ አይችልም፡፡ ኢትዮጵያን ያገለለ የቀይ ባህር 
እንቅስቃሴ ጠቃሚ አይደለም፤ ሰላማዊ በሆነ መንገድ 
ኢትዮጵያን ያካተተ የቀይ ባህር ፎረም ይኑር የሚለውን 
ሃሳብ የተለያዩ ምሁራን ይደግፉታል፡፡ ኢትዮጵያ ከቀይ 
ባህር ጋር ትስስር ፈጥራ የኖረች በመሆኗ ቀይ ባህር 
ኢትዮጵያን አግልሎ መኖር  አይችልም፡፡ ቀይ ባህርን 
በተመለከቱ ጉዳዮች ኢትዮጵያ ተሳታፊ የምትሆንበት 
መንገድ መኖር አለበት፡፡ 

ኢትዮጵያን ተሳታፊ በሚያደርጉ የቀይ ባህር ጉዳዮች 
ዙሪያ ተሳታፊ መሆን አለባት ያሉት ዳይሬክተሩ፤ 
በርካታ ምሁራን ይህን ሃሳብ ይደግፉታል፡፡ የወደብ 
ጉዳይ የኢትዮጵያ ሕዝብ  ጉዳይ ነው፡፡  ወደብ በምን 
መንገድ ሊገኝ ይችላል በሚለው ጉዳይ  ዙሪያ የተለያዩ 
አቋም ሊንሸራሸሩ ቢችልም የተለያዩ የንግድ እንቅስቃዎች 
የሚያስፈልጉት ሕዝብ በመሆኑ  ወደብ ያስፈልገዋል፡፡ 

በቀጠናው ላይ የሚደረጉ እንቅስቃሴዎች ወደ 
አሉታዊ እንቅስቃሴ እንዳያመሩ ለማድረግ ምክክር 
ማድረግ ያስፈልጋል ያሉት አቶ መሳፍንት፤ ዲፕሎማሲያዊ 
ውይይት በማድረግና የምሁራንን ሃሳብ በማሰባሰብ  
ለፖሊሲ አውጪዎች ግብዓት ማድረግ ያስፈልጋል፡፡ ቀይ 
ባህር የዓለም ከፍተኛ የንግድ እንቅስቃሴ የሚከናወንበት፣ 
በርካታ የጦር መቀመጫ ያለበት፣ ዓለም አቀፍ የጂኦ 
ፖለቲክስ ፍትጊያዎች የሚከናወኑበት በመሆኑ በትክክል 
ተነጋግሮ መፍትሄ ማምጣት ያስፈልጋል፡፡ 

እንደ አቶ መሳፍንት ማብራሪያ፤ የቀይ ባህር ጉዳይ 
በመደበኛ የዲፕሎማሲ ሥራና የመንግሥት ለመንግሥት 
ግንኙነት ብቻ መፍትሄ ስለማያገኝ የተለያዩ አካላት 
ምክክር ያስፈልጋል፡፡  በዋናነት  ጥናትና ምርምር 
የሚያከናውኑ አካላት ገለልተኛ በሆነ መንገድ የመፍትሔ 
አማራጮችን ማቅረብ መቻል አለባቸው፡፡ 

ሳሙኤል ወንደሰን

አዲስ አበባ፦ የጌዴኦ ባህላዊ መልክዓ ምድር በዓለም 
ቅርስነት መመዝገቡ በቱሪዝም ዘርፍ አዳዲስ የሥራ ዕድል 
እንዲፈጠር እና የሀገር ውስጥ ንግዶች ገቢ እንዲጨምር 
እንደሚያደርግ የጌዴኦ ዞን ባህልና ቱሪዝም መምሪያ 
ገለጸ። 

የጌዴኦ ዞን ባህልና ቱሪዝም መምሪያ ኃላፊ ዶክተር 
ዮሴፍ ማሩ ለኢትዮጵያ ፕሬስ ድርጅት እንደተናገሩት፤ 
የጌዴኦ ባህላዊ መልክዓ ምድር በተባበሩት መንግሥታት 
የትምህርት፣ የሣይንስና ባህል ድርጅት (ዩኔስኮ) ላይ 
የዓለም ቅርስ ሆኖ በመመዝገቡ እንኳን ደስ አላችሁ 
በማለት፤ መልክዓ ምድሩ በዓለም ቅርስነት መመዝገቡ 
ከመላው ዓለም ጎብኚዎችን በመሳብ የቱሪስት መስህብ 
ይሆናል። ይህም በቱሪዝም ዘርፍ አዳዲስ የሥራ ዕድል 
እንዲፈጠር እና የሀገር ውስጥ ንግዶች ገቢ እንዲጨምር 
ያደርጋል።

ዩኔስኮ በዓለም ቅርስነት የመዘገባቸው ቦታዎች 
በዓለም ላይ በጣም ተወዳጅና የቱሪስት መዳረሻዎች 
ናቸው ያሉት የመምሪያው ኃላፊ፤ በአካባቢው እንደ 
ሆቴሎች፣ ሬስቶራንቶች፣ አስጎብኚ ድርጅቶች እና የቅርስ 
መሸጫ ሱቆችን በመደገፍ የአካባቢውን ማኅበረሰብ 
በቀጥታ ተጠቃሚ ያደርጋል ብለዋል። 

የጌዴኦ ባህላዊ መልክዓ ምድር ከዩኔስኮ የገንዘብና 
የቴክኒክ ድጋፍ የሚያገኝ በመሆኑ ቅርሱን ለትውልድ 

የጌዴኦ ባህላዊ መልክዓ ምድር ለቱሪዝም ዘርፉ አዳዲስ 
የሥራ ዕድል ይፈጥራል

በአግባቡ ለትውልድ ማስተላለፍ ይቻላል። በዓለም 
አቀፍ ሕግ የተጠበቀ በመሆኑ በልማት ወይም በግጭት 
የመጎዳትና የመውደም ዕድሉ አነስተኛ እንዲሆን ያደርጋል 
ሲሉም ገልጸዋል። 

ከዚህም ባለፈ በአካባቢው ነዋሪዎች እና ጎብኚዎች 
መካከል የባህል ቅርስ ግንዛቤንና አድናቆትን የሚያሳድግ 

በመሆኑ ማኅበረሰቡ ቅርሶቹን በቁርጠኝነት እንዲጠብቅ 
እንደሚያደርግም ተናግረዋል። 

የጌዴኦ ባህላዊ መልክዓ ምድር በዩኔስኮ እንዲመዘገብ 
ያደረጉት ጉዳዮች የጌዴኦ ማኅበረሰብ የመሬት አያያዝ፣ 
ታሪካዊ ቅርሶች፣ ትክል ድንጋዮች፣ የዋሻ ላይ ጽሑፍና 
በባሕላዊ መንገድ ብቻ የሚተዳደሩ ደኖች መኖራቸው 
መሆኑንም ገልጸዋል።  

ዶክተር ዮሴፍ፤ የጌዴኦ መልክዓ ምድር በቅርስነት 
እንዴት እንደተመዘገበ ሲያስረዱ፤ የጌዴኦ ማኅበረሰብ 
በባህላዊ መንገድ የሚጠብቃቸውን መልክዓ ምድር 
በቅርስነት እንዲመዘገቡ በተለያዩ ጊዜያት ጥያቄዎችን 
አቅርቧል። ይህንን ጥያቄ የዞኑ አስተዳደር ተቀብሎ ለቅርስ 
ጥበቃ ባለስልጣን በማመልከት አካባቢው እንዲጠና 
ተደርጓል። በዚህም ሁለት ጉዳዮች በዋናነት ተሠርተዋል። 

አንደኛው የምርጫ ሰነድ የማስገባት ሲሆን፤ 
ሁለተኛው ደግሞ ቅርሱ ከተመዘገበ በኋላ ያለው 
የአስተዳደር ሥርዓት የሚመለከት ነው። በዚህ መሠረት 
ለአሥር ተከታታይ ዓመታት እልህ አስጨራሽ ጥናት 
በማድረግ በ2012 ዓመተ ምህረት የጥናት ሥራው ተጠናቆ 
ለዩኔስኮ እንዲቀርብ ተደርጓል ብለዋል። 

በሳውዲ አረቢያ ሪያድ በተካሄደው 45ኛው 
የተባበሩት መንግሥታት የትምህርት፣ የሳይንስና የባህል 
ድርጅት (ዩኔስኮ) የዓለም ቅርስ ጉባኤ ላይ በደቡብ 
ኢትዮጵያ ጌዴኦ ዞን የሚገኘው የጌዴኦ ባህላዊ መልክዓ 
ምድር በዓለም ቅርስነት ተመዝግቧል።

ዮሴፍ ማሩ (ዶ/ር)

ለዓባይ ግድብ በአንድ...

የሀብት ማሰባሰቢያ ከአምስት መቶ እስከ ሰባት መቶ 
ሚሊዮን ብር ለማሰባሰብ መታቀዱን ተናግረው፤ 
በሀገር ውስጥና በውጭ የሚኖሩ ኢትዮጵያውያን 
እንደከዚህ ቀደሙ በንቃት እንዲሳተፉ ጠይቀዋል።

በውጭ የሚኖሩ ኢትዮጵያውያን በሞባይል 
በተዘጋጁ "Its my dam" እና "Its my GERD" 
በሚሉ ሁለት መተግበሪያዎች ተጠቅመው ከአምስት 
ዶላር ጀምሮ ለግድቡ ማበርከት እንደሚችሉም 
ተናግረዋል።

በተያዘው ዓመት አንድ ነጥብ አምስት ቢሊዮን 
ብር ለማሰባሰብ መታቀዱን የገለጹት ምክትል 
ዋና ዳይሬክተሯ፤ ኅብረተሰቡ የጀመረውን ግድብ 
ለማጠናቀቅ ርብርብ እንዲያደርግ ጠይቀዋል። 
ባለፉት አስራ ሁለት ዓመታት እስከ ሀምሌ 

2015 ድረስ ከ18 ነጥብ አራት ቢሊዮን ብር በላይ 
መሰብሰቡን ጠቁመው፤  በ2015 ዓ.ም እስከ ሐምሌ 
30 ድረስ ባለው ጊዜ ከሀገር ውስጥና ከውጭ ሀገር 
በተለያዩ መንገዶች በአጠቃላይ ከአንድ ነጥብ አራት 
ቢሊዮን ብር በላይ ማሰባሰብ መቻሉን አመላክተዋል።

ታላቁ የዓባይ ግድብ ለዚህ ደረጃ የበቃው 
በሕዝብና በመንግሥት ቁርጠኛ አቋም እንዲሁም  
መንግሥት በመደበኛና በፐብሊክ ዲፕሎማሲ 
አሸናፊ እንዲሆን የመላው ኢትዮጵያውያን ድጋፍ 
መሆኑን የተናገሩት ምክትል ዋና ዳይሬክተሯ፤ 
ኢትዮጵያውያን ላደረግነው ሁለንተናዊ ድጋፍ 
ሽልማታችን ግድባችንን በዚህ ደረጃ ወደ ፍጻሜ 
ማድረስ ነው ብለዋል፡፡

የግድቡ የፍጻሜ ምዕራፍ ላይ ብንደርስም ግድቡ 
ገና አልተጠናቀቀም ያሉት ወይዘሮ ፍቅርተ “ግድቤን 
ለማጠናቀቅ ቃሌን አድሳለሁ” በሚለው ንቅናቄ 

ኢትዮጵያውያን፣ ትውልደ ኢትዮጵያውያንና 
የኢትዮጵያ ወዳጆች እንዲሳተፉ ጥሪ አቅርበዋል፡፡ 
የግድቡን ቀሪ ሥራዎች ለማጠናቀቅም ከ50 እስከ 
60 ቢሊዮን ብር እንደሚያስፈልግ አመላክተዋል፡፡

የልማት ባንክ የካፒታል ማርኬትና ሪሶርስ 
ሞቢላይዜሽን ዳይሬክተር አቶ ዳዊት አማረ 
በበኩላቸው በመላው ሀገሪቱ የሦስት ነጥብ 
ሦስት ቢሊዮን ብር ኩፖን መሰራጨቱን 
ጠቁመው፤ ኅብረተሰቡ የግድቡን ቦንድ ለመግዛት 
በአቅራቢያው በሚገኙ የንግድ ባንክ፣ ልማት 
ባንክ እና ማይክሮ ፋይናንስ በመሄድ መግዛት 
እንደሚችል ተናግረዋል።

በውጭ የሚኖሩ ኢትዮጵያውያንና ትውልደ 
ኢትዮጵያውያን በውጭ ጉዳይ ሚኒስቴር በኩል 
እንዲሁም በበይነ መረብ ስጦታ መስጠትና ቦንድ 
መግዛት እንደሚችሉም ጠቁመዋል።

ከ1ኛው ገፅ የዞረ

 

     ቢንያም ለተፈጥሮ እጅ የሰጠ ባለ ብዙ ተስፋ ወጣት 
ነበር። ወጣቱ ለቀይ ቀበሮ የነበረው ፍቅር ይታወቃል። 
ይኸው ፍቅሩ እስከ ሞት አድርሶታል። ስሙ አካባቢውን 
የሚያፈቅር ወጣት ስም ነው። ባለ ስሙ  በሞቱ እናቱን 
ያስከተለ ለቤቱ ያጎደለ ነው። ወላጅ እናቱ መሠረት ስሜ 
ይባላሉ። ሀዘኑን መቋቋም አቅቷቸው በሞተ በዓመቱ 
ተከትለውት ወደማይቀርበት ሄደዋል። እሱ የተመጠነ 
ግን በአግባቡ የተኖረ እድሜ ባለቤት ነው። 

ሰው ተማክሮ ሀገር ለማፍረስ በሚጥርበት ዘመን 
ተፈጠረ። እሱ ግን ላመነው ተፈጥሮ ተሰዋ። ስለ 
ታማኝነት በዘላለም ህያውነት ይመሰክራል። ከተፈጥሮ  
እስከ መስዋዕትነት የደረሰ ፍቅር ሲያዙ እንደ ቢንያም 
ነው። ቢንያም በ2007  ከመኖር የተቋረጠ ነው።  
በፓርኩ  በተነሳው እሳት ነፍሱ ከስጋው ተለይቷል። 
ቀይ ቀበሮ ከሚቃጠል መሞትን ምርጫው አደረገ።  
ለሞት የዳረገው   የሚያጠፋው እሳት  ነፋስ  አቅጣጫ 
መቀየሩ ነበር። እሱ ሕይወቱ ባለፈበት እሳት ጓደኞቹም 
ተጎድተዋል። ከፍተኛ ቃጠሎ ደርሶባቸው በሕይወት 
መትረፍ ችለዋል። ቢኒያም ግን መስዋዕት ሆነ። 

ሕይወቱ ቢያልፍም ታሪክ በመልካም ከትቦ 

ሲያወሳው ይኖራል። የባሌ ተራሮች ብሔራዊ ፓርክ 
እስካለ ድረስ ቢንያምም አለ። ባለፈው ሰኞ ደግሞ ይህ 
ፓርክ በዓለም ቅርስነት ተመዝግቧል። እንደዚህ ባለ 
የድል ቀን ደግሞ ቢንያምን አለማስታወስ ከባድ ነው። 
የኢትዮጵያ ፕሬስ ድርጅትም ይህን ስትሰሙ ምን 
ተሰማችሁ ሲል ወዳጅ ዘመዶቹን ጠየቀ።

እዮኤል አድማሱ ይባላል። የቢንያም የአስር 
ዓመታት ታናሽ ነው። ስለ ወንድሙ ይናገራል። ቢንያም 
እንደ አባት ያስተማረው ወላጁም ጭምር ነው። 
ከተፈጥሮ ፍቅር የያዘው ሰው መሆኑን መስክሯል። 
የባሌ ተራሮች ብሔራዊ ፓርክ መመዝገብ ድብልቅልቅ 
ያለ ስሜት ፈጥሮበታል። በፓርኩ መመዝገብ ሲደሰት 
ለሂደቱ ሲጥር ለኖረው ወንድሙ በሕይወት አለመኖር 
አስቦ ተክዟል። የቢንያም አይነቱ የአካባቢ ፍቅር 
በትምህርት አይመጣም። ከተፈጥሮ ጋር በመግባባት 
እንጂ ይላል። የሱ ተፅእኖ ቤተሰቡን ለተፈጥሮ እጅ 
እንዲሰጥ አስገድዷል። ጓደኛና የሥራ ባልደረቦቹ 
ላይ ጭምር ተፅዕኖው አለ። በአካባቢ ላይ ያለውን 
አመለካከት መቀየር ችሏል።

እንደ ቤተሰብ መሞቱ ማጉደሉ በወንድሙ 
ተነግሯል። እሱን ተከትሎ የእናታቸው ሞት ለቤተሰቡ 
ከባድ ጊዜ ሰጥቷል። እንደ ቢንያም ያለ እስከ ሞት 

የታመነ  ወንድም ነበረው። ይህ በራሱ ለእዩኤል 
ትልቅ ክብር ነው። ወንድም መሆን የሚሰጠው ክብር 
ሕይወቱ ካለፈም በኋላ አላሳጣውም። ይህን የቢንያምን 
አስተዋፅኦ በማሰብ የኦሮሚያ ቱሪዝም ኮሚሽን ቤተሰቡን 
ሸልሟል። የሕይወት ዘመን የቱሪዝም ስኬት ሽልማት። 
ወጣት እዮኤልም ቤተሰቡን ወክሎ የክብር ሽልማቱን 
ተቀብሏል።  

ሌላኛው የቢንያም መስካሪ ምስክርነቱን ቀጥሏል። 
በፓርኩ  የቱሪዝም ክፍል ተወካይ ነው። የቢንያም 
ወዳጅም ጭምር። ሽመልስ  ወንድሙ ይባላል። ለሱ 
የቢንያምና የተፈጥሮ ቁርኝት በግርምት ይታያል። 
ከወዳጅ ዘመድ ጓደኛ ጎረቤት ሁሉ ጋር ወሬው 
አይቀያየርም። ስለ ተፈጥሮ ብቻ ነው። እንዴት አድርገን 
ተፈጥሮን  እንጠብቅ የሚል ለሀገሩ ተቆርቋሪ ነው።

በተለያዩ ጊዜ በውጭ ሀገራት ተጉዟል። ለምን 
ተመለስክ ሲባል  መልሱ ሁሉንም ሰው ያስገርማል።  
ያለ ቀይ ቀበሮ መኖር አልችልም ይል እንደነበር ሽመልስ 
ይናገራል። ተፈጥሮ የስጋ መንፈሱ እረፍት ናት።  አምኖ 
ለወደዳት  ተፈጥሮ ተሰዋ። የፓርኩ በዓለም ቅርስነት 
መመዝገብ የቢንያም የምንጊዜም ምኞት መሆኑንም 
ሽመልስ ገልጿል። ቢንያም ስጋው ቢያርፍም ስሙ 
በሁሉም የሚወሳ እንደሆነ በወዳጁ ተመስክሮለታል።

ስለ ተፈጥሮ ነፍሱን...

ዓመታትም  የከተማዋን የአረንጓዴ ሽፋን 30 በመቶ ለማድረስ 
ዕቅድ ይዘን እየሠራን ነው፡፡

በአረንጓዴ አሻራ ባለፉት አምስት ዓመታት እንደ ሀገርና 
ከተማ የተመዘገበው ውጤት  በትብብር ከተሠራ በሁሉም 
መስክ ስኬታማ መሆን እንደሚቻል ማሳያ ነው ያሉት ከንቲባ 
አዳነች፤ በአዲስ አበባ ከተማ በክረምት  ወቅት 17 ሚሊዮን 
ችግኞች ለመትከል ታቅዶ ከዕቅድ በላይ ችግኞችን መትከል 
መቻሉን ገልጸዋል፡፡

በከተማዋ በክረምት ወቅት በነበረው የችግኝ ተከላ 
መርሀግብርም የፍራፍሬ ችግኞችና ለከተማ ውበት የሚሆኑ 
የተለያዩ ችግኞች መተከላቸውን ጠቅሰዋል።

አረንጓዴ አሻራ ሁሉም የኢትዮጵያ ሕዝብ በእኔነት 
ስሜት የተከለበትና አሻራውን ያኖረበት መሆኑን ገልጸው፤ 
የሕዝቡ ተሳትፎ ከፍተኛ ከመሆኑም ባሻገር በእልህ፣ በትጋት 
በመስራቱ አኩሪ ውጤት ተመዝግቦበታል  ብለዋል፡፡

በአዲስ አበባ ከተማ በመጪው ዓመት 20 ሚሊዮን 
ችግኞች በላይ ለመትከል አቅደናል ያሉት ከንቲባዋ፣ ከወዲሁ 
ችግኝ ማፍላትና ሌሎች ዝግጅቶችም መጀመራቸውን 
አመልክተዋል፡፡

እንደ ሀገር የአረንጓዴ አሻራ፤ ውሃችን፣ የኃይል 
ምንጫችን፣ የኢኮኖሚ አውታራችን ሁሉ የተሳሰረበት 
መሆኑን የገለጹት ከንቲባዋ፤ እንደ ከተማ ደግሞ  ከተማዋን 
ከአየር ብክለት የምንከላከልበትና ንጹህ አየር የምናገኘበት 
ሳንባችን ነው ብለዋል፡፡

ሁሉም የከተማው ነዋሪ “የእኔ የአረንጓዴ አሻራ ነው 
ተተክሎና አድጎ ምግብ ፣ጥላ፣ ውበትና ማረፊያ መሆን 
የቻለው፣ የአየር መዛባትን የተከላከለው” ብሎ በሥራው 
ሊኮራ እንደሚገባ ገልጸው፤ሕዝቡ በነቂስ ተሳትፎ ችግኝ 
የመትከሉን ዕቅድ እንዳሳካው ሁሉ በቀጣይ ወራትም 
ችግኞቹን በባለቤትነት ተንከባክቦ በማሳደግ ረገድም የበኩሉን 
ከፍተኛ ጥረት ማድረግ እንደሚኖርበት ጥሪ አቅርበዋል፡፡

ከ1ኛው ገፅ የዞረ

በመጪዎቹ ሦስት 
ዓመታት...

ከ1ኛው ገፅ የዞረ

ነፃ ሃሳብርዕሰ አንቀፅ ይህ አምድ በተለያዩ ፖለቲካዊ ኢኮኖሚያዊና 
ማህበራዊ ጉዳዮች ዙሪያ ዜጎች ነፃ ሀሳባቸውን 

የሚሰጡበት ነው። በዓምዱ ላይ የሚወጡ ጽሁፎች 
የዝግጅት ክፍሉን አቋም አያመለክቱም።    

ግንቦት 30 ቀን 1933 ዓ.ም ተቋቋመ

አዲስ ዘመን
የኢትዮጵያ ፕሬስ ድርጅት ዋና ስራ አስፈጻሚ

ስልክ ቁጥር - 011-126-42-22
ኢሜል ፡- epa@press.et

ዋና አዘጋጅ
አንተነህ ኃ/ብርሃን ወ/መድህን 

አድራሻ 
ንፋስ ስልክ ላፍቶ ክ/ከ 

ኢሜይል - anteneh.hailebirhan@press.et
ስልክ ቁጥር - 011-1-26-42-40

የገበያ ልማትና ፕሮሞሽን ዘርፍ
ኢሜይል - etpresspromotion@gmail.com 

ስልክ - 011-126-43-41
ፋክስ - 011-811-13-15

የዝግጅት ክፍል ፋክስ - 251-011-1-56-98-62

የማስታወቂያ መቀበያ ክፍል
ስልክ ቁጥር - 011-156-98-73

ፋክስ - 011-126-58-12

ቴሌግራም - 097- 608-47-07 - Press

የማስታወቂያ ሽያጭ ማስተባበሪያ
ስልክ - 011-1-26-43-39

የአዲስ ዘመን ማኔጂንግ ኤዲተር
ወንድወሰን ሽመልስ ታደሰ
ስልክ፡- 011 126 4200 
Email:- wendweson.shimelis@press.et

       wendwesonshimelis@gmail.com 

የአዲስ ዘመን ምክትል ዋና አዘጋጆች 

• ወርቁ ማሩ
• ኃይሉ ሣህለድንግል
• እስማኤል አረቦ
• ቦጋለ አበበ

ማከፋፈያ :- ስልክ ቁጥር - 011-157-02-70

ወጋሶ

መገኛውን በጉባ ወረዳ ያደረገው ታላቁ የዓባይ 
ግድብ አንድ ሺ 680 ስኩዌር ኪሎ ሜትር ቦታ 
ስፋት የሚሸፍን ነው፡፡ የሀገር ኩራት የሆነው ይህ 
ታላቅ ግድብ መገኛውን ኢትዮጵያ በስተምዕራብ 
ከሱዳን ጋር በምትዋሰንበት ጉባ ያድርግ እንጂ በብዙ 
ኢትዮጵያውያን ልብ ውስጥ የተቀመጠ ስለመሆኑ 
ብዙም ጥርጣሬው የለኝም፡፡  

ቤተ ሰሪ ደም የለውም ይባላል፤ እርግጥ ነው ደም 
የለውም፡፡ ምክንያት ቢባል ቤቱ የሳር ክዳን ያለው 
ጎጆ ይሁን አሊያም ዛኒጋባ፤ አሞራ ክንፍ ይሁን ወይም 
ደግሞ ባለአንድ እና ከዚያም በላይ ወለል ያለው ሕንፃ፤ 
ቪላ ይሁን ወይም ሌላ እንደየኪሱ መጠን የሚሠራ  
ነው።

ባለቤቱ ቤቱን  በቀጣይ  ዘመን የሚኖርበት 
እንደመሆኑ ያለውን አንጡራ ሀብት አሟጥጦ 
ይቀልሳል፤ አጠናቅቆም ወደቤቱ ሲገባ የ‹‹እንኳን ደስ 
ያለህ›› መልካም ምኞት ይከተለዋል፡፡ ኢትዮጵያም  
የዓባይ ግድብን በመንግሥቷ አስተባባሪነትና በልጆቿ 
ተባባሪነት ወደሥራ ከገባች እነሆ 12  ዓመታት 
ተቆጥረዋል፡፡

ምንጣሮውን፣ ቆፋሮውን፣ ወዘተ… አጠናቅቃ 
ቅድመ ውሃ ሙሊት የነበረውንም ጉድጉዷን 
አከናውኗ ከዛሬ ሦስት ዓመት በፊት ዋና የተባለውንና 
የተናፈቀውን የመጀመሪያውን ዙር ውሃ ሐምሌ 15 
ቀን 2012 ዓ.ም አራት ነጥብ ዘጠኝ ቢሊዮን ኪዩቢክ 
ሜትር ውሃ መያዟ ይታወሳል፡፡ የውሃ ሙሌቱ 
መጠናቀቁንም በጠቅላይ ሚኒስትሯ አማካይነት 
ማብሰሯ አይዘነጋም፡፡

በእርግጥ ይህም የሆነው ወቅቱ ክረምት 
እንደመሆኑ በፈጣሪ ቸርነት በተገኘው ከፍተኛ የዝናብ 
መጠን ነው፣ ለእኛ ለኢትዮጵያውያን የሰንደቃችን 
ያህል ምልክታችን ወደ ሆነውና በግንባታ ላይ ወዳለው 
ታላቁ የዓባይ ግድብ መንቆርቆር ብቻ ሳይሆን በወቅቱ 
የተፈለገው ውሃ መያዙን አጋርም አደናቃፊም ማየቱ 
የቅርብ ጊዜ ትውስታ ነው፡፡   

በወቅቱም ጠቅላይ ሚኒስትሩ፣ የውሃ ሙሊቱንና 
ዓመታዊ የሥራ ክንውንን በተመለከተ ኢትዮጵያ የውሃ 
አጠቃቀሟ ፍትሐዊና ሚዛናዊ እንደሆነ ይቀጥላል 
ማለታቸው የሚረሳ አይደለም፡፡

ኢትዮጵያ ዓመቱን ሙሉ ሥራዋን በአንክሮ 
ትሠራለች፤ በዓመቱ መጨረሻ ደግሞ ቀና ትልና 
የሰማዩን መጥቆር ትመለከታለች፤ ፈጣሪም የእርሷ 
ተባባሪ እንደሆነው ሁሉ የኢትዮጵያን ሰማይ በደመና 
ይሞላል፤ በደመና መሙላት ብቻ ሳይሆን በሀገሬ 
ሰማይ ላይ የሚያዣብበው ደመና ወደውሃ ይቀየራል። 
ያለስስት ታላቁን ግድብ  ይሞላዋል፤ በቃ ይኸው ነው 
- በትይዪዋ ያለውን ጩኸት ሳትሰማ የመጀመሪያውን 
ሙሌት በድል ማጠናቀቅ ችላለች፡፡

በተመሳሳይ ኢትዮጵያ ለሁለተኛው ዙር የውሃ 
ሙሌት ‹‹የውሃ አጠቃቀማችን ፍትሐዊ እንዲሆን 
እሻለሁ›› በሚል ጽኑ እምነት ዝግጅቷን ሰኔ ወር 
2013 ዓ.ም ላይ አጠናቃ የሁለተኛው ዙር የውሃ 
ሙሌት ከቤኒሻንጉል ጉሙዝ ጉባ ቀጥታ ስርጭት 
ለኢትዮጵያውያንና ለወዳጆቿ በኩራት፤ እንዲያዩት 
መደረጉ የአደባባይ ምስጢር ሆኖ አልፏል፡፡

ኢትዮጵያ፣ የገነባችው ግድብ የሚዳሰስ ቅርስ 
ወይም ሐውልት አይደለምና ግንባታውም ሆነ ውሃ 
ሙሌቱ አንዳች ሳይናጠብ በተያዘለት የጊዜ ሰሌዳ 
መሠረት ማከናወኗ አይዘነጋም፡፡ ይሁንና ያንን 
ስታደርግ በማን አለብኝነት መንፈስ አልነበረም፤ 
አይደለምም፡፡ ከውሃ ሙሌቱ ጎን ለጎን ድርድሩንም 
እንደምታስኬድ ደጋግማ ስትናገር ቆይታለች፤ አሁንም 
እየፈጸመች ያለው ያንኑ ቃሏን ነው፡፡

በ2014 ዓ.ም ነሐሴ 5 ቀን ይፋ የተደረገው 
የሦስተኛው ዙር የውሃ ሙሌትም ኢትዮጵያ ቃሏን 
ጠብቃ ያከናወነች ተግባር እንደሆነ አይረሳም፡፡ 
በወቅቱ  ‹‹ኢትዮጵያ ከእኛ ጋር ሳትስማማ ለሦስተኛው 
ዙር ለመሙላት እየተዘጋጀች ነው›› በሚል ጉዳዩ 
ለተባበሩት መንግሥታት የጸጥታው ምክር ቤት 

የትውልዱ አዲስ የታሪክ ትርክትዓለማችን በተለያዩ ምክንያቶች ሕዝቦቿ ችግር ላይ ሲወድቁ እና የሌሎችን ድጋፍ ሲሹ ለእነዚህ ሕዝቦች መድረስ 
የምትችልበትን የራሷን ሥርዓት አበጅታለች፡፡ በዚሁ አግባብ ለዘመናት ሲገጥማት በነበረ ሰው ሰራሽ (እንደ ጦርነት) 
እና የተፈጥሮ (ድርቅ፣ ጎርፍ፣ የመሬት መንቀጥቀጥን የመሳሰሉ) በአደጋዎች ምክንያት ከፍ ያለ ሰብዓዊ ቀውስ 
ለገጠማቸው ሰዎች የሰብዓዊ ድጋፍ ስታደርስ ቆይታለች፤ እያደረሰችም ትገኛለች፡፡

ኢትዮጵያም እንደ ሀገር ከድህነቷ ባሻገር የእነዚህ የሰው ሰራሽም ሆኑ የተፈጥሮ አደጋዎች በተደጋጋሚ ተጠቂ 
ሆናለች፡፡ ዜጎቿም በእነዚሁ ምክንያቶች ለሞት፣ ለስደት፣ መፈናቀልና ለከፋ የሰብዓዊ ቀውስ ሲዳረጉ ቆይተዋል፡፡ 
ድርቅ፣ ጎርፍ፣ ጦርነትና ሌሎችም መሰል ክስተቶች ደግሞ በኢትዮጵያ ጎልተው ከሚጠቀሱ ዜጎችን ለችግር እያጋለጡ 
ካሉ ጉዳዮች መካከል ይጠቀሳሉ፡፡

በእነዚህ ክስተቶች ምክንያት ለችግር የተጋለጡ ዜጎችን ታዲያ አንድም በራስ አቅም፤ እጅ ሲያጥርም የውጪ 
መንግሥታትና ድርጅቶችን ጠይቆ ሰብዓዊ ድጋፍን ማድረስ የተለመደ ነው፡፡ ይሄው ሲደረግም ቆይቷል፡፡ ባለፉት 
ሦስት እና አራት ዓመታት እንደ ሀገር ከፍ ያለ ተጽዕኖ በነበረው ጦርነት፤ እንዲሁም ድርቅና መሰል ጉዳዮች ለከፋ 
የሰብዓዊ ቀውስ የተጋለጡ ዜጎችን ደርሶ መደገፍ የተቻለውም በዚህ መልኩ ነበር፡፡

ይሁን እንጂ እንደ ኢትዮጵያ ባሉ ድሃ እና ለማደግ እየተፍጨረጨሩ ባሉ ሀገራት ለዜጎች እንዲደርስ የሚፈለገው 
ሰብዓዊ ድጋፍ እንዲህ በቀላሉ የሚገኝ አይደለም፡፡ ምክንያቱም በራስ አቅም ማድረግ ያልቻለ ሀገር የድጋፍ አድራጊ 
ሀገራትና ተቋማትን የሰጥቶ መቀበል መንገድ ይሁነኝ ብሎ መቀበል ይጠበቅበታል፡፡ ይሄው መንገድ ለዘመናት 
በኢትዮጵያም ተንሰራፍቶ ቆይቷል፡፡

ከቅርብ ጊዜ ወዲህ ግን ኢትዮጵያ በራሷ ለመቆም ቀና ቀና ማለቷ እምብዛም ያልተዋጠላቸው አልጠፉም፡፡ ቀና 
ማለቷ ስጋት የሆነባቸው ኃይሎችም አልጠፉም፡፡ እናም ሰብዓዊ ድጋፍ እንደ አንድ አንገት ማስደፊያ መሳሪያ ተደርጎ 
የተያዘ እንደመሆኑ፤ በኢትዮጵያ ላለው የሰብዓዊ ድጋፍ ፍላጎት መልስ ማግኘትም እንደ ሀገር የእጅ ተጠምዛዥነትን 
ሰብዕና እንድትላበስ ወደማስገደድ አመራ፡፡

ይሄ ግን ፈጽሞ የሚሆን አይደለም፡፡ ምክንያቱም የሀገር ክብርና ሉዓላዊነት ጉዳይ የፖለቲካ እና የዜጎች ልዕልና 
ጉዳይ ነው፡፡ ይሄ ፈጽሞ ከሰብዓዊ ድጋፍ ጋር የሚያያዝ አይሆንም፡፡ እናም ለችግር የተጋለጡ ወገኖችን በመደገፍ 
ስም የሀገርና ሕዝብን ሉዓላዊነትና ክብር ለመጨፍለቅ የሚደረግ ጥረት ፈጽሞ ተቀባይነት ሊኖረው አይችልም፡፡

ለሰብዓዊነት በሚል ከተቋቋመ ተቋም እና ይሄንኑ ተቋም ካቋቋመ ሀገርም ይሄን መሰል አካሄድ ፈጽሞ የሚጠበቅ 
አይሆንም፡፡ ለእኔ ካልተገዛህ፣ የእኔን ሃሳብና መንገድ ካልተከተልክ ለዜጎችህ የሰብዓዊ ድጋፍ አላደርስም ማለትም 
ከፖለቲካ እሳቤ እንጂ ፈጽሞ ከሰብዓዊነት የሚመነጭ አይደለም፡፡

በኢትዮጵያም በተደጋጋሚ እየታየ ያለው ይሄን መሰል አካሄድ፤ ባልተገባ ክስና ውንጀላ ምክንያት የፖለቲካ 
ጥቅምን ለማስጠበቅ ሲባል በችግር ውስጥ ላሉ ዜጎች የሚደርስን የሰብዓዊ ድጋፍ እስከማቋረጥ የደረሰ ርምጃ 
መወሰዱ ይታወቃል፡፡ ይሄ ተግባር ደግሞ ዜጎች ለከፋ ችግር እንዲጋለጡ አድርጓል፡፡

ለአብነትም፣ የአሜሪካ ተራድኦ ድርጅት እና ሌሎችም አጋር የሰብዓዊ ተቋማትና አካላት በኢትዮጵያ 
የሚያደርጉትን ሰብዓዊ ድጋፍ ለተወሰኑ ወራት ማቋረጥ ያሳደረውን ተጽዕኖ መመልከት ይቻላል፡፡ ሆኖም ይሄን 
ከሰብዓዊነት ዓላማ ባፈነገጠ ምክንያት የተፈጠረውን የዜጎች ሰቆቃ ለመግታት የፌዴራል መንግሥቱ በራሱ አቅም 
ሠርቷል፤ እየሠራም ይገኛል፡፡

በዚህም በዜጎች ላይ የሚያደርሰውን ሰቆቃ ለመቀነስና ክፍተቱን ለመሙላት መንግሥት ከራሱ የመጠባበቂያ 
የምግብ ክምችት ወጪ አድርጎ ቅድሚያ ለሚያስፈልጋቸው ለአራት ሚሊዮን ዜጎች ድጋፍ ሲያደርግ ቆይቷል፡፡ 

አሁንም የአስቸኳይ ሰብዓዊ ድጋፍ ለሚሹ ከአራት ሚሊዮን ለሚልቁ ዜጎች የሁለተኛ ዙር የሰብዓዊ ድጋፍ 
ለማድረግ ይሄንኑ የመጠባበቂያ መጋዘኑን በድጋሚ ለመክፈት ተገድዷል፡፡ ከችግሩ ክብደት አኳያም የሁለተኛውን 
ዙር ድጋፍ በአጭር ጊዜ ውስጥ ለማድረስ አስፈላጊውን ዝግጅት አድርጓል፡፡

በዚህ መልኩ በየ45 ቀኑ በዙር እንዲደርስ የሚደረገው የሰብዓዊ ድጋፉ፤ በኢትዮጵያ በተለያዩ አካባቢዎች 
በተለያዩ ምክንያቶች ለችግር የተጋለጡ ዜጎችን ታሳቢ ያደረገ ነው፡፡ መንግሥትም ይሄን ኃላፊነቱን ለመወጣት 
ባለው አቅም እየሠራ ሲሆን፤ ሥራውን የበለጠ ውጤታማ ለማድረግም ከክልል መንግሥታት ጋር በጥምረት 
እያከናወነ ይገኛል፡፡

ይሁን እንጂ የሰብዓዊ ድጋፍን ለሰው ልጆች የማድረስ ኃላፊነት የአንድ ሀገር መንግሥት ብቻ የቤት ሥራ ሊሆን 
አይገባውም፡፡ ምክንያቱም የሰብዓዊ ድጋፍ ለሰው ልጆች ከሰው ልጆች የሚደርስ ነው፡፡ ይሄ ደግሞ ሰው መሆንን 
እንጂ የፖለቲካ አመለካከትና አቋምን የሚሻ ተግባር አይደለም፡፡

በመሆኑም በኢትዮጵያ በችግር ውስጥ ላሉ ዜጎች (ሕፃናት፣ ሴቶች፣ አካል ጉዳተኞች፣ አዛውንቶች…) የሰብዓዊ 
ድጋፍ የሚሹ ወገኖችን መደገፍ ከሁሉም የሰብዓዊ አካላት የሚጠበቅ እንጂ፤ የኢትዮጵያ መንግሥት የብቻው ኃላፊነት 
አለመሆኑን መገንዘብ፤ ሀገራትና ተቋማትም ሰብዓዊነትን ማዕከል አድርገው በዚህ ላይ መሥራት ይኖርባቸዋል!

ሰብዓዊ ድጋፍ ለማድረግ መስፈርቱ ሰብዓዊነት ብቻ ነው!

ቢቀርብም፤ በወቅቱ ግድባችን በውሃ መሞላት ብቻ 
ሳይሆን ካሉት ሁለቱ ተርባይኖችም ዓይኖቻችን 
የናፈቁትን ብርሃን  ማፍለቅ መጀመራቸውን 
መስማት ችለናል።   

  በዚህ ሂደት ሁሉ ኢትዮጵያ በወንዙ ፍትሀዊ 
አጠቃቀም ዙሪያ በያዘችው አቋም እንደጸናች ነው። 
በቅርቡ ‹‹የአፍሪካ ሀብት ለአፍሪካውያን ብልጽግና›› 
በሚል መሪ ሐሳብ የአፍሪካ የወሰን ተሻጋሪ የውሃ 
ሀብቶች ፍትሃዊና ምክንያታዊ አጠቃቀም ላይ 
ባተኮረው 2ኛው ‹‹አፍሪ ራን›› ፎረም ላይ እንኳን፤ 
የኢፌዴሪ ምክትል ጠቅላይ ሚኒስትር አቶ ደመቀ 
መኮንን፣ በናይል ተፋሰስ ሀገራት መካከል ያለው 
ትብብር እንዲጠናከር ጥሪ አቅርበው እንደነበር 
የሚታወስ ነው ፡፡

ሁለቱ የታችኛው ተፋሰሱ ሀገራት (ግብጽና 
ሱዳን) ከአፍሪካ ኅብረት ይልቅ የድርድር ሒደቱ 
በአሜሪካ ወይም በአውሮፓ ኅብረት አሊያም 
ደግሞ በተባበሩት መንግሥታት የጸጥታው ምክር 
ቤት አደራዳሪነት እንዲካሄድ  ይፈልጋሉ፡፡ 
ኢትዮጵያ ደግሞ፤ የሀገሩን ሰርዶ በሀገሩ በሬ እንዲሉ 
ጉዳዩ የአፍሪካውያን  በመሆኑ በአፍሪካ ኅብረት 
አደራዳሪነት እንዲቀጥል  ትሻለች ፡፡ 

ይህን ማለቷ የሌላውን ሀገር ወይም ተቋም 
አሳንሶ ማየት እንዳልሆነ ግልጽ ነው፤ ነገር ግን 
የእነርሱ ድርሻ ከታዛቢነት እንዲዘል አትሻም፡፡ 
ከፍ ሲል ደግሞ ምክረ ሐሳብ ቢሰጡ አትከፋም። 
ከዚህ ከዘለለ ግን እውነታን ለመጨፍለቅ የተነሳ 
ክንድ አድርጋ የምታይ ትሆናለች፡፡ እንዲያም ሆኖ 
ኢትዮጵያ መቼም ቢሆን መሻቷ ለእኔ ብቻ የሚል 
ሳይሆን ፍትሐዊ ተጠቃሚነት ላይ የተመሠረተ ነው።

አሁን በግድቡ ዙሪያ የሚነገሩ አሉታዊ 
ተጽዕኖዎች ቦታ አይኖራቸውም፤ ከ ‹‹ግድቡ 
መገንባት የለበትም›› ጀምሮ ‹‹የተገነባው ግድብ ከእኛ 
ፈቃድ ውጪ ውሃ መሞላት የለበትም›› እስከሚለው 
ድረስ ኢትዮጵያ ብዙ ተግዳሮቶችን በብቃትና 
በብልሃት አልፋለች፡፡ 

እርግጥ ነው እስከ ሦስተኛው ዙር የነበረው የውሃ 
ሙሌት ላይ ተጽዕኖ ለማሳደር በታችኞቹ የተፋሰሱ 
ሀገራት በተለይ በግብጽ በኩል ያልተፈነቀለ ድንጋይ 
ባይኖርም ከቃሏ ዝንፍ ያላለች ኢትዮጵያ ግን 
ሦስቱንም ዙር የውሃ ሙሌት በስኬት አጠናቃለች፡፡ 

የተለመደው ተጽዕኖ ዛሬም ድረስ ያልተረቋረጠ 
ቢሆንም ኢትዮጵያን ዓለምአቀፍ መርህን መሠረት 
ባደረገ መንገድ እያካሄደች አራተኛውን  ዙር የውሃ 
ሙሌት በተያዘለት የጊዜ ሰሌዳ ባለፈው ጳጉሜን 6 
2015 ዓ.ም  በተሳካ ሁኔታ ማከናወኗን በአደባባይ 
ይፋ አድርጋለች። ይህም የትውልዱ አዲስ የታሪክ 
ትርክት ሆኖ ተዘግቧል።

አንድ ነጥብ ስምንት ኪሎ ሜትር ርዝመት፣ 
74 ቢሊዮን ኪዩቢክ ሜትር የውሃ መጠን እና 
145 ሜትር ከፍታ ያለው ታላቁ የዓባይ ግድብ 
በኢትዮጵያውያን ዘንድ  ከፍ ብሎ የተቀመጠና እንደ 
ዓይናችን ብሌናችን  የምንሳሳለት ነው ! አበቃሁ ፡፡ 

ኢትዮጵያ፣ የገነባችው ግድብ 
የሚዳሰስ ቅርስ ወይም ሐውልት 

አይደለምና ግንባታውም ሆነ ውሃ 
ሙሌቱ አንዳች ሳይናጠብ በተያዘለት 

የጊዜ ሰሌዳ መሠረት ማከናወኗ 
አይዘነጋም፡፡ ይሁንና ያንን ስታደርግ 
በማን አለብኝነት መንፈስ አልነበረም፤ 

አይደለምም። ከውሃ ሙሌቱ ጎን 
ለጎን ድርድሩንም እንደምታስኬድ 

ደጋግማ ስትናገር ቆይታለች፤ አሁንም 
እየፈጸመች ያለው ያንኑ ቃሏን ነው

ነፃ ሃሳብ 
ታምራት ተስፋዬ

መምህርነት የሙያዎች ሁሉ አባት ነው። 
መምህርነት ትውልድን የመቅረፅ ክቡር ሙያ 
ነው፡፡ መምህርነት የሰው ልጅን ያህል ክቡር ሕንፃ 
የሚታነፅበት በመሆኑ ከፍተኛ ጥንቃቄና ብስለትን 
ይጠይቃል፡፡ በሌሎች ሙያ ዘፎች ለአብነት 
በምህንድስና ዘርፍ ላይ የተሰማሩ ባለሙያዎች 
ሥራቸው ቢጣመም መልሰው ሊያቃኑት 
ይችላሉ። ቢበላሽ ያፈርሱታል፡፡ የተጣመመ 
የሰው ሕንፃ ግን በቀላሉ አይቃናም፡፡

መምህርነት የሰው ልጆችን ወደ ሠለጠነ 
የማኅበራዊ ዕድገትና ብልፅግና ከፍታ የሚያወጣ 
መሰላል ነው። የቀድሞ የዩናይትድ ስቴትስ 
ፕሬዚዳንት ጆርጅ ቡሽ በአንድ ወቅት ‹‹እኔ 
ጠፈር ላይ የወጡትንም አላደንቅም። የማደንቀው 
እነዚህን ሰዎች ለትልቅ ደረጃ ያደረሷቸው 
መምህራንን ነው›› ማለታቸውን ይታወሳል፡፡

የአንድ ሀገር የትምህርት ጥራትም ካላት 
የመምህራን ጥራትና ብቃት ጋር ጥብቅ ቁርኝት 
አለው፡፡ ዓለማችን በየዘመነ መንግሥታቱ 
ያጋጠማትን ውድቀቶችና መንስኤያቸውን 
ብንመረምር፤ ጉዳዩን ከመምህራን ሚና ጋር 
በአንድ ወይም ደግሞ በሌላ በልኩ የሚያቆራኘው 
ምክንያት  ስለመኖሩ መገንዘብ እጅጉን ቀላል 
ነው፡፡ 

ይህን እሳቤ ዳምጠው ወልዴ ‹‹ለስኬታማ 
የመምህርነት ሙያ ቁልፍ መሣሪያዎች ምንድ 
ናቸው›› በሚል በ2009 ዓ.ም ለንባብ ባበቁት 
መጽሐፍ ውስጥ ‹‹አንድ ሀገር የትምህርት ጥራት 
ካላት የመምህራን ጥራትና ብቃት አይበልጥም፡፡ 
አያንስምም›› ሲሉ ያጠናክሩታል፡፡

ዜጎች በራሳቸው የሚተማመኑ፣ ብቁና 
በምክንያታዊነት የሚያምኑ፣ በሙያቸው ብቃት 
ያላቸው፣ ሥራ ፈጣሪዎች አዳዲስ ግኝቶችን 
አፍላቂዎች፣ ጠንካራ የሥነ ምግባርና ግብረ ገባዊ 
እሴቶችን የተላበሱ፣ በዓለም አቀፍ መድረኮች 
ተወዳዳሪና ብቁ እንዲሆኑ የትምህርት ጥራት 
እጅጉን ወሳኝ ነው፡፡ 

መምህራን ደግሞ ለትምህርት  ጥራት ሁነኛ 
ተዋናይ ናቸው፡፡ ለትምህርት  ጥራት መረጋገጥ 
መምህር ከሚጫወተው ሚና ጋር ሲነፃፀሩ 
ከፍተኛውን ስፍራ የሚይዝ አይገኝም። ትምህርት 
ቤቶች በሀገር ውስጥም ሆነ ከሀገር ውጪ ካሉ 
ሌሎች አቻ ተቋማት ጋር ራሳቸውን ቢያነፃፅሩ 
ጥራትና ብቃት ያላቸው መምህራን ከሌሏቸው 
የትምህርት ጥራት ሊጠበቅም ሊዳብርም 
አይችልም። ምክንያቱ ደግሞ ለድርጅትም ሆነ 
ለተቋም ሕይወት የሚሰጡትና ሊሰጡትም 
የሚችሉት መምህራን ስለሆኑ ነው።

አንድ ሀገር ስኬትና ኪሳራን የምታወራርደው 
ባለመችው፣ እልምታም ባበቃችው ትውልድ 
ነው። ትምህርት ደግሞ ይህን ትውልድ እውን 
ለማድረግና ለአንድ ሀገር እድገት መሠረት፣ 
ዋልታና ማገር መሆኑ ጥያቄ ምልክት ውስጥ 
የሚገባ አይደለም፡፡ 

ኢትዮጵያም፣ ‹‹የበላና የተማረ ወድቆ 
አይወድቅም››፣ ተማር ልጄ… ተማር ልጄ…..
ላልተማረ ሰው ቀኑ ጨለማ ነው›› የሚለው የእናት 
አባት ምክር ከቃል አልፎ በሙዚቃ ተከሽኖ 
ትውልድ የተሻገረባት፣ ‹‹መማር ያስከብራል 
ሀገርን ያኮራል!›› የሚለው ቃልም በዜማ ታጅቦ 
በዝማሬ ሲሰማ የቆየባት ሀገር ናት።

በሀገሪቱ መምህርነት እጅግ ከተከበሩ ሙያዎች 
ቀዳሚው ነው፡፡ ሙያው ምን ያህል ይከበር 
እንደነበር ጠንቅቆ ለመረዳትም ሌላው ቀርቶ 
ከመምህር ጋር በጋብቻ መተሳሰር ከዕድለኝነት ጋር 
ጭምር የሚቆራኝ መሆኑን ማስታወስ በቂ ነው። 
‹‹የእኛ ሙሽራ ኩሪ ኩሪ፣ ወሰዳት አስተማሪ›› 
ተብሎ  መገጠሙም  ለዚህ ማስረጃ መሆን 
የሚችል ነው፡፡

በእርግጥም ከትናንት እስከ ዛሬ በኢትዮጵያ 
ዘመናዊ የትምህርት ጉዞ ውስጥ መምህራን 

በአስቸጋሪ ሁኔታ ጭምር ተረማምደው ራሳቸውን 
አቅልጠው ለሌሎች ብርሃን ሆነዋል፡፡ ይብዛም 
ይነስም ለተገኘው ውጤት የነበራቸው አስተዋፅእ 
ማንም ሊክደው የማይችል ሃቅ ነው፡፡

ይሁንና በሀገሪቱ ሲተገበር የነበረው የትምህርት 
ሥርዓት የትምህርት ተቋማትን በማስፋፋት ላይ 
እንጂ ጠንካራ ዜጋን ማፍራት በሚችሉ ምሁራን 
ልማት አንፃር ኪሎው ሲፈተሽ አልተሠራው 
ወደሚለው አቅጣጫ የሚያመዝን ነው፡፡

በሀገሪቱ የትምህርት ሥርዓት ውስጥ 
የመምህራን የብቃት ችግር ለትምህርቱ ጥራት 
ውድቀት አስተዋጽኦ ሲያደርግ እንደሚስተዋልም 
በተደጋጋሚ ተነግሯል። ለትምህርት ጥራት 
መልፈስፈስ ብሎም ሞት በተለይ አንዳንድ 
መምህራን ለሚያስተምሩበት ክፍል የሚመጥን 
አቅም የሌላቸው መሆን በምክንያትነት ይነሳል። 
ችግሩ በከፍተኛ ትምህርት ተቋማት ውስጥም 
ሳይቀር የሚስተዋል መሆኑ ደግሞ ቀውሱን ሌላ 
ምስል ይሠጠዋል።

ይህ ማለት ግን ብቃቱ ያላቸውና በሙያዊ 
ሥነምግባርም ሆነ እውቀት በርካቶችን 
የሚያስማሙ በተገኙበት ሁሉ የአክብሮት ብሎም 
የአድናቆት ጭብጨባ የሚያስቸራቸው ጉምቱ 
መምህራን የሉም ማለትም አይደለም፡፡

ሆኖም የአቅም ውስንነት ያለባቸው፣ አቅም 
እያላቸውም የማስተማር ተነሳሽነት የጎደላቸው 
ቁጥር ጥቂቶች ናቸው በሚል ብቻ የሚታለፍ 
አይደለም። አንዳንዶቹም ከነጭራሹ ማስተማር 
ከሚጠይቀው ጥበብ ብሎም ሳይንስ ጋር 

እንደማይተዋወቁ በተደጋጋሚ ይገለፃል፡፡
በብዙ የትምህርት ሊቃውንት ተደጋግሞ 

እንደተፃፈውና እንደተነገረው ‹‹ማስተማር 
ሳይንስም ጥበብም ነው። ማስተማር በጥበብነቱ 
እንደተማሪው፣ እንደወቅቱ፣ እንደኅብረተሰቡ 
የእድገት ደረጃ እያደገ እየተሻሻለ እየተለወጠ 
የሚሄድ ነው።

ከታች አንስቶ እስከ ከፍተኛ ትምህርት 
ተቋማት ባለው እርከን የመምህራን ሙያዊ ቁመና 
ከጊዜ ጋር አብሮ ማራመድ፣ ለመምህራን አቅም 
ግንባታ ትኩረት መስጠት የትምህርት ጥራትን 
የማስጠበቅ ሂደት ሲታሰብ አብሮ ልብ ሊባል 
የሚገባው መሠረታዊ ነጥብ  መሆን እንዳለበት 
እርግጥ ነው፡፡

ለትምህርት ጥራት መረጋገጥ መምህራን 
የሙያቸው ባህሪይ የሚያስገድዷቸው ዝግጅት 
አንዱ የሚያስተምሩትን ትምህርት ጠንቅቆ 
ማወቅናም ማሳወቅ ነው። ትምህርት የነገ የሀገር 
ተስፋ የሆኑ ተማሪዎችን በእውቀት፣ አመለካከትና 
ሥነምግባር ቀርጾ የማውጣት  ቁልፍ ሲሆን ፈተና 
ደግሞ የዕውቀት መለኪያ ነው። ፈተና ተማሪዎች 
በትምህርት ወቅት በገበዩአቸው እውቀቶች ልክ 
የሚፈተሹበትና የሚለኩበት ሚዛን ነው።

የመምህራን የማስተማር ብቃት ከሚለካባቸው 
መንገዶች አንዱ ተማሪዎች በሥርዓተ-ትምህርቱ 
ሊጨብጡት የሚገባን ንድፈ-ሀሳቦችን theo-
retical knowledge ወይንም ዕውቀት በአግባቡ 
መጨበጣቸው እንዲሁም የተማሩትን ተፈትነው 
ማለፍ መቻላቸው ነው።

በዚህ የአቅም ልኬት ሚዛን ስንመለከተው 
በኢትዮጵያ የትምህርት ሥርዓት ውስጥ 
የመምህራን አቅም ጥያቄ ውስጥ ስለመሆኑ ከበቂ 
በላይ ማስረጃዎችን ማቅረብ እጅጉን ቀላል 
ነው። መጥቀስ ካስፈለገም በተለይ ባለፉት ሁለት 
ብሔራዊ ፈተናዎች የተመዘገበው የተማሪዎች 
ውጤት ማስታወስ ብቻውን በቂ ነው፡፡

አስደንጋጩ የውድቀት ምጣኔ ለእኔ 
የተማሪዎቹ አቅም እንዳለ ሆኖ ተማሪዎችን 
የሚያስተምሩ አስተማሪዎች ከተመለመሉበት፣ 
ከሠለጠኑበት መንገድ እና የተንሻፈፈ ጉዞ 
እንዲሁም ሁለንተናዊ አቅም ጋር የሚተሳሰር  
ነው፡፡

የትምህርት ሚኒስትሩ ፕሮፌሰር ብርሃኑ ነጋም 
ይህ የመምህራን አቅም ጉዳይ አሳሳቢ ስለመሆኑ 
ከሚስማሙት ወገን ናቸው፡፡ ‹‹በሚያስተምሩበት 
ትምህርት ፈተና ተሰጥቷቸው ምዘናውን ያለፉ 
ከ50 በላይ ያገኙ መምህሮቻችን ከ30 በመቶ 
በታች ናቸው›› ሲሉ መደምጣቸው የሚታወስ 
ነው፡፡

በኢትዮጵያ ከታች ጀምሮ እስከ ከፍተኛ 
ትምህርት ድረስ ያለው የትምህርት አሰጣጥ ጥራት 
የጎደለው መሆኑ ታምኖበት የተሻሻለ የትምህርት 
ፍኖተ ካርታና ሥርዓተ ትምህርት ተቀርፆ ወደ 
ሥራ ተገብቷል፡፡ ይሁንና ለትምህርት ጥራት 
ሥርዓተ ትምህርት መቅረፅ ወይም የትምህርት 
ፖሊሲን ማሻሻል ብቻ ውጤት በቂ አይደለም።

በሀገር አቀፍ ደረጃ የተጀመረው የትምህርት 
ጥራትን የማስጠበቅ እርምጃ የሚጠበቀውን ያህል 
አመርቂ ውጤት ሊያመጣ የሚችለው በተለይም 
እያንዳንዱ መምህር የተሻለ አዲስ ትውልድ 
በመቅረፅ ረገድ ያለውን ሁለንተናዊ አቅም 
በመፈተሽ ሊሆን የግድ ይላል፡፡

ብቁና ሀገር ተረካቢ ዜጋን ለማፍራት 
ዩኒቨርሲቲን የሚቀላቀሉና ከዩኒቨርሲቲ የሚወጡ 
ተማሪዎችን  ለማጣራት የተኬደበትን ውጤታማ 
መንገድ መምህራንን በማጣራትም ሊደገም 
ይገባል፡፡ ጥራት የሚጀምረው ያላጠራውን 
በማጥራት ነው፡፡ በተለይ ለትምህርት ጥራት፣ 
መምህራንንም ማጥራት የግድ ነው፡፡

የትምህርት ሚኒስቴር የሀገሪቱን የትምህርት 
ጥራት ለማስጠበቅ ይረዳኛል፣ ትውልድ እና 
ሀገርን ከውድቀት ይታደጋል ብሎ በማመን 
አዲስ የትግበራ አቅጣጫ ላይ በንቃት በመሳተፍ 

አጋርነቱን እየተወጣ ነው፡፡ በተለይ ከመውጫ 
ፈተና ጋር በተያያዘ በመከናወን ላይ የሚገኙ 
ተግባራት ይበልጥ ሊጠናከሩ  ይገባል፡፡ 

በዚህ ሂደትም ለትምህርት ጥራት፣ 
አስተማሪውን ማጥራት ላይ የሚሠሩ ሥራዎች 
እጅግ ወሳኝ መሆናቸውንም ሁሉም ልብ 
ሊል ይገባል፡፡ ምክንያቱም ብቃት በሌላቸው 
መምህራን የተማሩ ተማሪዎች በሥነ ምግባር፣ 
በዕውቀት፣ በክህሎትና በአመለካከት የታነፀ  
ሀገር  ተረካቢ  ትውልድ  መሆን አይቻላቸውም። 
የኪሳራ አቅምና ጥፋት መጠናቸውንም በቀላሉ 
መገንዘብ የሚቻል ነው፡፡

ብቃት በሌላቸው መምህራን የተማረ ዶክተር 
የሆነ ሰው አክሞ  ማዳን አይሆንለትም፡፡ ብቃት 
በሌላቸው መምህራን የተማረ ዳኛ በሙያው 
መነፅር ሰዎችን እኩል አይመለከትም፡፡ በመርህና 
በሕግ ተመስርቶ ውሳኔ ከመስጠት ይልቅ ጥቅማ 
ጥቅምን መሠረት ያደረገ ውሳኔን ቀዳሚ ምርጫው 
ያደርጋል፡፡

ይህ እንደመሆኑም ለትምህርት ጥራት 
ሥርዓተ ትምህርት መቅረፅ ወይም የትምህርት 
ፖሊሲን ማሻሻል ብቻው ለውጥ አያመጣም። 
ኢትዮጵያ ተስፋን ከሰነቀችባቸው የሥርዓት 
ለውጦች መሀል አንዱ በትምህርቱ ዘርፍ እየታየ 
ያለው ለውጥ  የሚፈለገውን ግብ እንዲመታ 
በተለይም በየደረጃው በቂና ብቁ መምህራንን 
ማፍራት  ያስፈልጋል።

የመምህራንን የቅጥር ሥርዓት ማስተካከልና 
የተለያዩ የምዘና ሥርዓቶችን መዘርጋት እጅጉን 
ወሳኝ ነው። ለትምህርቱ ጥራትና ዕድገት ቁልፍ እና 
ዋነኛ የማዕዘን ድንጋይ ለሆኑት ሙያዊ ምልመላና 
ሥልጠና፣ ምደባና ደመወዝ፣ ግምገማና እድገት 
እንዲሁም የአካዳሚ ነፃነት ልዩ ትኩረት መስጠት 
ይጠይቃል፡፡

የትምህርት ጥራትን ለማረጋገጥ የመምህራን 
የኑሮ ሁኔታ፣ ክህሎትና የሥራ ዲሲፕሊን 
እንዲሁም የሥራ አካባቢን ማሻሻል ሊታሰብበት 
ይገባል፡፡ የመምህራንን ኑሮ በመቀየር መምህራን 
ስለ ምግብ፣ ልብስና መጠለያ ከማሰብ ወጥተው 
አንብበውና ተዘጋጅተው እንዲያስተምሩ 
ማድረግም መረሳት የለበትም፡፡ ፍላጎትና ተሰጥኦ 
ላይ መሠረት ያደረገ የመምህርነት ሙያ ሥልጠና 
መስጠት የትምህርት ጥራቱን ለማጎልበት ጉልህ 
ፋይዳ እንዳለው ታሳቢ ማድረግ ይገባል፡፡

አሁን ላይ ኢትዮጵያ የምትገኝበት ወቅታዊ 
እውነታ አኳያ በተለይም ትውልድን የመቅረፅ 
ሙያዊ ኃላፊነት የተጣለባቸው ዜጎች ተደርገው 
የሚወስዱት መምህራን፤ ታሪካዊ ሚናቸውን 
ከመቼውም ጊዜ በተሻለ መልኩ መገንዘብ 
ይጠበቅባቸዋል፡፡ ዜጎች እውቀትን የሚሹ፣ 
ለእውነት የቆሙ፣ በዕውቀት ላይ ወደተመሠረተ 
ውሳኔ ላይ የሚደርሱ፤ በሰላምና በመቻቻል 
የሚያምኑ ሆነው እንዲቀረፁ በማድረግ በኩል 
የበኩላቸውን ድርሻ መወጣት አለባቸው።

የትምህርት ጥራት ችግሩ በአንድ ሌሊት 
እንዳልተፈጠረ ሁሉ መፍትሔውም በአንድ 
አዳር ሊመጣ አይችልም። ለማስተካከል ረጅም 
ጊዜና ከባድ ዋጋን ይጠይቃል። ይሁንና የትናንት 
ስህተት የፈጠረውን የዛሬ ስብራት ተረድቶ  ዘላቂ 
መፍትሔ ከሚፈጥሩት ወገን ለመሆን እራስን 
ማዘጋጀት ተገቢ ነው፡፡

ታዋቂው የሳይንስ ሊቅ አልበርት አንስታይን 
እንዳለውም «አንድን ነገር በተመሳሳይ ዘዴ ደግሞ 
ደጋግሞ በመሥራት የተለየ ውጤት መጠበቅ 
እብደት ነው» በመሆኑም አዲሱን የለውጥ መንገድ 
የግድ ልንቀበልና በተለየ መንገድ በመራመድ 
ለችግሩ መፍትሔ ልንሰጠው ይገባል፡፡

መንግሥትም  ለትምህርት ጥራት መውደቅ 
ምክንያት የሆኑ ስንክሳሮችን ለማስተካከል 
የጀመራቸውን ውጤታማ የማጥራት ተግባራት 
እንደ ተማሪው ሁሉ መምህራንም እየቃኘ 
ይበልጡን ሊቀጥል ይገባል፡፡ ለዚህ ደግሞ ገና 
አልረፈደም !።

ለትምህርት ጥራት፤ መምህራንንም ማጥራት

ለትምህርት ጥራት መልፈስፈስ 
ብሎም ሞት በተለይ አንዳንድ 
መምህራን ለሚያስተምሩበት 

ክፍል የሚመጥን አቅም የሌላቸው 
መሆን በምክንያትነት ይነሳል፡፡ 

ችግሩ በከፍተኛ ትምህርት ተቋማት 
ውስጥም ሳይቀር የሚስተዋል 

መሆኑ ደግሞ ቀውሱን ሌላ ምስል 
ይሠጠዋል

ሀገርኛ
ማህበራዊ

አንተነህ ቸሬ

የኢትዮጵያውያን መገለጫ ናቸው የሚባሉ በርካታ 
መልካም እሴቶች እየተዳከሙ መጥተዋል የሚለው 
ወቀሳና ስጋት፣ ብዙ ዜጎችን ጉዳዩ እንዲያሳስባቸውና 
እነዚህን መልካም እሴቶች ለመመለስም ጥረት 
እንዲያደርጉ ምክንያት ሆኗቸዋል፡፡ ‹‹ልባችን 
አላስፈላጊና ጎጂ በሆኑ ነገሮች ተሞልቶ ሰብዓዊነት 
ነጥፏልና በንፁህ ልብ ታግዘን ሰብዓዊነትን ማጠንከር 
ይገባል›› ያሉ ወገኖች ያቋቋሙትና በዘርፈ ብዙ 
ምግባረ ሰናይ ተግባራት ላይ የተሰማራው ‹‹ንጹህ ልብ 
የበጎ አድራጎት ድርጅት››፣ የዚህ ጥረት ማሳያ ተደርጎ 
ይጠቀሳል፡፡   

‹‹ንፁህ ልብ›› የበጎ አድራጎት ድርጅት 
የተመሠረተውና አገልግሎት መስጠት የጀመረው 
በ2013 ዓ.ም ሲሆን፣ ከኢፌዴሪ የሲቪል ማህበረሰብ 
ድርጅቶች ባለሥልጣን ፈቃድ ያገኘው ደግሞ በየካቲት 
ወር 2014 ዓ.ም ነው፡፡ የድርጅቱ ዋና ሥራ አስኪያጅ 
አቶ ታምራት በቀለ የድርጅቱ ምስረታ በሚኖርበት 
አካባቢ ከነበረው ነባራዊ ሁኔታ ጋር የተሳሰረ 
እንደሆነ ይገልፃል፡፡ ‹‹ድርጅቱን ያቋቋምነው ሰዎች 
በምንኖርበት አካባቢ አንዳንድ ማኅበራዊ ችግሮች 
ነበሩ፡፡ እኛም ችግሮቹን ስለምናውቃቸው እድሜያችን 
እየጨመረ ሲመጣ የአካባቢውን ችግር እንዴት 
ማቃለል እንዳለብንና ለዚህም የእኛ አበርክቶ ምን 
ሊሆን እንደሚገባ ማሰብና መነጋገር ጀመርን›› ሲል 
ይገልጻል፡፡ 

እነ ታምራት ሃሳቡን እያጎለበቱ መጥተው እንዴት 
ወደ ተግባር መቀየር እንዳለባቸው ስምምነት ላይ 
ይደርሳሉ፡፡ ሰዎችን በማስተባበር ደጋፊ የሌላቸውን 
አረጋውያን፣ ልጆችንና አካል ጉዳተኞችን ለመርዳት 
ወስነውም ሥራውን ጀመሩት፡፡ ‹‹የምግብ፣ የአልባሳትና 
ሌሎች ድጋፎችን በማሰባሰብ ድጋፍ ማድረግ 
ጀመርን።ሥራው እየተጠናከረና እየሰፋ ሲመጣ ደግሞ 
ግልጽና ሕጋዊ በሆነ መንገድ መንቀሳቀስ አስፈላጊ 
እንደሆነ በማመን፣ ለኢፌዴሪ የሲቪል ማህበረሰብ 
ድርጅቶች ባለሥልጣን የፈቃድና እውቅና ጥያቄ 
አቀረብን፡፡ ጥያቄያችንም ተቀባይነት አግኝቶ በየካቲት 
ወር 2014 ዓ.ም ሕጋዊ ፈቃድ አገኘን›› በማለት 
ስለድርጅቱ አመሠራረት ያወሳል፡፡      

‹‹ንፁህ ልብ›› ተብሎ የመሰየሙ ምክንያት 
ከድርጅቱ አመሠራረትና ዓላማ ጋር የተሳሰረ እንደሆነ 
አቶ ታምራት ይገልፃል፡፡ ‹‹የበጎ አድራጎት ድርጅቱን 
ስም ‹ንፁህ ልብ› ብለን የሰየምነው ሰው ሰብዓዊነት 
የሚሰማው ንፁህ ልብ ሲኖረው ነው፡፡ ቀደም ሲል 
በሀገራችን የነበሩት ብዙዎቹ በጎ ማኅበራዊ እሴቶች 
አሁን ተዳክመዋል፡፡ መልካም ጉርብትና፣ መረዳዳት፣ 
መቻቻልና መተሳሰብ እየተዳከሙ የመጡት በተለያዩ 
ምክንያቶች ልባችን ርህራሄና ሰብዓዊነት ስለጎደለው 
እንደሆነ እናምናለን፡፡ ልባችን ለግላችንም ሆነ 
ለሀገራችን ሊጠቅሙ በማይችሉ በጎ ያልሆኑ ሃሳቦችና 
ድርጊቶች እየተሞላና እየደፈረሰ  በመሆኑ ሰብዓዊነት 
እየራቀን እንደሆነ እናስባለን፡፡ ስለዚህ አንድ ግለሰብ 
ሰብዓዊነት የሚሰማው ልቡ ከአላስፈላጊ ነገሮች ሲርቅና 
ሲፀዳ ነው፡፡ እኛም የድርጅቱን ስም ‹‹ንጹህ ልብ›› 
ብለን የሰየምነው፣ ከመጥፎና ከአላስፈላጊ ነገሮች የፀዳ 
ልብ ለሰብዓዊነትና ለበጎነት ወሳኝ ግብዓት መሆኑን 
በማመን ነው፡፡ ድርጅቱ ያለምንም የዘር፣ የሃይማኖትና 
የቋንቋ ልዩነት በንጹህ ልብና በሰብዓዊነት ብቻ 
የተቸገሩ ወገኖችን የሚረዳ ነው›› በማለት ስለድርጅቱ 
ስያሜ መነሻ ምክንያትም ያስረዳል፡፡ 

የ‹‹ንፁህ ልብ የበጎ አድራጎት ድርጅት›› ተግባራት 
በስድስት ዘርፎችና የኅብረተሰብ ክፍሎች ላይ ያተኮሩ 
እንደሆኑም ሥራ አስኪያጁ አቶ ታምራት ያብራራል። 
እነዚህም ዘርፎች አረጋውያን፣ ሕፃናት፣ አካል 
ጉዳተኞች፣ ማማከርና ሥልጠና፣ ሀገራዊ ልማት እና 
የገቢ ማሰባሰቢያ ናቸው፡፡ ድርጅቱ በእነዚህ የትኩረት 
ዘርፎቹ አገልግሎት የሚሰጠው በቤት ለቤት ድጋፍና 
እንክብካቤ እና በድርጅቱ የማገገሚያና የመኖሪያ 
ማዕከል አማካኝነት ነው፡፡ 

አቶ ታምራት እንደሚናገረው፣ ድርጅቱ አተኩሮ 

የሚሰራባቸው ዘርፎች እርስ በእርስ የሚደጋገፉና 
ለሀገር ልማትና እድገት አስተዋፅኦ ያላቸው ናቸው። 
ለሀገር ብዙ ውለታ የዋሉ አረጋውያን ያለ ደጋፊ 
እንዳይቀሩ፣ የነገ የሀገር ተስፋ የሆኑ ህፃናት ተስፋቸው 
እንዳይጨልም፣ ችሎታ ኖሯቸው በተለያዩ ምክንያቶች 
ችሎታቸውን እንዳይጠቀሙና አላስፈላጊ ለሆነ 
የሕይወት ውጣ ውረድ የተዳረጉ ወጣቶች ካሉበት 
ችግር እንዲላቀቁ እንዲሁም አካል ጉዳተኞች የተሻለ 
የኑሮ እድል እንዲያገኙ ድርጅቱ አልሞ ይንቀሳቀሳል፡፡ 

የበጎ አድራጎት ተግባራቱም ሥነልቦናዊ፣ 
መንፈሳዊ፣ አካላዊ፣ ማኅበራዊና ኢኮኖሚያዊ ጥንካሬና 
ብልጽግናን እውን በማድረግ  የተሻለ አካታችና የበለፀገ 
ማኅበረሰብ ለመፍጠር የሚያግዙ ናቸው። ድርጅቱ 
ከሚያደርጋቸው የምግብ፣ የአልባሳትና የሌሎች 
ቁሳቁስ ድጋፍ በተጨማሪ በሀገራዊ ልማት የትኩረት 
ዘርፉ የንጹህ መጠጥ ውሃ፣ የትምህርትና የጤና 
ተቋማት ግንባታዎችን የማከናወን እቅዶችም አሉት፡፡          

‹‹ንጹህ ልብ›› የበጎ አድራጎት ድርጅት እስካሁን 
ባከናወናቸው ምግባረ ሰናይ ተግባራት የተለያዩ 
የኅብረተሰብ ክፍሎችን ተጠቃሚ አድርጓል፡፡ 
ታምራት እንደሚናገረው፣ ድርጅቱ ከ2013 ዓ.ም 
ጀምሮ በሰራቸው ሥራዎች ለአረጋውያን፣ ለሕፃናት፣ 
ለሱስ ተጠቂዎች፣ ለሴተኛ አዳሪዎች እና ሥራ ፈላጊ 
ወጣቶች ድጋፎችን አድርጓል፤ የሥልጠናና ማማከር 
አገልግሎቶችን ሰጥቷል፡፡ ድርጅቱ የአዲስ አበባ 
እና የአራት ማዕዘናት የተሰኙ ሁለት የፕሮጀክት 
ክፍሎች አሉት፡፡ የአራት ማዕዘናት ፕሮጀክት ክፍሉ 
ድርጅቱ ከአዲስ አበባ ከተማ ውጭ በክልሎች 
የሚያከናውናቸውን ምግባረ ሰናይ ተግባራትን 
የሚያስተባብርበት የሥራ ክፍል ነው፡፡ 

በምዕራፍ አንድ የበጎ አድርጎት ሥራው በአዲስ 
አበባ፣ የካ ክፍለ ከተማ በ 12 ወረዳዎች ለሚኖሩና 
በኅብረተሰብ ተሳትፎና በጎ አድራጎት ማስተባበሪያ 
ጽሕፈት ቤቶች ለተመረጡ 324 ችግረኛ ወገኖች 
(108 አረጋውያን፣ 108 ሕፃናት እና 108 አካል 
ጉዳተኞች) የምግብ፣ የአልባሳትና የሌሎች ቁሳቁሶች 
ድጋፎችን አድርጓል፡፡ ድጋፍ የተደረገላቸው ወገኖች 
ምንም ዓይነት ገንዘብና የኑሮ መሠረት ያልነበራቸው 
በመሆኑ የድርጅቱ ድጋፍ ሕይወታቸውን ታድጓል፡፡ 
የትምህርት መሣሪያዎች ድጋፍ የተደረገላቸው ልጆችም 
ትምህርታቸውን ሳያቋርጡ መቀጠል ችለዋል፡፡ 

የድርጅቱ ድጋፎች አካል ጉዳተኞችም የሕክምና 
ክትትል እንዲደረግላቸው እንዲሁም አጋዥ 

እንዲያገኙ አስችሏል፡፡ ከዚህ በተጨማሪም ድርጅቱ 
የሚያከናውናቸው የበጎ አድራጎት ተግባራት የከተማ 
አስተዳደሩ ለሚሠራቸው ችግረኛ ወገኖችን የመደገፍ 
ሥራዎች ተጨማሪ አቅም የሚፈጥሩ ሆነዋል። ድርጅቱ 
ከተቋቋመ ገና ሁለት ዓመታትን ብቻ ያስቆጠረ መሆኑን 
አስታውሶ፣ በቀጣይም የበጎ አድራጎት ሥራውን ወደ 
ሌሎች የሀገሪቱ አካባቢዎች በማስፋት እንደሚሠራ 

ይገልፃል፡፡ 

የድርጅቱ የማማከርና ሥልጠና አገልግሎት 
በተለያየ የኑሮና የጤና ደረጃ ላይ በሚገኙ የኅብረተሰብ 
ክፍሎች ላይ ያተኩራል፡፡ ሴተኛ አዳሪዎች ካሉበት 
አስከፊ ሕይወት እንዲወጡ ለማስቻል የሥነ-ልቦና 
ድጋፍ በመስጠት ራሳቸውን ማቋቋም እንዲችሉ 
እገዛ ያደርጋል፡፡ በተለያዩ ሱሶች ውስጥ የሚገኙ 
ሰዎች ከሱስ እንዲላቀቁ ይደግፋል፡፡ በተጨማሪም 
አዕምሮ ህሙማን ሕክምና የሚያገኙበትን እድል 
ያመቻቻል። በሥራ ላይ ላሉ ወጣቶች የሰብዕና ግንባታ 
ሥልጠናዎችን ሰጥቷል፡፡ ከእነዚህ አገልግሎቶች 
በተጨማሪ አዳዲስ ፕሮጀክቶችን ተግባራዊ ለማድረግ 
እየሠራም ይገኛል፡፡ በሁለት ዓመታት ውስጥ ከአንድ 
ሺ ሦስት መቶ በላይ ሰዎች የድርጅቱን የሥልጠናና 
የማማከር አገልግሎት አግኝተዋል፡፡    

‹‹ንፁህ ልብ›› የበጎ አድራጎት ድርጅት ከአዲስ አበባ 
ከተማ ውጭ በጉራጌ ዞን፣ ማረቆ ወረዳ ለሚገኙ ከ200 
በላይ ልጆች በዓመት ለሁለት ጊዜያት ያህል የአልባሳትና 
የትምህርት ቁሳቁስ ድጋፎችን ያደርጋል፡፡ ይህ 
ተግባርም በአካባቢው የአልባሳትና የትምህርት ቁሳቁስ 
እጥረት ያለባቸው ልጆች ችግራቸው እንዲቃለልና 
ትምህርታቸውን እንዲከታተሉ አስችሏል፡፡ 

ከአንድ ሺ 500 በላይ አባላት ያሉት ድርጅቱ፣ 
የበጎ አድራጎት ተግባራቱን ለማከናወን የሚያስችለውን 
ገንዘብ የሚያገኘው ከአባላቱ መዋጮ እንደሆነም አቶ 
ታምራት ይናገራል፡፡ ‹‹ለተረጂዎች የምንሰጠውን 
ገንዘብና ቁሳቁስ የምናገኘው የድርጅቱ አባላት 
በሚያደርጉት ድጋፍ ነው፡፡ ሰዎች የድርጅቱ አባላት 
እንዲሆኑ እንጋብዛለን፤ ፈቃደኛ የሆኑት ቋሚ አባላት 
ይሆናሉ፡፡ አባላቱ ድጋፍ የሚያደርጉበትን አሠራር 
በመፍጠርና ከአባላት የሚሰበሰበውን ድጋፍ ለሦስት 
ወራት በማጠራቀም ድጋፍ ለሚደረግላቸው ወገኖች 
እናደርሳለን የሚለው የድርጅቱ ዋና ሥራ አስኪያጅ፣ 
ከሀገር ውስጥ ሆነ ከውጭ ከትልልቅ ተቋማት 
ድጋፍ ለማግኘት አቅደናል፤ የእስካሁኑ ድጋፍ ግን 
በአባላት መዋጮ ላይ ብቻ የተመሠረተ ነው›› በማለት 
ስለድርጅቱ የገንዘብ ምንጭ እና የርዳታ አሰባሰብና 
አቅርቦት ያብራራል፡፡ ‹‹ንፁህ ልብ›› የበጎ አድራጎት 
ድርጅት ላከናወናቸው የበጎ አድራጎት ተግባራት 
በየደረጃው ካሉ የመንግሥት ተቋማት የእውቅናና 
የምስጋና የምስክር ወረቀቶችን አግኝቷል፡፡       

በ‹‹ንፁህ ልብ›› የበጎ አድራጎት ድርጅት ተግባራት 
ላይ ችግር እየፈጠሩ ያሉ በበጎ አድራጎት ሥራ 
ስም የማጭበርበር ተግባር የሚፈጽሙ አካላት 
ስለመኖራቸው አቶ ታምራት ይገልጻል። ‹‹የማኅበረሰቡ 
ግንዛቤ ትልቅ ችግር ሆኖብናል፡፡ ኅብረተሰቡ በበጎ 
አድራጎት ሥራ ስም በሚከናወኑ የማጭበርበር 
ተግባራት ተሰላችቷል፡፡ የሃሰተኞቹ አጭበርባሪነት 
እውነተኛ ዓላማ ይዘው ሃቀኛ የበጎ አድራጎት 
ተግባራትን ለማከናወን የሚንቀሳቀሱ ወጣቶች ላይ 
ጫና ይፈጥራል፡፡ ይህም ኅበረተሰቡ በበጎ አድራጎት 
ሥራዎች ላይ እምነት እንዲያጣና እና ቋሚ ድጋፍ 
አድራጊዎች እንዳይኖሩ እንቅፋት ይሆናል፡፡›› ነው 
ያለው፡፡ የበጎ አድራጎት ሥራዎቻችን የፋይናንስና 
ሌሎች ድጋፎችን የሚፈልጉ ናቸው፤ በበጎ አድራጎት 
ሥራ ስም በሚከናወኑ ማጭበርበሮች ምክንያት 
የሚፈጠሩ የታማኝነት ችግሮች እነዚህን ድጋፎች 
ለማግኘት መሰናክል እየሆኑብን ነው፤ አንዳንድ 
ሥራዎቻችንም እየተጓተቱብን ነው›› ይላል፡፡    

ድርጅቱ በምዕራፍ አንድ መርሃ ግብሩ አገልግሎት 
ከሰጠባቸው አካባቢዎች በተጨማሪ ዘንድሮ በሌሎች 
አካባቢዎችም የመድረስ  እቅድ አለው፡፡ ከዚህ 
በተጨማሪም የንጹህ ልብን የማገገሚያና የመኖሪያ 
ማዕከል በማቋቋም የጎዳና ተዳዳሪዎች፣ የአዕምሮ 
ህሙማን፣ ሴተኛ አዳሪዎችና አካል ጉዳተኞች 
ወደ ማዕከሉ እንዲገቡ፣ እንዲያገግሙና የሙያ 
ሥልጠናዎችን እንዲያገኙ ለማድረግ እየተንቀሳቀሰም 
ይገኛል፡፡ በእስካሁኑ የድርጅቱ ጉዞ የመንግሥት 
ድጋፍ እንዳልተለያቸው በመጥቀስ፣ የድርጅቱ እቅዶች 
ስኬታማ እንዲሆኑ መንግሥት እገዛ እንደሚያደርግ 
ተስፋ እንዳላቸው አቶ ታምራት ይናገራል፡፡

በ ῾ንፁህ ልብ� ሰብዓዊነትን የማጠንከር በጎ ተግባር

ለሀገር ብዙ ውለታ የዋሉ አረጋውያን ያለ 

ደጋፊ እንዳይቀሩ፣ የነገ የሀገር ተስፋ 

የሆኑ ሕፃናት ተስፋቸው እንዳይጨልም፣ 

ችሎታ ኖሯቸው በተለያዩ ምክንያቶች 

ችሎታቸውን እንዳይጠቀሙና አላስፈላጊ 

ለሆነ የሕይወት ውጣ ውረድ የተዳረጉ 

ወጣቶች ካሉበት ችግር እንዲላቀቁ 

እንዲሁም አካል ጉዳተኞች የተሻለ 

የኑሮ እድል እንዲያገኙ ድርጅቱ አልሞ 

ይንቀሳቀሳል

ወጣቶች  
ማህበራዊ 

በየዓመቱ መስከረም 16 ቀን የሚከበረው  
የመስቀል ደመራ በዓል በአዲስ አበባ  መስቀል  
አደባባይ በደማቅ ሥነ ሥርዓት የሚከበር ነው።  በሥነ 
ሥርዓቱ ላይ የሃይማኖት አባቶች፣ የቤተክርስቲያን 
አገልጋይ ወጣቶች ፣ ቁጥራቸው የበዛ የእምነቱ 
ተከታዮች ፣ ከፍተኛ የመንግሥት ባለሥልጣናት፣ 
ዲፕሎማቶች፣ የተለያዩ ሀገራት ጎብኚዎች (ቱሪስቶች)  
እና ሌሎች እንግዶች ይታደሙበታል ። 

የመስቀል ደመራ በዓል በተለያዩ የኢትዮጵያ 
ክፍሎች እና ኢትዮጵያውያን በሚገኙባቸው የዓለም 
ሀገራት ውስጥም በድምቀት  የሚከበር የጌታችን 
የመድሃኒታችን እየሱስ ክርስቶስ የተሰቀለበትን 
መስቀል ከጠፋበት መገኘት የሚያበስር ትልቅ 
በዓልም ነው።

በተመሳሳይ መስቀል በዓል በዋለ በቀጣዩ 
ቅዳሜና እሁድ ላይ የሚከበረው የኢሬቻ በዓልም ሰፊ 
የአከባበር ሥርዓት ወግና ትውፊት ያለው ከመሆኑም 
በላይ የኦሮሞ ህዝብ በአንድነት ተሠብስቦ ለፈጣሪው 
ምስጋና የሚያቀርብበት ነው፡፡

ከቅርብ ጊዜ ወዲህ ደግሞ ይህ በዓል በአዲስ 
አበባ ከተማ ከፍተኛ ቁጥር ባላቸው የእምነቱና 
የባህሉ ተከታዮች በደማቅ ሁኔታ እየተከበረም 
ይገኛል፡፡

እነዚህ ሁለት በዓላት የሚውሉበት መስከረም 
ወር ደግሞ የሚወደድ ሁሌም በየዓመቱ እንዲመጣ 
የሚናፈቅ ጊዜም ነው፡፡ ወደበዓላቱ  ስንመጣ  
ሁለቱም በዓላት የፍቅር የአንድነትና የምስጋና 
ናቸው፡፡  ሰዎች አምላካቸው የከፈለላቸውን ዋጋ 
የሚያስታውሱበት በሌላ በኩል ደግሞ ከዘመን ዘመን 
ተሸጋግረው ስለመገኘታቸው የሚደሰቱበትም ነው፡፡

በሌላ ጎን እነዚህ በአንድ ወር ላይ የሚውሉ 
የአደባባይ በዓላት በህዝብ ውስጥ የሚፈጥሩት  
ማህበራዊ ትስስር አንድነት ከፍ ያለ ከመሆኑም በላይ 
የተፈጠረውን የማህበረሰብ አንድነትና አብሮነት  
በማጠናከሩም በኩል ያላቸው ሚና እንዲህ በቀላሉ 
የሚታይ አይደለም፡፡  

በህዝቦች አንድነት ውስጥ መተዋወቅ አለ። 
በመተዋወቅ ውስጥ መከባበር አለ። በመከባባበር 
ውስጥ ደግሞ ሰላም አለ። የአደባባይ በዓላት ለአንድ 
ማህበረሰብ የኪነጥበብ እድገትና ለከያኒዎች መፈጠር 
አስተዋጽኦ አላቸው። በሀገራችን የአደባባይ በዓላት 
ላይ የሚታዩት ጭፈራዎችና ዘፈኖች ለዚህ አስረጂነት 
ሊጠቀሱ ይችላሉ። ብዙዎቹ የሀገራችን የባህል ዘፈን 
ተጫዋቾችና ተወዛዋዦች  አፋቸውን የፈቱት፣ 
ሰውነታቸውን የፈተሹትና  ወገባቸው ያፍታቱት  
ጥምቀትን አሸንዳን/ሻደይንና ፊቼ ጨንበላላንና 
ኢሬቻን   በመሳሰሉ የአደባባይ በዓላት ነው ብንል 
ማጋነን አይሆንም።

በኢትዮጵያ የአደባባይ በዓላትን ወቅቱን ጠብቆ 
ከማከበር ያለፈ፣ ለማጎለበት፣ በቅርስነት ለመጠበቅ፣ 
ለማስተዋወቅ  በርካታ ሥራዎች ይሰራሉ፡፡  
እስካሁንም ሦስት የማይዳሰሱ ቅርሶቻችንን  ማለትም 
የመስቀል በዓል፣ ፊቼ ጫምበላላና የገዳ ሥርዓት 
በዩኔስኮ ለማስመዝገብ ተችሏል፡፡  በቀጣይነትም 
የጥምቀትና ኢሬቻ በዓላትን ለማስመዝገብ ብዙ 
ሥራዎች እየተሠሩ ነው።  ነገር ግን እንደ አሸንዳ/
ሻደይን የመሳሰሉ በዓለም አደባባይ እኛነታችንን 
ሊገልጹ የሚችሉና በአደባባይ በልጃገረዶች የሚከበሩ 
በዓላትንም ተገቢውን እውቅና የማሰጠት ሥራው 
ተጠናክሮ መቀጠል አለበት ።

እነዚህ እንደ  ጥምቀት፣ ዳመራ፣ አሸንዳ/
ሻደይ፣ ፊቼ ጨንበላላ፣ ኢሬቻና ሌሎች በዓላት 
እኛነታችንን ከማሳወቅ ባለፈ በመቶ ሺህ የሚቆጠሩ 
ቱሪስቶችን የመሳብም አቅም ያላቸው ናቸው። 
በዓላቱ  ቱሪስቶችን መሳብ በተለይ ለየአካቢው ህዝብ 
ኢኮኖሚያዊ ተጠቃሚ ማስገኘት በሚችሉ መልክ 
የማልማትና የማስተዋወቁ ሥራው ከእኛ የሚጠበቅ 
ቢሆንም አሁንም ባሉበት ሁኔታ ግን በተለይም 

ሰላማችን ከተጠበቀ ቱሪስትን የመሳብ አቅማቸው 
ላቅ ያለ ነው። የአደባባይ በዓላቱ በሚከበርባቸው 
አካባቢዎች የበዓሉ ተሳታፊዎች የሚደምቁባቸውን 
አልባሳት፣ ጌጣጌጥ፣ የአካባቢውን ባህላዊ ምግቦችና 
ሌሎቹም እንኳን ከውጭ መጥቶ ለሚያያቸው 
ለእኛም በውስጣቸው ላለን ሰዎች ሁሌም አዲስ 
ምንጊዜም አስደናቂ የመሆን አቅማቸው ትልቅ ነው።

በተለይም በያዝነው የመስከረም ወር እንደ 
መስቀል ደመራና ኢሬቻ የመሳሰሉ ትልልቅ በዓላት 
ይከበራሉ፡፡ እነዚህን በዓላት ለማክበር የሚወጣው 
የህዝብ ቁጥርም ቀላል የሚባል አይደለም ፡፡  ሁለቱም 
በዓላት ትልቅ ከመሆናቸውም በላይ ሰዎች እርስ 
በእርሳቸው የሚገናኙበት ባህላቸውን ወጋቸውን 
ለማያውቃቸው የሚያስተዋውቁበት ከምንም 
በላይ ደግሞ የፈጠራቸውን አምላክ አብዝተው 
የሚያመሰግኑበትና ክረምት አልፎ በጋ መድረሳቸው 
የሚያስደስታቸው በዓላት ናቸው፡፡

በእነዚህ በዓላት ላይ ታሞ አልጋ የያዘ አልያም 
ከሀገር የወጣ  ካልሆነ በቀር አደባባይ ሳይወጣ 
በቤቱ የሚቀር አንድም ሰው የለም፡፡ ሕጻን አዋቂው 
የክት ባህላዊ ልብሱን ለብሶ በባህል ማጌጫዎቹ 
የሚችለውን ያህል ተውቦ ብቻ ምን አለፋችሁ ታይቶ 
የማይጠገብ ትዕይነት የሚታይባቸው ናቸው፡፡ 

እነዚህ ውብና ድንቅ በዓላቶቻችንን ከምን 
ጊዜውም በላይ በሰላምና በደስታ እንዲከበሩ ደግሞ 
ሁላችንም ሃላፊነት ያለብን ስለመሆኑ መግለጽ 
ለቀባሪው እንደማርዳት ነው፡፡

የቱሪዝም ሚኒስቴርም  በመስከረም ወር 
በሚከበሩ የአደባባይ በዓላት ላይ የሚታደሙ 
ጎብኒዎችን ቆይታ አስደሳችና የተሳካ ለማድረግ 
አስፈላጊውን ዝግጅት ማድረጉንና በተለይም 
ወጣቶች ሰላምን በማስጠበቅ በኩል የበኩላቸውን 
ሚና እንዲወጡም ጥሪ አቅርቧል፡፡

በሚኒስቴሩ በዚህ ወር ደመራ መስቀል እሬቻና 
የዓለም የቱሪዝም ቀን ስለሚከበሩ  ልዩ ትኩረት 
ተሰጥቶ ዝግጅት ስለመደረጉ እየገለጸ ቢሆንም 
በተለይም ወጣቶች ይህንን ጥረት ማገዝ እንዳለባቸው 
ደግሞ አሳስቧል፡፡

የመስቀል ደመራ እንዲሁም የኢሬቻ በዓል 
በደመቀ ሁኔታ እንዲከበር ከኃይማኖት ተቋማት 
በዘርፉ ከሚሳተፉ ባለድርሻ አካላትና የመንግሥት 
መሥሪያ ቤቶች ጋር በትብብር እየተሠራ መሆኑን  
ሚኒስቴር መሥሪያ ቤቱ በድረ ገጹ ያሰራጨው መረጃ 
ያመላክታል፡፡

የቱሪስቶችን ቆይታ አስደሳችና የተሳካ ለማድረግ 
ከሆቴል ባለቤቶች ከጸጥታ ተቋማት አስጎብኚዎች 
( ከቱር ኦፕሬተሮች) ና ከኃይማኖት ተቋማት ጋር 
በመወያየት የቅድመ ዝግጅቱ ሥራ እየተከናወነም 
ነው፡፡

ከፊታችን በርካታ የአደባባይ በዓላት የሚካሄዱ 
በመሆኑ ኢትየጵያውያን በነቂስ ወጥተው በበዓሉ 
ላይ እንዲሳተፉ ሀገራቸውን እንዲጎበኙ ሰላምን 
እንዲሰብኩና እንዲዝናኑ ያስፈልጋል፡፡

በተለይም ወጣቶች ለሁሉም ነገር ግንባር ቀደም 
እንደመሆናቸው መጠን ራሳቸውን ከጥፋት ኃይሎች 
ሴራ  በማራቅና ሀገራቸውን በማስቀደም በዓላቱ 
በሰላም ተከብረው እንዲጠናቀቁ የበኩላቸውን 
ሊወጡም ይገባል፡፡ 

ኢትዮጵያውያን በርከታ አኩሪ ባህሎች ያሉን 
እርስ በእርሳችን ለመከባበርና ለመዋደድ ምክንያት 
የማንፈልግ ችግሮቻችንን በሰላማዊ መንገድ 
የመፍታት ልምድ ያለን ነን፡፡ ለዚህ ማሳያው የገዳ 
ሥርዓታችን ነው፡፡ ታዲያ ሁሉም ወጣት ራሱን በዚህ 
መልኩ ቀርጾና እኔ ለሀገሬና ለህዝቤ ሰላም እቆማለሁ 
እተባበራለሁ ብሎ ሊነሳ ይገባል፡፡ ይህ በሆነ መጠን 
ደግሞ ጠላቶቻችን እያፈሩ ሰላማችን እየተረጋገጠ 

እንደ ደመራና ኢሬቻ ያሉ የአደባባይ በዓላቶቻችንን 
ተገቢውን ክብር አግኝተው ታዳሚውም የሚገባውን 
በረከትና ደስታ ሸምቶ ቤቱ እንዲገባ ትልቅ 
አስተዋጽኦ ይኖረዋል፡፡  

የአደባባይ በዓላት የተለያዩ አካላትን የሚያሳትፉ 
በመሆናቸው የኢትዮጵያን ህብረ ብሔራዊ አንድነት 
ያሳያሉ፡፡ የአደባባይ በዓላት ኢትዮጵያዊ አንድነትን 
ከማጉላት ባለፈ ቱሪስቶችን በመሳብ የኢኮኖሚ 
ምንጭ ሆነው  ያገለግላሉ፡፡

በዓላቶቹ በተከታዮቻቸውና አማኞቻቸው 
ይለያዩ እንጂ የሁሉም ኢትዮጵያዊ በዓላት 
በመሆናቸው የተለያ እምነትና ባህል ያላቸው 
የህብረተሰብ ክፍሎችም በዝግጅቶቹ  ላይ 
የሚሳተፉባው ናቸው፡፡

 ከፊታችን የሚከበሩት የመስቀልና የኢሬቻ 
በዓላት ኃይማኖታዊ እና ባህላዊ ሥርዓታቸውን 
ጠብቀው በሰላም እንዲከበሩ የወጣቱ ሚና የጎላ  
ነው፡፡

“የአብሮነት፣ የወንድማማችነትና የፍቅር 
መገለጫ የሆኑ ኃይማኖታዊና ህዝባዊ በዓላትን 
በጋራ እናክብር” በሚል መሪ ሃሳብም የአዲስ አበባ 
ወጣቶች ማህበር በዓላቱ በሰላም ይከበሩ ዘንድ 
ወጣቶች የበኩላቸውን እንዲወጡም ጥሪ አቅርቧል።

 ከ5 ሺ  በላይ የአዲስ አበባ ከተማ ወጣቶች 
የተሳተፉበት ውይይት መድረክ በማካሄድም 
በተለይም በቀጣይ ሳምንት የምናከብራቸው 
የደመራና መስቀል በዓላት ከአዋኪ ነገሮች በጸዳ 
ከተማችንን ሀገራችንን ይበልጥ በሚያሳውቅ ሁኔታ 
እንዲከበር ብሎም በዓሉን ለመታደም አደባባይ 
የወጣው ህዝብ በሰላም ወደየቤቱ እንዲገባ ሰፊ ሥራ  
በወጣቶች እንደሚጠበቅ ነው የተገለጸው፡፡

የውይይቱ ተሳታፊ ወጣቶች በዓላቱ ያለምንም 
ፀጥታ እክል ኃይማኖታዊ፣ ታሪካዊና ባህላዊ 
እሴታቸውን ጠብቀው እንዲከበሩ ለማስቻል ዝግጁ 
መሆናቸውን ያረጋገጡ ከመሆኑም በላይ ህዝቡም 
እንዲያግዛቸው ጥሪ ስለማቅረባቸው ተገልጿል።

በዓላቱ በሰላም እንዲከበሩ ሁሉም የድርሻውን 
መወጣት እንዲችል ወጣቶች ትኩረት ሰጥተው 
በዝርዝር ውይይት  ካደረጉ በኋላ የበኩላቸውን 
ለመወጣት በዓመት አንዴ በጉጉት ተጠብቀው 
የሚመጡ በዓላቱም ያለምንም ጸጥታ ስጋት 
በተረጋጋና በአስደሳች ሁኔታ እንዲከበሩ ለማድረግ 
ዝግጅታቸውን ስለማጠናቀቃቸው እንደገለጹም 
የከተማዋ  ኮሙኒኬሽን  ቢሮ ዘገባ ያመለክታል፡፡

የአደባባይ በዓላት በሚከበሩበት ወቅት ልዩ ልዩ 
የጥፋት አጀንዳዎችን  ይዘው በታዳሚው መካከል  
ሰርገውና ተመሳስለው የሚገቡ ኃይሎች እንደሚኖሩ 
መገመት ቀላል ነው፡፡ ነገር ግን እነዚህ የጥፋት 
ኃይሎች እቅዳቸው ይከሽፍ ዘንድ መሥራት ያለብን 
ሁላችንም ብንሆንም በተለይ ወጣቶች የከተማው 
ብሎም የበዓላቱ በሰላም ተከብሮ መጠናቀቅ 
ባለቤት መሆናቸውን በማመን ሰፊ ሥራንም ሊሰሩ 
እራሳቸውንም ከአጀንዳቸው ሊያርቁ  ይገባል፡፡ 

ለበዓላቱ በሰላም መጠናቀቅ በወጣቱ የሚሰሩ 
ሥራዎች ደግሞ በአደባባዮች ላይ ብቻ ሳይሆን 
ሰዎች በየመንደራቸው ሰብሰብ ብለው በዓላቱን 
በሚያከብሩባቸው የመዝናኛ ቦታዎች ሁሉ ሊሆን 
እንደሚገባ ደግሞ መረዳት ያስፈልጋል፡፡ 

በሌላ በኩልም ህብረተሰቡ የደመራንም ሆነ 
የኢሬቻን በዓል ለማክበር በአደባባዮች ላይ ሲገኝ 
ራሱን ከጥፋት ኃይሎች በመጠበቅ ንቁ በመሆን 
አካባቢው ላይ ምን እየተፈጠረ እንዳለ በማወቅና 
በማሳወቅ   ሊተባበር ይገባዋል፡፡

በዚህ መልኩ እጅና ጓንት ሆኖ መሥራት ከተቻለ 
ወጣቶች የድርሻቸውን ከተወጡ ራሳቸውንም 
የጥፋት ኃይሎች ጉዳይ አስፈጻሚ ካላደረጉ በዓላቱን 
በሰላም ከማክበር አልፈን ለከተማችን ብሎም 
ለሀገራችን ዘላቂ ሰላምና መረጋጋት  መረጋገጥ ትልቅ 
አቅምን የሚፈጥር ይሆናል፡፡

የአደባባይ በዓላትና ወጣቶች
እፀገነት አክሊሉ

የምድር በረከት

በድንጋይ ከሰል ምርት ከሚታወቁት አካባቢዎች 
አንዱ አዲሱ የደቡብ ምዕራብ ኢትዮጵያ ክልል 
ነው፡፡ ክልሉ ከፍተኛ ኃይል ማመንጨት የሚችሉ  
የድንጋይ ከሰል ምርቶች የሚገኝበት እንደሆነ 
መረጃዎች ያመላክታሉ፡፡ በተለይ የክልሉ  ዳውሮ፣ 
ኮንታ  እንዲሁም ከፋ ዞኖች  በድንጋይ ከሰል  
ምርታቸው  ይታወቃሉ፡፡ 

የደቡብ ምዕራብ ኢትዮጵያ ሕዝቦች ክልል 
ማዕድንና ኢነርጂ ልማት ኤጀንሲ ምክትል ዋና 
ዳይሬክተርና የማዕድን ዘርፍ ኃላፊ አቶ መንገሻ 
መዳልቾ በክልሉ ያለውን የድንጋይ ከሰል ክምትች 
አስመልክቶ በተለይ ለኢትዮጵያ ፕሬስ ድርጅት 
ሲገልጹ በክልሉ ያለውን የድንጋይ ከሰል ማዕድን 
ክምችት ለማወቅ ጥናት ማድረግ እንደሚያስፈልግ 
ተናግረዋል፡፡ 

እሳቸው እንደሚሉት፤  አሁን ባለው ሁኔታ 
እንደ ክልል  የድንጋይ ከሰል ያለባቸው አመልካች 
ቦታዎች መገኛ ቦታ ተብለው በቦታ ደረጃ የተለዩ 
ናቸው፡፡ አሁን ላይ  የሚሠራው ሥራ ከገጸምድር 
ላይ ያለና በከፊል ገጸ ምድር ላይ ያለውን  ማዕድን  
የሚመረትበት ነው፡፡ 

 ጥናቶቹ እንደሚያሳዩት፤ የድንጋይ ከሰል 
ለማግኘት በአንዳንድ ጥናቶች  ላይ ከሦስት እስከ 
አራተኛ ሜትር ጥልቀት ያለው ሲሆን፤ በአንዳንዶች 
ላይ ደግሞ እስከ 22 ሜትር ጥልቀት ድረስ ሦስት 
ደረጃ  ላይ ክልሉ የድንጋይ ከሰል  ክምችት  
እንዳለ  አመላካች  ነገሮች ታይተዋል። ከዚያም 
አልፎ ጥልቀት ላይ ሊኖር እንደሚችል አመላካቾች 
መኖራቸውን ጠቅሰው፤ በቀጣይ በግሉ ዘርፍ 
እንደዚህ ዓይነት አመልካቾቹን  ተይዘው ሰፋ 
ያለ ጥናት ተደርጎ   ቦታዎቹ ተለይተው ወደ ሥራ 
እንዲገቡ እንደሚደረግ አስታውቀዋል፡፡  

ይህንን ጥናት መሠረት በማድረግ  15  አነስተኛ 
ደረጃ አምራቾች  እና ሦስት በከፍተኛ  ደረጃ 
አምራቾች በአጠቃላይ 18 አምራቾች ፈቃድ ወስደው 
ድንጋይ ከሰል ለመምረት ወደ ሥራ ገብተዋል፡፡ 
ከክልሉ በ2015 በጀት ዓመት 748 ሺ24 ቶን ያህል 
የድንጋይ ከሰል ለማምረት ታቅዶ፤ 209ሺ398 ቶን  
ለማምረት ተችሏል፡፡ 

ከእቅዱ አንጻር አፈጻጸሙ ውስን ነው የሚሉት 
ኃላፊው፤ ለዚህም በርካታ  ችግሮች መኖራቸውን  
በምክንያትነት ይጠቅሳሉ፡፡ ከገቢም አንጻር 30 
ሚሊዮን ብር ገቢ ለማስገባት ታቅዶ፤ 29 ነጥብ3 
ሚሊዮን ብር  ገቢ ማግኘት መቻሉን ይናገራሉ፡፡

 በእነዚህ አምራቾች ወደ ሥራ ሲገባ ከሚፈጠር 
የሥራ ዕድል አንጻር የተያዘው እቅድ በድንጋይ ከሰል 
ምርት ብቻ ለ600 ዜጎች የሥራ ዕድል ለመፍጠር 
ታቅዶ፣ ለ525 ዜጎች  ቋሚና ጊዜያው የሥራ ዕድል 
መፍጠር ተችሏል፡፡

የሥራ ዕድል ፈጠራን አስመልክቶ በክልሉ 
የማዕድን ዘርፍ መመሪያ ላይ በተቀመጠው አሠራር 
መሠረት እያንዳንዱ አምራች ከምርት ሽያጭ ገቢ 10 
በመቶውን  ለሥራ አጥ ዜጎች የሥራ ዕድል መፍጠር 
ገቢ እንዲያደርጉ የሚያስችል አሠራር መዘርጋቱን 
ይናገራሉ፡፡ በቀጣይ እነዚህ አምራቾች በሙሉ 
አቅማቸው ወደ ሥራ የሚገቡ ከሆነ ጥሩ ካፒታል 
የሚያስገኝና ጥሩ ሥራ የሚሠራበት መሆኑን ነው 
ኃላፊው የሚገልጹት፡፡

የድንጋይ ከሰል ማምረት ሥራ እስካሁን ባለው 
ሂደት ውጤታማ ነው ማለት አይቻልም የሚሉት 
ኃላፊው፤ ያለው ፍላጎትና የገበያ ሁኔታ የማይጣጣም 
መሆኑን ይናገራሉ፡፡ ዘርፉ ላይ ለመሰማራት 
የሚፈልጉ ባለሀብቶች እንዳሉም ጠቅሰው፣ 
ባለሀብቶቹ ወደ ማምረት ሥራው ከገቡ በኋላ ግን 
ያለው ገበያ አስተማማኝ እንዳልሆነ ነው የተናገሩት፤ 
ገበያውን ሰብሮ ገብቶ ዘርፉ ላይ ውጤታማ ለመሆን 
በጣም ከባድ እየሆነባቸው አብዛኛዎቹ እየተቸገሩ 

መሆኑንም ይገልጸሉ፡፡ 
በዚህ የተነሳ የአምራቾች ምርት በሜዳ ላይ 

እየተቃጠለ አመት እስከ አመት ዝናብና ፀሐይ 
ተፈራርቆበት የሚባክንበት ሁኔታ መኖሩን ምክትል 
ዋና ዳይሬክተሩ  አመልክተዋል፡፡ ቢሠራበትና ገበያና 
አምራቹን የማተሳሰርበት ሁኔታ  ቢኖር ከውጭ ሀገር  
በከፍተኛ የውጭ ምንዛሪ  የሚገባውን የድንጋይ 
ከሰል  ማስቀረትና የሀገር ውስጥ ሀብትን በመጠቀም  
ጥሩ መነቃቃት ይፈጠራል የሚል እሳቤ ይፈጠር 
እንደነበርም ነው የገለጹት፡፡ አሁን ያለው የገበያ 
ማነቆ ካልተፈታ አስጊ እንደሆነ ይናገራሉ፡፡

 በተለይ አምራቾች ምርታቸውን በቀጥታ 
ለፋብሪካዎች ለማቅረብ  ይቸገራሉ የሚሉት 
ኃላፊው፤ ለዚህም ችግር በአምራቹና በፋብሪካው 
መሀል  ያሉ ደላሎች  መኖር መሆኑን ይጠቁማሉ። 
አምራቹ ማዕድኑን ለፋብሪካው አቅርቦም የምርቱ 
ውጤት ዝቅተኛ የሚሆንበት ሁኔታ እንዳለም 
ተናግረዋል። ምርቱ በፋብሪካው ተቀባይነት 
አላገኘም እየተባሉ  ማዕድኑን መልሰው እንዲወስዱ 
የሚያደርግበት ሁኔታ እንዳለም ይጠቁማሉ፡፡ 
የተለየ የጥቅም ግንኙነት በመፍጠር የጥቅም ሽሚያ 
የሚያደርግበት ሁኔታ መኖሩን ነው የሚያመላክቱት። 
ይህ የሚያሳየው ጤናማና ፍላጎትን መሠረት ያደረገ  
አሠራር ዘርፉ ላይ እንደሌለ ነው ይላሉ፡፡

  ችግሮቹ  በየጊዜው በሚካሄዱ  የምክክር 
መድረኮች በስፋት ይነሳሉ የሚሉት ኃላፊው፤ ይህ 
ችግር እስኪፈታና አስተማማኝ ገበያ እስከሚፈጠር 
ድረስ  አዲስ ፈቃድ መስጠት መታገዱንም ያስታ 
ወቁት። አሁን ላይ ቀደምሲል ያሉ አምራቾች 
ፈቃዳቸውን አሳድሰው እያመረቱ ያለበት ሁኔታ 
እንዳለም ይጠቁማሉ፡፡

ከዚሁ ጋር ተያይዞ የሚነሳውን ችግር 
አስመልክተው ሲናገሩ  ምርቱ በስፋት ያለባቸው 
የዳውሮና የኮንታ ዞኖች መሆናቸውን ጠቅሰው፣ 
የማምረቱ ሥራ አሁን ላይ እየተስፋፋ መጥቶ በከፋም 
ዞን የድንጋይ ከሰል ምርት ፍተሻ ሥራ እየተሠራ 
እንደሆነም አመላክተዋል።

እነዚህ ቦታዎች ላይ እንደ መንገድ መሠረተ 
ልማት አለመኖር ያሉ የመሠረተ ልማት ችግሮች 
በስፋት እንደሚታዩም ጠቅሰው፣ ከተርጫ ማዕከል 
ወደ ሶዶ የሚያሸጋግረው  አስፋልት መንገድ 
በመቆረጡ ምክንያት መንገዱ ዝግ መሆኑንና የጭነት 
እንቅስቃሴ ለማድረግ አዳጋች እንደሆነ ይናገራሉ፡፡ 
በተመሳሳይ ከተርጫ ወደ ጅማ የሚወስደው መንገድ 
በአዲስ የመንገድ ሥራና ከመንገድ ርቀት ጋር ተያይዞ 
እያሠራ ያለው ድርጅትም ለቆ የወጣበት  ሁኔታ 
እንዳለ ተናግረው፣ የመንገድ ብልሸቶች የድንጋይ 
ከሰል ጭነው ለሚመጡ ድርጅቶች አስቸጋሪ 
መሆናቸውን ይገልጻሉ።

እሳቸው እንዳሉት፤ ቀደምሲል ጀምሮ በችግርነት 

ሲነሳ የነበረው የአካባቢው ማኅበረሰብ ተጠቃሚነት 
ችግር አንዱ ሲሆን፤ የአካባቢ ተጽእኖዎች 
በግልጽ ያልተለዩና በሕግም አሳማኝ ተጠቃሚነት 
የሚያረጋግጥ ሁኔታ አለመኖር ለተወሰኑ ጊዜያት 
ሥራዎች ሲያስተጓጉል ቆይቶ ነበር፡፡ በ2015 በጀት 
ዓመት መስከረም ወር  ላይ የክልሉ ደንብ ከወጣ 
በኋላ የሚነሱ ችግሮችን በመፍታት የአካባቢውን 
ማኅበረሰብ ተጠቃሚነት በሚያረጋግጥ መልኩ 
በአሠራርና በመመሪያ መሠረት ወደ ሥራ ተገብቷል።

በ2016 በጀት ዓመት የድንጋይ ከሰል ምርት 
ሥራውን አጠናክሮ ማስቀጠል የሚያስችል ሥራ 
ለመሥራት  ታቅዷል የሚሉት ኃላፊው፤ በበጀት 
ዓመቱ 500ሺ ቶን ምርት ለማምረት የሚያስችል 
እቅድ መዘጋጀቱንም ይናገራሉ፡፡ የአምራቾች  
የማምረት  ፍላጎት ከተቀመጠው ቁጥር ከፍ ያለ 
መሆኑን ጠቅሰው፣ ባለፈው ዓመት  ካለው አፈጻጸም   
አንጻር ተነጻጽሮ ዘንድሮ 500ሺ ቶን ምርት ለማግኘት 
የሚያስችል ሥራ መሥራቱ ተጠናክሮ ይቀጥላል 
ብለዋል፡፡

ኃላፊው፤ በቀጣይ  የምርት ፈላጊዎችና 
አምራቾች  ፍላጎትን ባጣጣመ መልኩ  ምርቱ 
እንዲመረት፤ አምራቹም ያለስጋት እንዲያመርት 
ተረካቢውም በቀጣይ ያለምንም ቅድመ ሁኔታ 
የሚቀበልበትን አሠራር መዘርጋት እንደሚጠይቅም 
አስታውቀዋል።  ይህንን የማድረጉ ሥራ ደግሞ 
ኢንዱስትሪውን የሚመሩ አላካትን እና የባለድርሻ 
አካላትን ትብብር እንደሚጠይቅ ጠቅሰው፣ ይህ 
ካልሆነ ግን የታቀደውን ለማሳካት አይቻልም ይላሉ።

የድንጋይ ከሰል ምርት የሚመረትበት አካባቢ 
በአርሶ አደሩ ማሳ እና በሰዎች መኖሪያ  አካባቢ 
መሆኑን ጠቅሰው፣ ከዚህ ጋር በተያያዘ አስተማማኝ 
ተጠቃሚነትና ገበያ  ሳይኖር ተከፋፍተው የሚቀሩ 
ጉድጓዶችና የተለያዩ አካባቢ ጉዳቶች የመልካም 
አስተዳደር ችግር እያስከተሉ መሆናቸውን 
ገልጸዋል፡፡ ችግሩ አስተማማኝ የሆነ የሥራ ቦታ 
እንዳይፈጠር እያደረገ መሆኑን ጠቅሰው፣ እንደዚህ 
ዓይነት ችግሮችን መፍታት እንደሚገባ ታምኖበት  
ከሚመለከታቸው አካላት ጋር በቅንጅት እየተሠራ 
ነው ብለዋል። እንደዚሁም በመንገድ በኩል 
የተነሱ ችግሮችን ለመፍታት የሚያስችሉ ሥራዎች 
ከሚመለከታቸው አካላት ጋር እንደሚሠሩ ኃላፊው 
አስታውቀዋል፡፡

 በዘርፉ ላይ የተነሱት ችግሮች ከተፈቱ የተሻለ 
ምርት ማምረት ይቻላል ያሉት ምክትል ዋና 
ዳይሬክተሩ፤ በዋናነት  ከገበያ ጋር የተያያዙ ችግሮች 
ተፈትተው  አስተማማኝ ገበያ ሊኖር ይገባል ብለዋል። 
በዚህ የተነሳ አሁን ላይ ካሉት 15ት  አምራቾች  
ውስጥ ያለውን የገበያ ሁኔታ ተቋቁመው ውጤታማ 
ሆነው  እየሠሩ ያሉት አራት  ያህሉ መሆናቸውን 
ገልጸዋል። እነዚህም ቀጥተኛ የሆነ የገበያ ትስስር 

ወርቅነሽ ደምሰው

ስላላቸው  እንደሆኑ ጠቁመዋል፡፡ 
አሁን ላይ በዓመት ከ20ሺ በላይ ቶን 

ያመርታሉ ተብለው ፍቃድ ያገኙ ከፍተኛ አምራቾች 
የሚያመርቱት ምርት ከአንድ ሺ ቶን የማይበልጥ  
እንደሆነ የሚናገሩት ኃላፊው፤ እነዚህ አምራቾች 
በሙሉ አቅም እንዲያመርቱ በፌዴራል ማዕድን 
ሚኒስቴርና በክልሉ ክትትል ተደርጎ ቢሠራ አሁን 
ካለው የቅንጅትም ሆነ የጥራት ደረጃ የተሻለ ውጤት 
ማምጣት ይቻላል ብለዋል፡፡ 

እሳቸው እንደሚሉት፤ በድንጋይ ከሰል ላይ 
ከተጠቃሚ አንጻር የሚነሱ ችግሮች አሉ፡፡ የኃይል 
የማመንጨት አቅሙ ከ3ሺ ካሎሪ እስከ 6ሺ 
ካሎሪ ያለው የድንጋይ ከሰል በተለያየ ፋብሪካዎች 
ደረጃ ይፈለጋል፡፡ ዝቅ ያሉ እስከ 3ሺ የካሎሪ 
መጠን ያላቸው የድንጋይ ከሰል ምርቶች ደግሞ 
በጨርቃጨርቅ፣ በቀለም እና በተለያዩ ፋብሪካዎች 
ኃይል ለማመንጨት  ይፈለጋሉ፤ ከፍ ያሉት 
6ሺካሎሪ እና ከዚያ በላይ የሆኑ ካሎሪ  ኃይል 
የማመንጨት አቅም ያላቸው የድንጋይ ከሰሎች 
በሲሚንቶ ፋብሪካ  ሊፈለጉ የሚችሉ ናቸው፡፡ 

የድንጋይ ከሰል ምርትን መስፈርቱ 
(ስታንዳርዱን)  የጠበቀ  ለማድረግ  ከምርት 
ሂደት አንጻርም ዝቅ ሊል እንደሚችል የጠቆሙት 
ኃላፊው፤ እንደ አመድ፣ ድንጋይ እና ሌሎች  
የተቀላቀሉ ነገሮች አንድ ላይ ተቀላቅለው እንዲጫኑ 
መደረጉ በጥራቱ ላይ ጫና ሊፈጥሩ  እንደሚችል 
ይናገራሉ፡፡ ለዚህም መፍትሔ በማፈላለግ ሂደት  
እንደዚህ ዓይነት ነገሮች የሚለይ ፕሮሰሲንግ 
ማሽን በዳውሮ ዞን በኢትዮ ማይኒንግ ኮርፖሬሽን 
የመትከል ሂደት እያለቀ እንደሆነ አስታውቀዋል፡፡ 

ከጥራት ጋር ተያይዞ የሚሠሩ አበረታች 
ሥራዎች እንዳሉም ነው ምክትል ዋና ዳይሬክተሩ 
የገለጹት። በቀጣይ  ከገበያው ፍላጎትና ከጥራት 
ደረጃው ጋር ስታንዳርዱን የጠበቀ የድንጋይ ከሰል 
ምርት ለውጭና ለሀገር ውስጥ ገበያ የሚቀርበበትን 
ሁኔታ ለማመቻቻት ያስችል ዘንድ ቀድሞ 
የተተከለው ማሽን  ውጤታማነት  እየታየ እንዲሁ 
በኮንታ አካባቢ ይህንን ፕሮሰሲንግ ማሽን  ሥራ 
እንደሚሠራ ገልጸዋል፡፡ ከዚሁ ጎን ለጎን የገበያና  
የጥራት ችግርን ለመቅረፍ ከማዕድን ሚኒስቴር ጋር 
የሚሠሩ ሥራዎች መኖራቸውን ተናግረዋል፡፡ 

    ባለፉት ዓመታት ካለው ሁኔታ ጋር  ተያይዞ  
ለማምረት ፈቃድ  አውጥተው ማምረት የቻሉ 
አምራቾች መኖራቸውን ኃላፊው ጠቁመዋል፤ 
የድንጋይ ከሰል ምርትን በሀገር ውስጥ የመተካት  
ሥራው  በቅርብ ጊዜ የተጀመረ ቢሆንም  አሁን 
ላይ መነቃቃትን የፈጠረ ነው ብለዋል፡፡ ያለውን 
ምቹ ሁኔታ ተጠቅሞ ቢሠራ በቀጣይ የተሻለ 
ውጤት ይመጣል ብለው እንደሚያሰቡ ምክትል 
ዋና ዳይሬክተሩ ተናግረዋል፡፡   

 

የክልሉን የድንጋይ ከሰል ልማት ከፍላጐት ፣
ጥራትና ገበያ የማጣጣም ጥረት 

ከደቡብ ምዕራብ ኢትዮጵያ ክልል ዘንድሮ  500 መቶ ሺህ ቶን የድንጋይ ከሰል ለማምረት ታቅዷል፣

ዓለም አቀፍ 

መዝናኛ

የብዕር ጠብታ  

በትረ ሙሴ (መልከ ኢትዮጵ)

መጀመሪያ ያየኋት ከእናቷ ጋር ነው.. እሷን ከምትመስል 
መልከኛ እናቷ ጋር፡፡ ከሴት የተወዳጀ ሴትነት መልኩን በእሷ ነው 
ያየሁት፡፡ ከእናት የተወዳጀ ሴትነት ከአባት እንደተወዳጀ ወንድነት 
ይሆን? በትልቅነት የእናትን ክንድ ተደግፎ በጠዋት ከእንቅልፍ 
መንቃት፣ የዓለምን ኑባሬ በሴት ነፍስ በኩል መሻገር እናት የሌለኝ 
እኔ ባየኋት ቁጥር እንዲህ አስባለው፡፡ በሕይወቴ ትኛንት የማያመኝ 
ሰው ነኝ፡፡ ትኛንት በእኔ ላይ ጀግና ሆኖ አያውቅም፡፡ ማፈሪያው 
ነኝ.. ብዙ ትናንትናዎችን እንክትክት አድርጌአለው፡፡ ብዙ 
ያስለቀሱኝን ትናንቶች እንባዬን አብሼ እንደጣልኩት ምናምንቴ 
ሶፍት የት ጋ እንደወረወርኳቸው አላስታውሳቸውም፡፡ በእናቴ 
በኩል የተዋወቅኩት ትናንት ግን ዛሬም ድረስ ያላግጥብኛል፡፡

እናም ይቺን ሴት አያታለው.. ልትወድቅ ያለችውን ዓለም 
በእናቷ በኩል ስታልፋት፡፡ ለሴትነት የማትመቸውን ጦብያ በእናቷ 
መሰላልነት ስትረማመዳት፡፡ ከሊስትሮዬ ቀና የምለው እሷን ከእነ 
እናቷ ለማየት ነው.. እና ልሸኛት፡፡ እየሳቀች ለማንም ግድ በሌለው 
ሳቅ እና ወሬ በወሬዋ እናቷን እያሳቀች በአጠገቤ ታልፋለች፡፡ 
የእናቷ ይሆን የእሷ የማላውቀው ውብ ጠረን ጀልጦኝ ያልፋል። 
አንገቴን ሰብሬ አስተውላቸዋለው፡፡ እናም ሃሳቤ በልጅነቴ 
እንደወጣች በቀረችው የእናቴ ኮቴ ላይ ተረማምዶ የብዙ ዓመቷን 
እናቴን ያስታውሰኛል፡፡

ወይ በግንቡ ወይ ደግሞ በሚመጣውና በሚሄደው 
ሰው ሲከለሉብኝ ከነናፍቆቴ ልጠርገው ወዳሰናዳሁት ጫማ 
እመለሳለው፡፡ በሄዱበት ተመልሰው አያውቁም፡፡ ይሄን 
ስለማውቅ እኔም ጠብቄአቸው አላውቅም፡፡ ዛሬ ግን ተስፋ 
በቆረጥኩበት ሰዓት በሄዱበት መንገድ ሲመለሱ አየኋቸው። 
ወጣቷ ከነወሬዋ ናት.. ለማንም ግድ በሌለው ወሬዋ እናቷን 
እያሳቀች፡፡ በልጅ ወሬ የእናት ሳቅ እንደ ማለዳ ጣይ.. በእናት 
ወሬ የልጅ ፈገግታ እንደ ከሰዓት ጠራራ መሰሉኝ፡፡ በአንድ 
ሰማይ፣ በአንድ ጀምበር ላይ ተራርቀው የሚያበሩ፡፡ ወዳለሁበት 
ሲጠጉ ዝግ አሉ ከእርምጃቸው፡፡ የልጅቷ ወሬና የእኗቷ ሳቅ 
ግን አልተቋረጠም።ሊያልፉኝ ነው ስል ወጣቷ ካንጠለጠለችው 
ፔስታል ውስጥ ዘለበቱ የለቀቀ ጫማ እያወጣች ‹እንካ ስፋልኝ› 
ስትል እስክቀበላት ሳትጠብቅ መሬት ላይ ወረወረችው፡፡ 
ውርወራዋን ከክፉ አልቆጠርኩትም፡፡ ወደእግሯ አይኔን ስሰድ 

አንድ እግሯ ርቃኑን ነው፡፡ ተበጥሶባት እንደሆነ ገባኝ፡፡
   እግሯ ያምራል፡፡ ጥፍሮቿ በቀለም አጊጠው ጉረሱኝ ጉረሱኝ 

ይላሉ፡፡ እግሯ ላይ አቀርቅሬ ቶሎ ቀና ማለት አልቻልኩም፡፡ 
የመላዕክት በሚመስል በዛ የተመጠነ ርምጃ እየረገጠች እንዴት 
ተበጠሰባት? ስል ራሴን ጠየኩ፡፡ እግዜር መናፈቄን አይቶ ከፊቴ 
ሊያቆማት አስቦ እንጂ በዛ ርምጃ አይደለም ጫማን ያክል ነገር 
ሊገነጠል ቀርቶ ቁጫጭ እንኳን እንደማይጨፈለቅ እርግጠኛ 
ሆንኩ፡፡

 የምጠርገውን ጫማ ለመጨረስ መፍጠን ጀመርኩ፡፡ ሃሳቤ፣ 
ቀልቤ ሁሉ መሬት ወደወደቀው ጫማ ነው፡፡ ‹ምን አስቸኮለህ 
ረጋ በል እንጂ› አሉኝ ሽማግሌው ደንበኛዬ ቁጣና ግሳጼ በቀላቀለ 
ድምጽ፡፡ በሳምንት ሶስት ቀን ወዳለሁበት መጥተው ጫማቸውን 
ያስጠርጋሉ፡፡ እንዲህ እንደአሁኑ በሳምንት ሶስት ቀን የማይቀርልኝ 
ቁጣና ግልምጫ አለኝ፡፡ አንደበታቸው ለመቀየም የቀረበ ነው፡፡ 
እግዜር ወርዶ በመለኮት እጁ ጫማቸውን ቢጠርግላቸው እንኳን 
እንከን ከማውጣት ወደኋላ የማይሉ ናቸው፡፡ ሳይቆጡኝ መልካም 
ቀን ተመኝተውልኝ አያውቁም፡፡ የእሳቸው ጨርሼ መሬት 
ወዳለው ጫማ እጄን ሰነዘርኩ፡፡

 ‹ኧረ በደንብ ጥረገው.. ለኮስኮስ አድርገህ ተውከው እሳ? 
አሉኝ እግራቸውን ከሊስትሮ እቃዬ ላይ ላለማውረድ እያመጹ። 
በምን ክፉ ቀን ነው እኚህን ሰውዬ ደንበኛ ያደረኩት አልኩ 
በሆዴ። ሁሌ እንዳጉረመረምኩ ነው፡፡ የከረሙ ደንበኛዬ ናቸው። 
እንደእሳቸው ረጅም ዘመን ያስቆጠረ ደንበኛ የለኝም፡፡ ዞረው 
ይመጡና እዚህ ጋ ቀለም አላጠጣህልኝም› ሲሉ ለዳግም ቡረሻ 
እግራቸውን ሊስትሮዬ ላይ ያሳርፋሉ፡፡ ለዚህኛው አይከፍሉኝም.. 
አንድ ጊዜ ከፍለው ቀን ሙሉ እየተመላለሱ ማስጠረግ 
የሚያምራቸው ናቸው፡፡ ከተገዛ ዘመን ያስቆጠረ ጫማቸው ከነሱ 
አልፎ ለእኔም መከራ ሆኖኛል፡፡

ቶሎ እንዲሸሹኝ ብዬ በጣቴ ቀለም ቆንጥሬ ያሉኝ ቦታ 
ላይ ቀባሁላቸው፡፡ አልተዉኝም፡፡ እግራቸውን እያዟዟሩ እዚህ 
ጋ.. እየህ ጋ እያሉ መከራ ሲያሳዩኝ ሰንብተው ጥርግ አሉልኝ። 
የእሳቸው መሄድ በእኔ ሕይወት ውስጥ ብዙ ነገር ነው፡፡ 
መሄዳቸውን ሳውቅ እና እንደማይመለሱ ሳረጋግጥ ወደወደቀው 
ጫማ እጄን ዘረጋሁ፡፡ አገላብጬ ካየሁት በኋላ ጉልበቴ ላይ የሥራ 
ጨርቅ አንጥፌ በጥንቃቄ መስፋት ጀመርኩ፡፡ ጫማውን በግራና 
በቀኝ አንቄ ስሰፋ.. ሴትነቷን ያንደባለልኩት መሰለኝ፡፡ እናት እና 
ልጅ አጠገቤ ሆነው ያስካካሉ፡፡ የተቀየረ ነገር የለም ልጅ አውሪ 

የኡጋንዳው ፕሬዚዳንት ዩዌሪ ሙሴቬኒ ያካበቱት 
ሀብት በጠንካራ ሥራ እና የግል ቢዝነስ እንጂ 
ከመንግሥት በመመዝበር የተገኘ እንዳልሆነ ገለጹ።

ፕሬዚዳንቱ ይተካቸዋል ተብሎ ከሚጠበቀው 
ልጃቸው ጀነራል ሙሆዚ ካይነሩጋባ እና ባለቤታቸው 
ጋር የተነሱት ምስል በማህበራዊ ሚዲያ መነጋገሪያ 
ሆኗል። ሙሴቬኒ በትውልድ መንደራቸው ኑቱንጋሞ 
እና ዋኪቱራ በተባለ አካባቢ ሰፊ የእርሻ ማሳ አላቸው፤ 
የከብት ማድለቢያዎቻቸውም ስጋ እና ወተት በስፋት 
የሚያቀርቡ ናቸው ተብሏል።

ከሰሞኑም በአንደኛው የእርሻ ማሳቸው ውስጥ 
በተዘጋጀ ድግስ ላይ የተነሱትና ያጋሩት ምስል የሀብት 
ምንጫቸውን ዳግም ጥያቄ እንዲነሳበት አድርጓል።

 ላለፉት 31 ዓመታት ኡጋንዳን በፕሬዝዳንትነት 

እየመሩ የሚገኙት ዩዌሪ ሙሴቬኒ በኤክስ (ትዊተር) 
ገጻቸው ለቀረቡላቸው ጥያቄዎች በሰጡት ምላሽ ግን 
ባለፉት አራት አስርት ዓመታት ያካበትኩት ሀብት 

በከባድ ርዕደ መሬት የተመታችው ሰሜን 

አፍሪካዊቷ ሞሮኮ በሚቀጥሉት አምስት ዓመታት 
ለምታደርገው መልሶ ግንባታ 11 ነጥብ ሰባት 
ቢሊየን ዶላር ወጪ ለማድረግ አቅዳለች።

    በሀገሪቱ ከሁለት ሳምንታት በፊት በደረሰው 
ርዕደ መሬት ሦስት ሺህ የሚደርሱ ሸዎች ሕይወት 
አልፏል። አደጋው በተለይም በአትላስ ተራራማ 
ቦታዎች ከመክፋቱ ባሻገር የአካባቢው ተደራሽነት 
የነፍስ አድን ጥረቶችን ፈታኝ አድርጓል።

   እቅዱ በአደጋ ክፉኛ በተመቱ ስድስት 
ግዛቶች የሚገኙ 4.2 ሚሊዮን ሰዎችን ለማገዝና 

መልሶ ለማቋቋም ያለመ ነው ተብሏል። የሞሮኮ 
ቤተ መንግሥት ይፋ ያደረገው እቅድ የቤቶችና 
የመሠረተ-ልማት ግንባታዎችን ያካተተ ነው።

በርዕደ መሬት የተመቱት የሞሮኮ 
አካባቢዎች ድሃና የመሠረተ-ልማት ዝርጋታዎች 
ያልደረሰባቸው ናቸውም ተብሏል። ቤተ 
መንግሥቱ ባወጣው መግለጫ ገንዘቡ 
ከመንግሥት፣ ከዓለም አቀፍ ረድኤት ድርጅቶችና 
ለአደጋው ሲባል ከተከፈቱ ፈንዶች ይሰባሰባል 
ብሏል።

ለርዕደ መሬቱ መቋቋሚያ እስካሁን 700 
ሚሊዮን ዶላር ተሰብስቧል መባሉን ሮይተርስ 
ዘግቧል።

በጠንካራ ሥራ እና የግል ጥረት እንጂ ከመንግሥት 
በመመዝበር የተገኘ አይደለም ብለዋል።

ፕሬዚዳንቱ ከፈረንጆቹ 1965 በፊት አንድም 
የቤተሰባቸው አካል የመንግሥት ሥራ ላይ እንዳልነበረ 
አውስተዋል። እሳቸውም የመጀመሪያ ሥራቸው 
መምህርነት እንደነበርና ከ63 ዓመት በፊት ትግል 
ከጀመሩ በኋላም መጠነኛ ጥቅም ያግኙ እንጂ በግላቸው 
ሀብት እንዳልፈጠሩም ነው የተናገሩት።

    አንዳንድ መገናኛ ብዙሃን የሙሴቬኒ ሀብት 4 
ቢሊዮን ዶላር እንደሚደርስ ይገምታሉ፤ አፍሪካ ቢዝነስ 
ኢንሳይደር በዘገባው አሃዝ ባያስቀምጥም ፕሬዚዳንቱ 
የግብርና ምርቶችን በመሸጥ ሀብት ማከማቸታቸውን 
አብራርቷል።

 “የኡጋንዳ የምግብ ሀብት ያኮራኛል፤ ካሳቫ፣ በቆሎ፣ 
ስጋ፣ ወተት፣ አትክልትና ፍራፍሬ በስፋት አለን፤ በርካታ 
የአውሮፓ ሀገራት በምግብ እጦት ሲያለቅሱ እኛ ጋር 
ሁሉም ነገር አለ” ያሉት ዩዌሪ ሙሴቬኒ፥ በዚህ ሀብት 

ሴትና ሴት

ሙሴቬኒ በጠንካራ ሥራ እንጂ የመንግሥትን ንብረት በመዝረፍ ያከማቸሁት ሀብት የለም አሉ

ሞሮኮ በርዕደ መሬት ለደረሰባት ውድመት መልሶ ግንባታ 11 ነጥብ ሰባት ቢሊዮን ዶላር መደበች

እናት ሳቂ ሆነው፡፡ ጆሮዬን ለወሬአቸው ሰጥቼ በግማሽ ልብ 
ስፌቴን ቀጠልኩ፡፡ ወሬ የማያልቅባት.. የወሬ መጋዘን መሰለችኝ። 
ትንፋሽ ለመውሰድ ስታርፍ እንኳን አላያትም፡፡ ባልተዛነፈ እና 
ባልተደነቃቀፈ አንደበት ስታወራ ስሰማት የቬቶቨን ሙዚቃ 
የማይረባ ነው ስል አሰብኩ፡፡

  የእናቷ ጽናት አስቀናኝ፡፡ በልጇ ወሬ ሳትስቅ የቀረችበትን 
አፍታ አላስተዋልኩም፡፡ ልጅን እንዲህ ማድመጥ ለእናቶች ብቻ 
የተሰጠ ጸጋ እስኪመስለኝ ድረስ በትልቋ ሴት ተደነቅኩባት። 
እናትነት ትርጉሙ ልጆቿን ማድመጥ፣ በወሬዎቻቸው መሳቅ 
ከዛም..ከዛም..ከዛም መሰለኝ፡፡

   በወሬዋ ተሰናክዬ ሳላውቅ እጄን ወጋሁት፡፡ ባሰማሁት 
የስቃይ ድምጽ ሁቱም ተሽቀዳድመው ወደ እኔ ዞሩ፡፡ ትልቋ ሴት 
እናትነትን በሚያሳብቅ አኳኋን ‹እኔን እኔን› አለችኝ፡፡ ትንሽዋ 
ሴት ወሬዋን ጋብ ከማድረግ ባለፈ የተናገረችው አልነበረም፡፡ 
ፊቷ ላይ ግን ብዙ ራሮትን አስተውዬ ነበር፡፡ ደሙ ብዙ ስለነበር 
ከእኔ አልፎ የምሰፋውን ጫማ በክሎት ነበር፡፡ ደግነቱ ጫማውን 
ሰፍቼ ስጨርስ ነው የተወጋሁት፡፡ ‹በቃ ተወው! እጅህን እሰረው› 
አለችኝ ባለጫማዋ ሴት፡፡ ቀና ስል አይን ለአይን ተጋጨን፡፡

‹ይቅርታ ጫማሽን ደም አስነካሁብሽ› አልኩኝ..ደም የነካውን 
ጫማ እያጸዳዳሁ፡፡

 ‹ለጫማው ታስባለህ እጅህ ተወግቶ? የሚል ከማን እንደሆነ 
ያለየሁት ድምጽ ተሰማኝ፡፡

አጠገቤ ሆና እንዲህ የምትራራልኝ ነፍስ እፈልግ ነበር። 
እናቴ ናፈቀችኝ..፡፡ ወደ ራቀ ትናንት ኮበለልኩ፡፡ በመልክ እኔን 
የምትመስል ጠይም ጠንበለል ሴት በልጅነቴ የሆነ ቦታ ላይ 
ብቅ አለች፡፡ ከዚህ ሌላ አላስታውሳትም፡፡ ለአፍታ ትውስ ብላ 
ጠፋችብኝ፡፡ እናቴን የማስታውሳት.. ረጅም ቀሚስ ለብሳ፣ 
ባለጥለት ነጠላዋን ግራና ቀኝ ትከሻዋ ላይ ጣል አድርጋ.. 
እንደመላዕክት የሰፈራችንን ወንድ በሚማርክ ውበት እና ርምጃ 
ነው፡፡ ከዚህ ሌላ አላስታውሳትም..፡፡ ነፍስ አውቄ ላውቃት 
ስሞክር ነው እንደወጣች የቀረችው፡፡ ከመዳህ ወደዳዴ 
ከዛም ወደወፌ ቆመች ተሸጋግሬ..እማይ የሚለውን የልጅነቴን 
የመጀመሪያ ቃል በተለማመድኩበት አንድ ማታ ላይ ነው 
እንደወጣች የቀረችው፡፡ ስትወጣ በር ድረስ ተከትያት ነበር..ግን 
መጣሁ ብላ በምወደው መጫወቻዬ አባብላኝ ወጥታ ቀረች፡፡ 
ይቺ አፍታ የምቆጭባት ደግሞም የምስቅባት ሁሉንም መሆኛዬ 
ናት፡፡ እናቴ ወዳለችበት ወደትናንት ስሄድ ከዚህ ቁጭትና ሳቅ 

ጋር ነው የምላተመው፡፡
ቀና አልኩ ወደ እናትና ልጅ፡፡ እናቷ አጠገቧ የለችም፡፡ ራቅ 

ብላ ስልክ ስታወራ አየኋት፡፡ ጫማዋን ሰፍቼና በሳሙና ጠርጌ 
አዲስ አስመስዬ ሰጠኋት፡፡ ‹ሁለት አይነት ጫማማ አላደርግም፣ 
ይሄንንም ጥረግልኝ› ስትል አውልቃ ሰጠችኝ፡፡ ትዝ ሲላት እጄ 
ደምቷል…ኦ ይቅርታ..ረስቼው‹ ስትል ያወለቀችውን ጫማ መልሳ 
አጠለቀችው፡፡ እብድ ነገር ናት..የትኛውንም ሰው የሚያስፈነድቅ 
እብደት አላት፡፡ ትንሽ እብደት ጣፋጭ ናት ስል እንዳስብ ሆንኩ፡፡

‹ለእኔ አስበሽ ከሆነ መወጋት የለመድኩት ነገር ነው፣ አምጪ 
ልጥረግልሽ? አልኳት፡፡

‹ኖ..እጅህ እንዲህ ሆኖ እማ አላስጠርግህም› ስትለኝ ። ኪሷን 
በርብራ አንድ መአት የመሰለኝን ብር ይዛ ተመለሰች፡፡ ‹እና በእኔ 
ጫማ ጦስ ሥራ ልትፈታ ነው? ስትል ወሬዋንም ብሩንም እኩል 
አስታቀፈችኝ፡፡

‹ዋጋ ግን አልጠየቅሽኝም? አልኩ የብሩ መብዛት አስደንግጦኝ 
አንጋጥቼ እያየኋት፡፡ 

‹መቼም ከዚህ አይበልጥም ብዬ ነው› ስትል ለመፍገግ 
ሞከረች፡፡

  ‹ጫማሽን ሰፋሁልሽ እንጂ አልሸጥኩልሽም፡፡ ይሄ ቀን ሙሉ 
ሰርቼ የማላገኘው ገንዘብ ነው› አልኳት፡፡

 እናቷ መጥተው ኖሮ ‹ቢሆንም ያዘው..ደምህ ፈሷል እኮ› 
አሉኝ፡፡

‹ባይሆን ደንበኛዬ ሁኑ፡፡ እዛ ጋ አንድ ጎበዝ ጫማ ሰፊ አለ 
እያላችሁ የሰፈራችሁን ሰዎች ወደእኔ ከላካችሁ ይበቃኛል› ስል 
በእንቢታዬ ጸናሁ፡፡ ሆኖም ግን አልተሸነፉም..ብሩን አጠገቤ 
አስቀምጠው ወሬና ሳቃቸውን ካቆሙበት በመቀጠል ትተውኝ 
ሄዱ፡፡ እናቴ ትታኝ እንደሄደችበት እንደዛ ቀን የሆነ ባይተዋርነት 
ወረረኝ፡፡ እናቴ ወጥታ እንደቀረችበት እንደዛ ማታ የሄዱበትን 
አስተውል ጀመር፡፡

 የእናት ፍቅር..እንደባለወልድ ፍቅር ነው፡፡ ራስን መስቀል 
ላይ የሚጥል፡፡ ትውልድ በሚመላለስበት እልፍ እግሮች ውስጥ 
በአንድ ኮቴ ፍቅር መውደቅ፡፡ ውቅያኖስ ውስጥ ሆኖ ውሃ 
መጠማት፣ ዳቦ ቤት በራፍ ላይ በርሃብ ማዛጋት..በግንቦት ጸሀይ 
ፊት እትት ማለት የእናት ፍቅር ከሕይወት ተቃርኖ ነው፡፡

በነጋታው ጠዋት ከማለዳዋ ጣይ ውጋግ ጋር የሚወዳደር 
አንድ ፈገግተኛ ፊት ከርቀት አስተዋልኩ፡፡ የትናንት ማታዋ ሴት 
አንድ እግር ጫማ አንጠልጥላ ወደእኔ ስትመጣ እናቴ በወጣችበት 
መንገድ እየተመለሰች ነበር የመሰለኝ፡፡

ላይ ቴክኖሎጂን እሴት ጨምረው ሀብት እንደፈጠሩ 
ገልጸዋል።

ፕሬዚዳንቱ በትግል ወቅት በተለያዩ አካባቢዎች 
“ከብቶች ተዘርፈው ተበልተዋል፤ እስካሁን ለባለቤቶቹ 
ካሳ አልተከፈላቸውም” የሚል ጥያቄም ተነስቶላቸዋል። 
“የኡጋንዳ ብሄራዊ ነጻ አውጪ ግንባር በቡጋንዳ 
ለባለቤቶቹ ክፍያ ፈጽሞ ከብቶችን አርዶ በልቷል፤ 
በበርካታ አካባቢዎች ከብቶችን ዘርፎ የበላው የሎርድ 
ሬዚስታንስ አርሚ ነው” ሲሉም የሚመሩት መንግስት 
ካሳ መክፈሉን አብራርተዋል።

የቀድሞው ታጋይ ፕሬዚዳንት ዩዌሪ ሙሴቬኒ 
ስለአምባገነን መሪነታቸው ሲጠየቁም “አምባገነን 
ሥርዓት ከተባለም የኡጋንዳ ከብሪታንያ ይሻላል፤ 
ጊዜውን የጠበቀና ሴቶች፣ ወጣቶች፣ አዛውንቶች እና 
አካል ጉዳተኞች በፓርላማ እና በወረዳ ምክርቤቶች 
የሚወከሉበት ምርጫ እናደርጋለን” የሚል ምላሽ 
ሰጥተዋል።

እቅዱ በስድስት ግዛቶች የሚገኙ 4.2 ሚሊዮን ሰዎችን ለማገዝ ያለመ ነው ፣

ስፖርት

   የኢትዮጵያ ሴቶች ብሄራዊ የእግር ኳስ ቡድን 
(ሉሲዎቹ) የአፍሪካ ዋንጫ የማጣሪያ የመጀመሪያ 
ጨዋታቸውን ዛሬ ከብሩንዲ አቻቸው ጋር  
ያደርጋሉ፡፡ ሞሮኮ አስተናጋጅ በሆነችበት የአፍሪካ 
ዋንጫ ተሳታፊ ለመሆን የሚደረገው የደርሶ መልስ 
ማጣሪያው ጨዋታ በአበበ ቢቂላ ስቴድየም ዘጠኝ 
ሰዓት ላይ ይካሄዳል፡፡

   ጨዋታውንና የቡድኑን ዝግጅት አስመልክቶ 
የሉሲዎቹ አሠልጣኝ ፍሬው ኃይለገብርኤል ትናንት 
በሰጡት መግለጫ ለአስራ ሁለት ቀናት ዝግጅት 
መደረጉን ጠቁመው በነዚህ ቀናት ተጫዋቾች 
ወደ አቅማቸው እንዲመለሱ መሥራታቸውን 
ተናግረዋል።፡ አንዳንድ የቡድኑ ተጫዋቾች 
ከክለቦቻቸው ጋር ስለነበሩ በቶሎ ወደ አቀማቸው 
የተመለሱ ሲሆን ረፍት ላይ የነበሩት ግን የተወሰነ ጊዜ 
እንዳስፈለጋቸው አሠልጣኝ ፍሬው አብራርተዋል፡፡

   የክረምቱ ሁኔታና የመለማመጃ ሜዳ 
እጥረት ዝግጅታቸው ላይ ችግር እንደፈጠረባቸው 
አስረድተዋል፡፡ ሉሲዎቹ ለመጀመሪያው ዙር 
የማጣሪያ ጨዋታዎች ዝግጅት ለማድረግ አሠልጣኝ 
ፍሬው ለ26 ተጫዋቾች ጥሪ በማድረግ ወደ ሆቴል 
የገቡት ጳጉሜን 2/2015 ዓ.ም መሆኑ ይታወሳል። 
ቡድኑ ዝግጅቱን በኢትዮጵያ ስፖርት አካዳሚ 
ሲያደርግ የቆየ ሲሆን ዳማ ከተባለ የወንዶች ቡድን 
ጋር በአበበ ቢቂላ ስታዲየም የልምምድ ጨዋታ 
አድርጎ 7 ለ 7 በሆነ ውጤት ነበር የተለያየው፡፡ 
የማገባደጃ ዝግጅቱንም በአበበ ቢቂላ ስታዲየም 
አከናውኗል፡፡ ቀደም ሲል ዝግጅት ሲያደርግበት 
የነበረው የወጣቶች አካዳሚ ሜዳ በአካዳሚው 

ብርሃን ፈይሳ

ሉሲዎቹ በአፍሪካ ዋንጫ ማጣሪያ ዛሬ ቡሩንዲን ለማሸነፍ ተዘጋጅተዋል

በመፈለጉም ወደ አበበ ቢቂላ ስቴድየም ለመሄድ 
እንደተገደዱ አሠልጣኙ ገልፀዋል፡፡

  አሠልጣኝ ፍሬው በሴካፋ ውድድር ስኬታማ 
እንደመሆኑ ከበርካቶቹ የሉሲዎቹ ስብስብ ጋር ለአራ 
ዓመት ቆይቷል፣ ይህም የራሱን ቡድን ለመገንባት 
የረዳው ሲሆን አሁንም ይህን ለማስቀጠል ከ 18ና ከ 
20 ዓመት በታች ቡድን ተጫዋቾችን አሰባስቧል፡፡ 

  ‹‹ለአፍሪካ ዋንጫ የሚመጥን ዝግጅት ተደርጓል 
ብየ አላምንም፣ ምክንያቱም የዝግጅት ጊዜው 
ከማነሱ ባለፈ ተጫዋቾች ከእረፍት የተመለሱ 
በመሆናቸው ትንሽ አስቸጋሪ ነበር፣ ያምሆኖ ጥሩ 

ዝግጅት ለማድረግ ጥረት ተደርጓል›› በማለት 
አሠልጣኙ በመግለጫቸው ተናግረዋል፡፡

   ወደ አፍሪካ ዋንጫው ለማለፍ በቀጣይ በሚኖሩ 
የማጣሪያ ጨዋታዎች ቡድኑን ለማስተካከል ጥረት 
እንደሚደረግ የገለፁት አሠልጣኝ ፍሬው፣ ሉሲዎቹ 
ከአፍሪካ ዋንጫ ከራቁ ረጅም ጊዜ በመሆኑና 
ተጫዋቾቻቸውም ውጤታማ መሆን ስለሚፈልጉ 
ትልቅ ጥረት እንደሚያደርጉ ተናግረዋል፡፡

  ከቡሩንዲ ጋር የሚደረጉት ሁለቱም ጨዋታዎች 
በኢትዮጵያ መካሄዳቸው ለሉሲዎቹ መልካም 
አጋጣሚ ሲሆን አሠልጣኝ ፍሬውም በሜዳቸው 

ባደረጉት ጨዋታዎች አንድ ጊዜ ብቻ በመሸነፍ ጥሩ 
አፈፃፀም አላቸው፡፡ 

ለ15ኛ ጊዜ በመጪው የፈረንጆቹ ዓመት 
በሚካሄደው የአፍሪካ ሴቶች ዋንጫ ላይ ተሳታፊ 
የሚሆኑ ቡድኖች የሚለዩበት የዚህ የማጣሪያ 
ውድድር የመጀመሪያ ዙር ጨዋታዎች በተለያዩ 
የአፍሪካ ሀገራት በመከናወን ላይ ይገኛሉ፡፡ 

  የዛሬው ጨዋታ ከአንድ ቀን በፊት ሊካሄድ የነበረ 
ቢሆንም  በመርሃ ግብር ለውጥ የመጀመሪያውን 
ጨዋታ ዛሬ ቀጣዩን ደግሞ በመጪው ማክሰኞ 
መስከረም 15/2016 በተመሳሳይ በአበበ ቢቂላ 
ስቴድየም እንደሚያደርግ የኢትዮጵያ እግር ኳስ 
ፌዴሬሽን አስታውቋል፡፡ ሁለቱም ጨዋታዎች 
በአዲስ አበባ የመከናወናቸው ምክንያትም ብሩንዲ 
ከኢትዮጵያ እግር ኳስ ፌዴሬሽን ጋር ስምምነት 
በማድረግና ለካፍ በማሳወቅ ነው፡፡ 

  ከቀናት በፊት አዲስ አበባ የደረሰው የብሩንዲ 
ብሄራዊ ቡድንም ማረፊያውን በሆሊደይ ሆቴል 
ያደረገ ሲሆን፤ ልምምዱንም በአበበ ቢቂላ ስታዲየም 
ሲያከናውን ቆይቷል፡፡  

በደርሶ መልስ ጨዋታውን ያሸነፈው ቡድን 
የአፍሪካ ዋንጫ ተሳትፎውን የሚለየው በቀጣይ 
ከሚመደበው ሀገር ጋር በሚኖረው ጨዋታ ላይ 
የሚመሠረት ይሆናል፡፡ በመሆኑም በመጀመሪያው 
ዙር የደርሶ መልስ ጨዋታ የተሻለ ሆኖ መገኘት 
ወደ ውድድሩ አንድ እግርን እንደማስገባት ነው፡፡ 
በማጣሪያው 40 ሀገራት የሚሳተፉ ሲሆን፤ ሁለት 
ዙር በሚኖረው የማጣሪያ ውድድር የሚያልፉ 
ቡድኖች በአፍሪካ ዋንጫው ይካፈላሉ፡፡ በአፍሪካ 
እግር ኳስ ኮንፌዴሬሽን (ካፍ) መሪነት ከሚካሄዱ 
ውድድሮች መካከል አንዱና ትልቁ ሲሆን፤ 12 
ቡድኖችን በማሳተፍ ይካሄዳል፡፡

ሉሲዎቹ የአፍሪካ ዋንጫ ማጣሪያ የመጀመሪያ ጨዋታቸውን በድል ለመጀመር ተዘጋጅተዋል፣

ግልፅ የጨረታ ማስታወቂያ
 የጨረታ  ቁጥር ቤ/ል/አስ/ቢሮ ግዥ/ንብ/አስ/ጠ/

አ/ግ ቁጥር 001/2016
የአዲስ አበባ ቤቶች  ልማት አስተዳደር ቢሮ ለቢሮው አገልግሎት የሚውል ሎት-1 የሆቴል አገልግሎት 

ጨረታ ሎት-2 የተሸከርካሪ ስርቪስና ጥገና አገልግሉበግልጽ ጨረታ አወዳድሮ መግዛት ይፈልጋል፡፡

በዚሁ መሰረት መወዳደር የምትፈልጉ አቅራቢ ድርጅቶች የሚከተሉትን መስፈርቶች የምታሟለ 

በጨረታ እንድትሳተፉ ተጋብዛቸዋል፡፡

1. በጨረታው መሳተፍ የሚችሉት በዘርፉ የተሰማሩና የታደሰ ንግድ ፈቃድ ያላቸው፣ የዘመኑን ግብር 

የከፈሉ፣  ተጨማሪ እሴት ታክስ (VAT) ተመዝጋቢ የሆኑ ማንኛውም ተጫራች መወዳደር ይችላል፡

2. ለጨረታ ሰነድ ግዥ የማይመለስ ብር 200.00 (ሁለት መቶ ብር ብቻ) በቢሮው የፋይናንስ 

ዳይሬክቶሬት ክፍል ቀርበው በመክፈል መውሰድ የሚችሉ ሲሆን፣

3. ተጫራቾች የጨረታ ማስከበሪያ የግዥውን 2% (ሁለት ፐርሰንት) ሲ.ፒ.ኦ አሰርተው ማስያዝ 

ይኖርባቸዋል፡፡

4. ተጫራቾች የጨረታ ሰነዳቸውን ዋናው እና ኮፒውን ለየብቻው በታሸገ ኤንቬሎኘ በማድረግ ለዚህ 

ተግባር በተዘጋጀው የጨረታ ሳጥን ገቢ የሚያደርጉት የጨረታው ማስታወቂያ በጋዜጣ ከወጣበት 

ጀምሮ ለ10 ቀናት ሲሆን የቢሮው የሥራ ቀናት ከሰኞ-አርብ ከጠዋቱ 2፡00 ሰዓት እስከ 11፡00 ሰዓት 
መሆኑን እየገለጽን የጨረታ ሰነዱን ጨረታው ከወጣበት ቀን ጀምሮ ባሉት 10 ተከታታይ የስራ ቀን 
ውስጥ 8ኛ ፎቅ ቢሮ ቁጥር 801 ማስገባት አለባቸው፡፡

5. ጨረታው ተጫራቾች ወይም ሕጋዊ ወኪሎቻቸው በተገኙበት የጨረታው ማስታወቂያ ከወጣበት 
ቀን አንስቶ በ11ኛው ቀን ከቀኑ በ8፡00 ሰዓት ተዘግቶ በእለቱ በ8:30 በቢሮው የስብሰባ አዳራሽ 

ይከፈታል፡፡የጨረታው መዝጊያ እና መክፈቻ የሥራ ቀን ካልሆነ በቀጣዩ የሥራ ቀን በተመሳሳይ 

ሰዓት ተዘግቶ  ይከፈታል:: በጨረታ ሰነዱ የመጀመሪያ ገጽ ላይ ሙሉ መረጃውን መመልከት 

ይችላሉ፡፡

6. ቢሮው የተሻለ መንገድ ካገኘ ጨረታውን ሙሉ በሙሉም ሆነ በከፊል የመሰረዝ መብቱ የተጠበቀ 

ነው፡፡

አድራሻ፡- ባምቢስ ባቡር መሻገሪያ ወደ ደምበል በሚወስደው መንገድ

ስልክ ቁጥር፡- 2511-1-87-20-429

በአዲስ አበባ ከተማ አስተዳደር የቤቶች ልማትና 
አስተዳደር ቢሮ

የደን ሽያጭ የጨረታ ማስታወቂያ
የጨረታ ቁጥር 01/2016

በአማራ ክልል ደቡብ ወሎ ዞን አልብኮ ወረዳ አካባቢና ደን ጥበቃ ጽ/ቤት በ 05 ቀበሌ ልዩ ስሙ  ቦሶ በሚባል 
ቦታ የሚገኘውን የለማ የማህበረሰብ የነጭ ባህር ዛፍ ደን በግልጽ ጨረታ አወዳድሮ መሸጥ ይፈልጋል ፡፡ 
ስለዚህ ተጫራቾች፤

1. የዘመኑ የታደሰ የንግድ ፈቃድ ያለውና ግብር የከፈለ፡፡
2. የቫት ተመዝጋቢ የሆነ ማስረጃ የምስክር ወረቀት ማቅረብ የሚችል ፡፡
 3. የግብር ከፋይ መለያ ቁጥር (TIN) ያለው፡፡
4. በአጣና ወይም በጣውላ የንግድ ስራ ፈቃድ ያለው/ላት ፡፡
5. የደኑ መነሻ የመሸጫ ዋጋ 1,210,157.75 (አንድ ሚለዮን ሁለት መቶ አስር ሺህ ብር አንድ መቶ ሃምሳ ሰባት ብር 

ከ ሰባ አምስት ሳንቲም) ብቻ መሆኑን ይገንዘቡ፡፡
6. ለጨረታ የቀረበውን ደን ለማየት የሚፈልግ በቦታው በመገኘት ጨረታው ከወጣበት ጊዜ ጀምሮ ለ20 

ተከታታይ ቀናት ማየት ይችላል፡፡
7. ተጫራቾች በጨረታው ለመሳተፍ ከላይ የተጠቀሱትንና የሚመለከታቸውን ማስረጃዎች ፎቶ ኮፒ ከመጫረቻ 

ሰነዳቸው ጋር አያይዘው ማቅረብ አለባቸው፡፡ ተጫራቾች የመወዳደርያ ዋጋውን በመሙላት ኦርጂናሉን እና 
ኮፒውን በጥንቃቄ በታሸገ ኤንቨሎፕ (ፖስታ) የጨረታ ማስከበሪያ ዋስትና የጠቅላላ ዋጋውን 10% በጥሬ 
ገንዘብ ወይም በባንክ ክፍያ ማስያዣ(CPO) ከጨረታ ሰነዱ ጋር በማያያዝ ማቅረብ አለባቸው፡፡

8. የጨረታው አሸናፊ ሙሉ በሙሉ ከፈያውን ከፈፀመ በኋላ የተጫረተበትን ደን ይረከባል፡፡
9. ደኑ ውስጥ ከባር ዛፍ ውጭ ያሉ ሌሎች እፅዋቶችን መቁረጥ አይቻልም፡፡
10. የጨረታ ሰነድ አልብኮ ወረዳ ገ/ኢ/ት/ጽ/ቤት ቢሮ ቁጥር 14 እና 19 ድረስ በመምጣት ለእያንዳንዱ ሰነድ 

የማይመለስ 200 (ሁለት መቶ ብር ብቻ) በመከፈል መግዛት ይችላሉ፡፡
11. የጨረታ ሰነዱ በአየር ላይ የሚቆይበት ጊዜ ማስታወቂያው በጋዜጣ ከወጣበት ቀን ጀምሮ ለ20 ቀናት 

በአየር ላይ በመቆየት በ21ኛው ቀን ከጠዋቱ 4፡00 ሰዓት የጨረታ ሳጥኑ ታሽጎ ከጠዋቱ 4፡30 ላይ 
ተጫራቾች ወይም ህጋዊ ወኪሎቻቸው በተገኙበት ወይም ባይገኙም በአልብኮ ወረዳ ገ/ጽ/ቤት 
ይከፈታል፡፡ይህ ቀን ቅዳሜና እሁድ ወይም በበዓል ቀን ከሆነ በሚቀጥለው የስራ ቀን በተመሳሳይ 
ሰዓት ይከፈታል፡፡

12. ውድድሩ ለጨረታ ተጠንቶ በቀረበው የደን ክልል ውስጥ ያለውን በድምር ውጤት ሲሆን 
ተጫራቾች የሚሞሉት ዋጋ ቫት ያካተተ መሆን አለበት፡፡

13. በወጣው ጨረታ ሰነድ እንዲሁም ሂደት ጥያቄና  ማብራሪያ ወይም ቅሬታ ካለ በህጉና በአዋጁ መሰረት 
በአልብኮ ወረዳ ገ/ኢ/ት/ጽ/ቤተር ቢሮ ቁጥር 14 ወይም 19 በአካል ወይም በስልክ መጠየቅ ይቻላል፡፡

14. የውድድሩ አሸናፊ የደን መምሪያ ቁጥር 002/2010 ላይ ያሉ ግደታዎች ሙሉ በሙሉ የመፈፀም ግደታ 
አለበት፡፡

15. መስሪያ ቤቱ የተሻለ መንገድ ካገኘ ጨረታው በሙሉም ይሁን በከፊል የመሰረዝ መብቱ የተጠበቀ ነው፡፡

